
Imní ar Scoil Ghaeltachta
go mbrúfar Béarla orthu
Danny Brown

TÁ imní ar thuismitheoirí agus
ar Bhord Bainistíochta scoil
bheag Ghaeltachta i gContae
Dhún na nGall go gcuirfear brú
orthu a scoil a dhúnadh agus
comhnascadh a dhéanamh le
scoil nach bhfuil éiteas
Gaelach acu.

Tá Scoil Mhín na Mánrach
suite i bParóiste an Chlocháin
Léith sna cnoic taobh amuigh
de Loch an Iúir.

Tá polasaí iontach dearfach
maidir leis an Ghaeilge sa scoil
agus tá imní orthu go mbeidh
an Roinn Oideachais, atá ag

ullmhú tuarascála ar scoilean-
na beaga fá láthair, ag iarraidh
orthu comhnascadh a
dhéanamh le scoil eile sa
cheantar. De thairbhe gur i
bParóiste an Chlocháin Léith
atá an scoil, bheadh an chéad
scoil eile sa pharóiste céanna i
mbaile an Chlocháin Léith.

Dúirt Bernie Ní Dhuibhir,
príomhoide na scoile, go
bhfuil siad go mór i bhfách le
teagasc trí mheán na Gaeilge
sa scoil agus go bhfuil polasaí
acu gan léamh i mBéarla a
thabhairt isteach sa rang go dtí
na Naíonáin Mhóra.

Ar lean ar leathanach 3

Cás dlí á thógáil ag Coláiste Feirste
in aghaidh na Roinne Oideachais
Meadhbh Ní Eadhra 

TÁ Coláiste Feirste, iar-bhun-
scoil lán-Ghaeilge i mBéal
Feirste, ag cur an dlí ar an
Roinn Oideachais ó thuaidh. 

Deir lucht na scoile go bhfuil
2020 fáth acu chun an Roinn
Oideachais a thabhairt chun
na Cúirte - Tá 2020 bus tiom-
naithe ag an soláthar iompar
scoile d’iar-bhunscoileanna
agus gan oiread agus ceann
amháin ann d’earnáil an
Ghaeloideachais.

"Tugann an teip leanúnach
ag an Roinn Oideachais chun

iompar scoile a chur ar fáil do
dhaltaí Choláiste Feirste, muid
siar 40 bliain chuig na
laethanta is measa d’idird-
healú in aimsir Stormont. Tá
Coláiste Feirste ag tabhairt a
dhúshláin seo sna cúirteanna
agus ag iarraidh oraibh tacú
agus seasamh linn," ar siad.

Tá seans ann go mbeidh
costas de £30,000 ar Choláiste
Feirste agus í ag cosaint chear-
ta na nGael óg seo. 

“Airgead mór atá i gceist,
agus cinneadh mór a bhí ann
dul ar aghaidh leis an gcás,” a
deir Colma Mhic Aoidh, Gob-

harnóir na Scoile. “Ní raibh
muid ag iarraidh cás dlí a
thógáil. Bhí muid ag iarraidh
réitigh. Táimid ag plé leis an
Roinn Oideachais le cúpla bli-
ain anois agus tá an fhadhb seo
ag dul ar aghaidh ar a laghad
dhá bhliain. Ag deireadh na
bliana seo caite, ní raibh ag éirí
leis na cainteanna idir muid
féin agus an Roinn. Bhagair
muid cás cúirte, ag súil go
ndéanfadh siad iarracht teacht
ar réiteach linn, ach níor
tháinig. Mar sin táimid ag
tógáil an cás cúirte. 

Ar lean ar leathanach 30

Tá an cluiche
ar siúl! 

Cainteanna ar siúl i rith an ama idir 
Fine Gael agus an Lucht Oibre  agus iad 
ag iarraidh comhrialtas a chur le chéile. 
Le chéile  bheadh móramh de thríocha 
suíochán acu 
Bhí bua cuimsitheach ag Fine Gael 
san olltoghchán, bhain siad 76 
suíochán agus bhain an Lucht Oibre 37.
Scrios déanta ar Fhianna Fáil, léirscrios 
déanta ar na Glasaigh
“2011 – bliain chinniúnach eile do Shinn 
Féin” – Eoghan Ó Néill, l. 17
“Athrú nach athrú é” – Eagarfhocal, 
l. 18
Féach scéal is deireanaí ar l. 2. 

Cúirt 
Choiriúil
Idirnáisiúnta
ag fiosrú
Gaddafi
Meadhbh Ní Eadhra

TÁ ceannaire Libya, Gaddafi,
i ndiaidh rabhadh a thab-
hairt do chumhachtaí each-
trannacha, ag rá go mbeidh
“Lá Vítneam” eile ann má
dhéanann siad idirghabháil
in éirí amach na tíre. Ag an
am céanna, tá an chúirt
choiriúil idirnáisiúnta ag
déanamh fiosrúchán ar
Muammar Gaddafi agus a
mhic le haghaidh coireanna
in aghaidh na daonnachta.
Maidir le cás Libya, tá na
Náisiún Aontaithe ag plé
cúpla rogha faoi láthair agus
táthar ag rá go bhfuil seans
ann go dtacóidh siad le crios
ina mbeidh cosc ar eitilt. Tá
amhras ar rialtas na Stáit
Aontaithe faoi chrios den
chineál seo a chur i bhfei-
dhm, ach tá siad i ndiaidh
long chogaidh a bhogadh go
dtí an Mheánmhuir. Deir
Ard-Rúnaí Léig na nArabach,
Amr Moussa, go bhfuil
Uachtarán an Veiniséala,
Hugo Chavez, i mbun oibre
ar phlean síochána do Libya.
Chuaigh Chavez i gcomhair-
le le cúpla ceannaire ar an
gceist seo. Más fíor go bhfuil
Gaddafi agus Moussa i ndi-
aidh aontú le plean síochána
Chavez, ciallaíonn sé sin go
mbeidh coimisiún i gceist ón
Eoraip, ón Mheánoirthear
agus ó Mheiriceá
Laidineach, agus iad ag iar-
raidh teacht ar réiteach idir
Gaddafi agus iad siúd atá ina
choinne. 

Bainisteoir 
ar bith ar
Shamhail Nua
Maoinithe
FnaG
Treasa Bhreathnach 

TAR éis próiseas tairisceana
poiblí níl aon bhainisteoir
forbartha tionscadail ceaptha
ag Foras na Gaeilge ar a
‘samhail nua maoinithe’.  

Tuigtear do Gaelscéal gur
ceall iarratas is cúis leis seo.

Níor chinntigh Breandán
Mac Craith, oifigeach preasa
Fhoras na Gaeilge, gurb amh-
laidh an scéal ach deir sé,
“Tar éis an phróisis
tairisceana phoiblí, níorbh
fhéidir linn aon duine a bhí
oiriúnach a cheapadh don
phost.”  

Is ar an 3 Samhain a thug
an Chomhairle Aireachta
Thuaidh/Theas moladh
d’Fhoras na Gaeilge gur
cheart dóibh bainisteoir for-
bartha tionscadail a chea-
padh, agus coiste stiúrtha
agus coiste comhairleach a
bhunú dá ‘Samhail Nua
Maoinithe’.  

Is ar an 20 Nollag 2010 a
fógraíodh an post agus
tuigtear do Gaelscéal go raibh
riar maith de bhaill na n-
eagras míshásta nach raibh
comhairle na n-eagras
cuardaithe acu do shonraí an
phoist agus nár fógraíodh an
post ach ar an suíomh idirlín
e-tenders.ie.

Shíl siad gur cheart iarracht
níos cuimsithí agus níos mó a
dhéanamh chun an té ceart a
aimsiú don phost. 

Ó thaobh an bainisteoir for-
bartha tionscadail a chea-
padh, deir Breandán Mac
Craith, “Tá an cheist seo á
phlé anois ag na Ranna
éagsúla agus tá sé fós mar
aidhm ann go mbeadh bain-
isteoir á cheapadh, ach caith-
fear an cheist a phlé.”  

Deir Antaine Ó Coileáin,
príomhfheidhmeannach
Gael Linn agus duine den
choiste comhairliúcháin atá
bunaithe don tSamhail Nua

Maoinithe, nach mbíonn
comhairliúchán á iarraidh ag
an Fhoras uathu.  “Cén fiún-
tas atá ag baint le coiste
comhairliúcháin muna dtug-
tar cead dúinn breathnú ar
cháipéisí sula mbíonn siad
glanta ag Bord an Fhorais.
Caithfear an cheist a ardú,
cad chuige coiste comhair-
liúcháin mar sin?”

Tá an dá choiste, coiste
comhairliúcháin agus coiste
stiúrtha, bunaithe ag an
bpointe seo agus is é an
tseachtain seo caite a bhí an
dara cruinniú ag an gCoiste
Comhairliúcháin.  Is iad baill
an Choiste Comhairliúcháin
ná: Antaine Ó Coileáin,
Aodán Mac Póilín agus
Caitríona Ní Cheallaigh ó na
heagrais, beirt chomhaltaí de
Bhord an Fhorais, Éamonn
Kinch agus Lucilita Bhreat-
nach,  príomhfheidhmean-
nach an Fhorais Ferdie Mac
an Fhailigh, Máire Killoran ó
Roinn na Gaeltachta agus
Dónal Moran ón Roinn
Cultúir, Ealaíon agus Fóil-
líochta ó thuaidh. Ar an
gCoiste Stiúrtha tá
príomhfheidhmeannach an
Fhorais, Ferdie Mac an Fhai-
ligh agus Máire Killoran arís ó
Roinn na Gaeltachta, Liam Ó
Maolmhichíl ón Fhoras agus
Arthur Scott ón Roinn
Cultúir, Ealaíon agus Fóil-
líochta ó thuaidh. 

Beidh Aire Gaeltachta nua
againn go luath agus rialtas
nua agus beidh Bord an Fho-
rais as feidhm ag deireadh na
bliana, ach an gcabhróidh sé
seo le roinnt d’éiginnteacht
na n-eagraíochtaí bun-
mhaoinithe a laghdú? 

Deir Antaine Ó Coileáin,
“Ba cheart go mbeadh an
Straitéis 20 bliain don
Ghaeilge lárnach sa ‘Samhail
Nua Maoinithe’ ach ní léir go
bhfuil aon cheangal eatarthu
in aon chor.” 

An 31ú Dáil tofa
Curiarracht: 25 TD mná sa Dáil
Meadhbh Ní Eadhra 
agus Diarmaid Ó Fátharta

TUGADH deis vótála do
mhuintir na hÉireann seach-
tain ó shin, agus sna laethanta
a lean, caitheadh uaireanta
agus laethanta ag
comhaireamh agus ag ath-
chomhaireamh na vótaí go
léir. Mar thoradh air sin, tá
beagnach 70 TD nach bhfuair
suíochán sa Dáil riamh, i ndi-
aidh a bheith tofa in Oll-
toghchán 2011. Tá athrú sun-
tasach tagtha ar chúrsaí sa
Dáil, le 76 suíochán ag Fine
Gael, 37 ag an Lucht Oibre, 15
ag Sinn Féin, 15 ag na neamh-
spleáigh, 4 ag páirtithe eile,
agus gan ach 20 ag Fianna Fáil.
Níl suíochán ar bith faighte ag
an bPáirtí Glas. Cé nár éirigh le
Fianna Fáil suíochán a fháil do
bhanpholaiteoir ar bith, tá 25
TD mná againn sa Dáil anois,
an líon is airde riamh i stair na
tíre. Is deacair a chreidiúint nár
sheas ach 86 bean san oll-
toghchán seo, is é sin 15.2% de
na hiarrthóirí ar fad, agus gur
éirigh chomh maith sin leo.

Agus Gaelscéal ag dul i gcló,
tá Fine Gael agus Páirtí an
Lucht Oibre i mbun caintean-
na faoi chomhrialtas a bhunú,
den tríú lá as a chéile. Ceaptar
go rachaidh an dá pháirtí i
gcomhrialtas lena chéile, ach
ní fios rud ar bith go cinnte go
fóill, agus caithfidh siad plé a
dhéanamh lena chéile ar chuid
de na mórcheisteanna, sula
dtagann siad ar chinneadh ar
bith.

Bhí ráta an-ard vótála de
70% ann i mbliana, agus
tugadh vóta uimhir a haon do
Martin Heydon ó Fhine Gael,
Pearse Doherty ó Shinn Féin
agus Michael Noonan ó Fhine
Gael i níos mó ná 30% de
chásanna. 

Den chéad uair riamh, tá TD
againn atá aerach go hoscailte,
is é sin Dominic Hannigan ó
oirthear na Mí. Sheas an tUasal
Hannigan in Olltoghchán 2007
ach níor éirigh leis suíochán a
fháil. D’éirigh leis an bpo-
laiteoir óg, Eoghan Murphy, ó
Fhine Gael, suíochán a bhaint
amach freisin, agus é 28 bliain
d’aois. Cuimhneoidh daoine
ar an bhforbróir Mick Wallace

ó Loch Garman, a d’fhógair ar
Tonight with Vincent Browne
go raibh sé ag seasamh don
Dáil. Chaith sé féin agus a
fhoireann toghchánaíochta
bándearg agus iad i mbun sto-
caireachta. In ainneoin nár
shíl mórán daoine go raibh
seans aige, fuair sé an líon
vótaí is mó sa dáilcheantar!

Choinnigh Lucinda
Creighton ó Fhine Gael a
suíochán i mBÁC. Is bean í seo
a tharraing  conspóid i mí
Feabhra 2011 de bharr a ráitis
go raibh sí in aghaidh pósadh
comhghnéis, cé go dtugann sí
tacaíocht do pháirtnéireacht
shibhialta. Ta suíochán faighte
ag Michael Lowry freisin, fear
atá ag iarraidh casino i stíl Las
Vegas, ar luach €460 milliún, a
thógáil ina thoghcheantar
féin.

Nuair a bhuailfidh an 31ú
Dáil le chéile den chéad uair
Dé Céadaoin seo chugainn ar
an 9 Márta, beidh go leor
aghaidheanna úra ann, agus
polaiteoirí nár shuigh i nDáil
Éireann riamh. Sa 30ú Dáil, ba
í Lucinda Creighton ó Fhine
Gael, a sheas i ndáilcheantar
Bhaile Átha Cliath Thoir
Theas, an TD ab óige, ag 31 bli-
ain d’aois. Anois, tá polaiteoir
eile ó Fhine Gael ar an TD is

óige sa Dáil. Níl Simon Harris,
a sheas i ndáilcheantar Chill
Mhantáin, ach ceithre bliana
fichead d’aois agus é ag tab-
hairt faoin bpolaitíocht le dío-
grais. Cé nach bhfuair Mary
Lou McDonald ó Shinn Féin
suíochán sa 30ú Dáil, tá
suíochán faighte aici ó Oll-
toghchán 2011. 

Ar dhuine de na neamh-
spleáigh atá tofa sa Dáil, tá
Luke 'Ming' Flanagan, fear a
bhíonn ag feachtasaíocht
chun cannabas a dhéanamh
dleathach, agus chun cearta
níos fearr a fháil dóibh siúd a
bhíonn ag gearradh móna. 

Tá líon mór múinteoirí tofa
sa Dáil nua, chomh maith le
feirmeoirí, iascairí, dlíodóirí
agus go leor eile. 

Ba í Joan Burton (Lucht
Oibre) an chéad TD a fuair
suíochán sa Dáil nua, agus
Seán Kyne (FG) an TD deire-
anach. Toghadh é i
nDáilcheantar na Gaillimhe
Thiar, Dé Céadaoin, i ndiaidh
cúpla lá an-chrua agus tuir-
siúil de chomhaireamh agus
athchomhaireamh agus ath-
chomhaireamh eile, inar
tháinig an neamhspleách
Catherine Connolly an-ghar
do shuíochán a bhaint
amach.

Iarrthóir Fhine Gael do Bhaile
Átha Cliath Lárdheisceart,
Catherine Byrne, ag ceiliúradh
tar eis di suíochán a bhuachan. 
PIC: LAURA HUTTON/PHOTOCALL IRELAND



Litir ó chailín Gaeltachta óg
freagartha i mBéarla ag Fine

Imní ar Scoil Ghaeltachta go mbrúfar Béarla orthu
Ar lean ó leathanach a haon

Is ar an bhonn sin atá aighneachtaí
á ndéanamh leis an Roinn Oideachais
ag tuismitheoirí agus Bord Stiúrtha
na scoile.

Tá sé mar eisceacht ag an Roinn sa
bheartaíocht nach gcuirfí brú ar scoil
Ghaeilge comhnascadh le scoil
Bhéarla. Go dtí seo, tá an scoil ag fáil
tacaíochta, ní amháin ó na tui-
smitheoirí, ach ó pholaiteoirí an

cheantair.
Ag cruinniú poiblí in Ionad Naomh

Pádraig i nDobhar roimh an oll-
toghchán, ardaíodh an cheist ón urlár
agus gheall Piaras Ó Dochartaigh,
Dinny McGinley agus Thomas
Pringle, an triúr a toghadh don
dáilcheantar, go dtabharfadh siad
tacaíocht don scoil ina feachtas le
fanacht ar oscailt.

Ní seo an chéad uair don scoil bhei-
th faoi bhagairt.

Tríocha bliain ó shin, bhí an rialtas
ag iarraidh scoil Mhín na Mánrach a
dhruid, chomh maith le scoileanna
beaga eile ar fud na tíre.

Ach reachtáil an pobal áitiúil feach-
tas iontach éifeachtach lena coinneáil
oscailte.

Fuair siad tacaíocht an t-am sin ó
pholaiteoirí áitiúla agus ó
eagraíochtaí Gaeilge ar nós
Gaelscoileanna agus Chonradh na
Gaeilge.

D’eisigh Guth na Gaeltachta ráiteas
an tseachtain seo ag iarraidh ar
dhaoine i gceantracha tuaithe ina
bhfuil scoileanna beaga Gaeilge bhei-
th ar a bhfaicheall agus scríobh chuig
an Roinn Oideachais má bhíonn imní
orthu faoi thodhchaí scoileanna
beaga ina gceantar faoin scéim úr.

Is fada an lá Guth na Gaeltachta ag
plé le cúrsaí oideachais i gceantracha
Gaeltachta agus tá an chuma air go
mbeidh sé seo ina ábhar imní do go

leor pobal sa Ghaeltacht.
Meastar go sábhálfadh an Roinn

suas le €30,000 sa bhliain dá ndruid-
fí an scoil i Mín na Mánrach ach, má
chuirtear costas iompair na bpáistí
chuig scoil eile san áireamh, ní
bheadh mórán de shábhail airgid i
gceist i gcomparáid leis an chailleadh
cultúrtha don phobal. Sin ceann de
na ceisteanna a bheas le freagairt ag
an rialtas úr agus déanfar breithiúnas
orthu dá réir.

Meadhbh Ní Eadhra

LE tamall anuas tá olc ar go leor daoine
mar gheall ar pholasaí Fhine Gael i leith na
Gaeilge mar ábhar Ardteiste. Mothaíonn
cailín óg ó Ghaeltacht Ráth Chairn go
láidir go bhfuil an polasaí sin mícheart

agus go ndéanfaidh sé dochar don
Ghaeilge, agus mar sin scríobh sí litir i
nGaeilge chuig an bpáirtí, ag míniú a cás
agus ag impí orthu éisteacht léi. Ar an 22
Feabhra 2011, fuair sí litir ar ais ón bpáirtí,
i mBéarla. Tá an litir le léamh thíos, agus
gan focal Gaeilge air.

Soláthar Gaelscolaíochta nua do Chontae an Dúin
Meadhbh Ní Eadhra

TÁ Seán Ó Coinn, Príomhfhei-
dhmeannach Chomhairle na
Gaelscolaíochta, i ndiaidh
fáiltiú roimh chinneadh an Aire
Oideachais soláthar iar-bhun-
scolaíochta trí Ghaeilge a
cheadú i gContae an Dúin.
Lonnófar an soláthar nua in
Aonad lán-Ghaeilge in Ardscoil
Naomh Maolmhaodhóg,
Caisleán Uidhilín, agus riar-

faidh sé ar dhaltaí ó bhun-
scoileanna lán-Ghaeilge i
gCaisleán Uidhilín, i gCill
Chaoil agus i nDún Pádraig.
Fágann seo go mbeidh 4 scoil
ar fad ann ina bhfuil soláthar
iar-bhunscolaíochta trí
Ghaeilge á chur ar fáil ó thuaidh
- Coláiste Feirste i mBéal
Feirste, Coláiste Chaitríona in
Ard Mhacha, agus soláthar nua
a bunaíodh in 2010 i gClochar
Naomh Iósaf, Domhnach Mór.

Is é soláthar na hiar-bhunsco-
laíochta trí Ghaeilge an dúshlán
is mó atá ann don earnáil faoi
láthair, dar le Seán Ó Coinn. Tá
Comhairle na Gaelscolaíochta
ag obair faoi láthair le tui-
smitheoirí agus le bunscoilean-
na lán-Ghaeilge i Machaire
Rátha agus i gCathair Dhoire i
dtreo soláthar iar-bhunsco-
laíochta trí Ghaeilge a fhorbairt
do dhaltaí lán-Ghaeilge sna
ceantair sin faoi 2012.   

Albam Rí-Rá le fáil saor in aisce amárach!
BEIDH Albam Rí-Rá ar fáil saor
in aisce leis an Irish Daily Star
ar an Satharn 5 Márta. Beidh
ceol iontach trí Ghaeilge le
cloisteáil ó bhannaí éagsúla ar
an dlúthdhiosca seo. Ina
measc tá The Coronas, The
Rubberbandits, Republic of

Loose, Delorentos, Heathers,
Ham Sandwich, The Flaws, Fox
Avenue, The Riptide Move-
ment, The Spikes, Miracle Bell
agus Mo Hat Mo Gheansaí.
Beidh Raidió Rí-Rá beo ar FM
ón 5 go 18 Márta 2011 le seónna
beo ó 07:30 go 20:00. Beidh

comórtais, craic agus ceol le
cloisteáil ar an raidió. Is féidir
éisteacht le Raidió Rí-Rá ar
92.1FM i mBaile Átha Cliath, ar
99.1FM i nGaillimh agus ar
106.7FM i gCorcaigh. Bíonn an
stáisiún raidió seo beo ar
www.rrr.ie i gcónaí. 

Fostaithe MFG
i gConamara
ar stailc
Treasa Bhreathnach 

CHAITH fostaithe de chuid
Mheitheal Forbartha na
Gaeltachta (MFG) i Rosmuc,
Contae na Gaillimhe vóta ar
son gníomhaíocht thion-
sclaíoch agus ar son
gníomhaíocht stailce ar an
gCéadaoin seo caite.  Is de
bharr cur i bhfeidhm aon-
taobhach ciorruithe pá agus
na bhfógraí scoir an tseach-
tain seo caite a tógadh an cin-
neadh. 
Tugadh litreacha scoir do
cheathrar fostaithe ar an
gCéadaoin (23 Feabhra) agus,
dar leis an mbainistíocht, is

de barr fadhbanna buiséid a
bhí orthu na litreacha scoir a
thabhairt don cheathrar:
Gearóid Ó Fátharta, Máire Uí
Ghiobúin, Deirdre Nic Dhon-
nacha agus Tríona Ní Ráinne.
Dar le cathaoirleach
Mheitheal Forbartha na
Gaeltachta, Gearóid de
Faoite, nach bhfuil sa phost
ach ar feadh timpeall 8
seachtainí, “Tuigim cás an
rialtais nua.  Tá deacrachtaí
móra ann ag iarraidh a bheith
ag feidhmiú le buiséad atá
gearrtha.”
Deir Diane Jackson ó SIPTU,
“Ní ghlacann SIPTU go bhfuil
iomarcaíochtaí ag teastáil

chun feidhmiú taobh istigh
de bhuiséad 2010.  
Tá tairiscint déanta ag an
aontas atá inoibrithe, a
choinníonn poist agus a
chosnaíonn na seirbhísí cáil-
iúla atá á chur ar fáil don
bpobal ag ár mbaill.” 
I ráiteas a d’éisigh siad deir
siad chomh maith go bhfuil
SIPTU ag lorg go dtarraingeo-
far siar na hiomarcaíochtaí sa
chaoi agus gur féidir leis an
dá pháirtí comhráití sun-
tasacha a bheith acu chun
réiteach sásúil a fháil.  Go dtí
seo, deir siad,  tá sé diúltaithe
ag bainistíocht MFG labhairt
leo. 

Cás nua
ann maidir
le Buama
na hÓmaí
Cead tugtha do Laurence Rush an dlí a chur ar
Stát-Rúnaí an Tuaiscirt agus ar Ardchonstábla
Sheirbhís Phóilíneachta Thuaisceart Éireann
Anton Mac Cába

Tá dul chun cinn suntasach sa
chás is tábhachtaí maidir le
buama na hÓmaí. Thug bre-
itheamh san Ard-Chúirt i
mBéal Feirste cead do Lau-

rence Rush dul ar aghaidh agus an dlí a
chur ar Stát-Rúnaí an Tuaiscirt agus ar
Ardchonstábla Sheirbhís Phóilíneachta
Thuaisceart Éireann. 

Tá Rush ag cur faillí ina ndualgaisí i
leith na beirte. De bharr na faillí seo,
níor chuir siad cosc ar an bhuama teacht
isteach chun na hÓmaí, agus ní dhearna
siad an choir a fhiosrú mar is ceart. 

Ní amháin go gcuirfidh an cás leis an
eolas faoin uafás in 1998, nuair a
maraíodh 29 agus cúpla sa bhroinn, ach
thiocfadh leis an dlí sa Ríocht Aontaithe
a athrú, sin maidir leis an dualgas atá ar
na péas daoine a chosaint ó dhochar.

Scriosadh an cás seo amach mí na
Bealtaine anuraidh. Dé hAoine seo caite
rialaigh breitheamh san Ard-Chúirt i
bhfabhar achomharc Rush. Rinneadh
an rialú seo ar bhonn argóna creatlaí ó
dhlíodóirí Rush, gan éisteacht le
fianaise ar bith óna chuid dlíodóirí. 

Ní raibh Rush féin ábalta bheith i
láthair. Tá sé go dona tinn san ospidéal
ag an bhomaite. Níl sé ábalta agallaimh
a thabhairt. Dúirt sé liom oíche Luain
agus mé ar cuairt chuige go raibh an-
áthas air as an rud a tharla.

Dúirt Des Doherty, dlíodóir Rush,
gurbh fhéidir an-impleachtaí bheith ag
cás Rush. “Tá an dlí i staid éabhlóide
maidir lena mbaineann leis an dualgas
cúraim atá ar na péas agus na fórsaí
slándála maidir le baill den phobal,” ar
seisean. “Tá sé ina fhéidearthacht ag cás
leithéidí cinn seo Laurence, an dlí maid-
ir leis an ábhar seo a dhéanamh soiléir,
nó é a athrú.” Tá cosúlachtaí idir cás
Rush agus buamaí Bhaile Átha Cliath
agus Mhuineacháin an 17ú  Bealtaine
1974. Maraíodh 33 sna hionsaithe. Ba ar
dhílseoirí a cuireadh an locht.
Chruthaigh Binse Fiosrúcháin Barron
go raibh lámh ag gníomhairí de chuid
fhórsaí rúnda na Breataine san uafás. 

I gcás na hÓmaí, cháin Ombudsman
na bPéas an fiosrúchán go láidir i dtu-
arascáil. Bhí Peter Keeley, gníomhaire

de chuid na seirbhísí faisnéise, ar imeall
an Fhíor-IRA i ndeisceart Ard Mhacha.
Rinne seisean líomhaintí gur thug sé
eolas do Bhrainse Speisialta na bpéas go
raibh ionsaí le tarlú. Thug duine anaith-
nid rabhadh do na péas ar an fhón go
mbeadh ionsaí ar an Ómaigh lá an bhua-
ma. Leis, tá amhras ar Doherty “go raibh
Stát na hÉireann agus Stát na Breataine
ag cosaint brathadóir tábhachtach den
FBI, gurbh fhéidir gur ionsíothlaigh sé
an Fíor-IRA.”

Tá sé sé bliana ó rinne Rush páipéirí a
sheirbheáil sa chás. Dúirt Doherty gur
cuireadh an-mhoill ar an chás. Bhí an
Aoine seo caite ar an chéad éisteacht
phoiblí. Ar feadh dhá bhliain, bhí éis-
teachtaí roimh Mháistir na hArd-
Chúirte. Níor ligeadh iriseoirí ná baill
den phobal isteach. “Ba léir dom go
ndéanfadh an Stát a sheacht ndícheall le
nach n-éistfí cás Laurence go poiblí,”
arsa Doherty. Níl baint idir cás Rush
agus cás a thóg baill den Omagh Sup-
port and Self Help Group. Bhí seo in
éadán cúigear poblachtach as ceantar
dheisceart Ard Mhacha/ thuaisceart Lú/
oir-thuaisceart Mhuineacháin. Rialaigh
cúirt go raibh páirt ag ceathrar orthu seo
sa bhuama. Ba iad na dlíodóirí H20 as
Londain a ghníomhaigh thar ceann an
ghrúpa seo. Fuair an cás maoiniú ó rial-
tas na Breataine. Bhí tacaíocht na
bunaíochta leis. Bhí Rush ina ghearánaí
sa chás seo nuair a thosaigh sé. D’éirigh
sé as ag tús 2002. Roinnt míonna dár
gcionn díbríodh as an Omagh Support
and Self Help Group é. Bhí sé de chead
ag Rush an cás a thógáil mar gur
maraíodh a bhean, Libbi, sa bhuama.

Comóradh 30 Bliain ar
na Stailceanna Ocrais
Meadhbh Ní Eadhra

CHUN comóradh 30 bliain a
dhéanamh ar stailceanna ocrais
1981, ina bhfuair deichniúr
Poblachtach bás sna H-blocanna
sa Cheis Fhada, bhailigh líon mór
daoine le chéile in áiteanna
éagsúla ar fud na tíre an tseachtain
seo i gcuimhne ar an méid a thar-
la. 

Cothrom le tríocha bliain ó shin
ón Mháirt 1 Márta, thosaigh an
cime Poblachtach Bobby Sands an
dara stailc ocrais do stádas
polaitiúil sna H-blocanna sa Cheis
Fhada. Bhí bigil choinnle ann

oíche Dé Máirt i gcuimhne ar
Bobby Sands, Francis Hughes, Ray
McCreesh, Patsy O’Hara, Joe
McDonnell, Martin Hurson, Kevin
Lynch, Kieran Doherty, Thomas
McElwee agus Mickey Devine. 

Ag an ócáid i mBaile Andarsan i
mBéal Feirste Dé Máirt, labhair
Pádraig Mac Coitir ó Éirigí, a ghlac
páirt in agóid na mblaincéad fad is
a bhí na cimí poblachtacha ag
troid do stádas polaitiúil, labhair
sé faoi na stailceanna ocrais agus
faoin tionchar a bhí acu ar pho-
laitíocht agus sochaí na tíre. 

Bhí polaiteoirí Shinn Féin ó gach
cearn den tír bailithe le chéile ar

an lá céanna ag Leabharlann Linen
Hall i mBéal Feirste, agus iad ag
seoladh taispeántais chun
comóradh 30 bliain a dhéanamh ar
na stailceanna ocrais. 

Ba é Leas Chéad Aire an Tuais-
cirt, Martin McGuinness, a d’oscail
an taispeántas go hoifigiúil. Dúirt
sé gur taispeántas “an-
chumhachtach” a bhí ann. 

Tá iarsmaí agus éadach a chaith
cuid den deichniúr stailceoir
ocrais le feiceáil ann. Beidh an
taispeántas ag bogadh ó Bhéal
Feirste i rith na bliana seo, agus ag
dul go Baile Átha Cliath, an
Ómaigh agus áiteanna eile.

Deireadh á mholadh le
dríodar éisc a
chaitheamh chun farraige
Treasa Bhreathnach

MHOL Coimisinéir Iascaireachta na
hEorpa, Maria Damanaki, ag cruin-
niú leis na hairí ar an Mháirt seo
caite gur cheart deireadh a chur le
dríodar éisc san earnáil iascaireach-
ta. 

Reáchtáladh an cruinniú mar
pháirt den phróiseas comhair-
liúcháin d’athchóirithe ar an
gComhbheartas Iascaireachta
(CFP).  San óráid a rinne Damanaki
dúirt sí go meastar go raibh 7.3 mil-
liún tonna d’éisc caite chun farraige,
marbh, in 2004, nó 8% de mharú na
n-iasc iomlán.  

Deir sí chomh maith, “San ias-
cach iasc geal caitear suas le leath
de ghabháil thar bord agus san ias-
cach leathóg (flatfish), tá muid ag
caint ar suas le 70% den ghabháil.” 

Tá feachtas ardphróifíle á
reáchtáil ag Hugh Fearnly-Whitten-
sall i Sasana agus é ag iarraidh
deireadh a chur leis an gcleachtas
dríodar éisc a chaitheamh chun far-
raige, agus litreacha ag moladh an
méid sin seolta aige chuig Damana-
ki.  Is láithreoir teilifíse é Hugh ar an
gclár ‘Fish Fight’ ar Channel 4, agus
go dtí seo tá 655,809 ag tacú lena
fheachtas agus an t-uafás
poiblíochta faighte aige dá chás. 

Is é Lorcán Ó Cinnéide an
cathaoirleach ar Eagras Táirgeoirí
Éisc na hÉireann (IFPO) agus deir
sé, “Tá muid iontach imníoch faoin
gcur chuige dromchlach, bunaithe
ar chaidreamh poiblí atá á thógáil ag
an gcoimisinéir.  Bheadh cosc iom-
lán amach is amach áiféiseach.”  

D’aontaigh Brendan Smith, an iar-
Aire Talmhaíochta, Iascaigh agus

Bia, sna laethanta deiridh aige mar
Aire, nach n-oibreoidh cosc iomlán
ar dhríodar éisc, mar nach mbeadh
tacaíocht an tionscail aige. Dúirt sé,
“Má tá muid ag iarraidh méid an
dríodair a laghdú bheadh seans i
bhfad níos fearr ag polasaí
réamhshainithe [predefined] líon
an dríodair a laghdú.”  

Deir an tUasal Smith chomh
maith go ndeachthas i gcomhar leis
na geallsealbhóirí san earnáil in
Éirinn agus go bhfuil siad tiomanta
chun líon an dríodair a laghdú ar
bhonn iascach ar iascach. Síleann
Damanaki go dteastaíonn, “Dialan-
na loinge agus CCTV, nó breathnóirí
ar bháid thar fhad áirithe,” chun go

n-oibreoidh an plean.  Bíonn
faireachas satailíte i gceist ar riar
maith de na báid cheana féin. 

Deir Lorcán Ó Cinnéide,
“Déanann muid comhghairdeas leis
an rialtas úr a bhfuil gach cosúlacht
ann gurb iad Fine Gael agus Páirtí
an Lucht Oibre a bheidh iontu.  Tá
muid ag súil lena bheith ag obair leo
agus muid ag iarraidh na fadhbanna
ollmhóra san earnáil a réiteach agus
ar ndóigh na féidearthachtaí maidir
le poist san earnáil a sheachadadh.”

Tá súil go gcuirfidh Coimisiún na
hEorpa polasaí athchóirithe an
Chomhbheartais Iascaireachta
(CFP) i láthair taobh istigh de roinnt
míonna. 

Laurence Rush a chaill a bhean chéile,
Libby, sa bhuama ar an Ómaigh.
(PIC. PHOTOCALL IRELAND)

Iarratais nua
d’fhaoiseamh 
úis mhorgáistí

Tá uasghrádú déanta le déanaí ag Cáin agus Custaim na hÉireann
ar a gcuid seirbhísí ar líne d’éilimh fhaoiseamh cánach ar an
bpointe d’ús mhorgáiste. 

Ón 3 Márta 2011 ar aghaidh, ba chóir go mbeadh iarratais nua
don Fhaoiseamh Úis Mhorgáiste déanta ar líne ag
www.revenue.ie/go/024. Is seirbhís níos éifeachtaí é seo a
thugann seans do chustaiméirí an t-eolas ar fad a thabhairt i
mbealach atá éasca le húsáid.

Má tá tú i dteideal Fhaoiseamh Úis ar Mhorgáiste nár éiligh tú
cheana, bá chóir duit an t-iarratas sin a dhéanamh ar líne freisin.
Is féidir iarratais a théann siar chomh fada le ceithre bliana
cánach a dhéanamh.

Le breis eolais a fháil faoi conas d’iarratas a dhéanamh don
Fhaoiseamh Úis Mhorgáiste, téigh chuig www.revenue.ie/go/024
nó déan teagmháil le líne chabhrach TRS ag 1890 46 36 26.

Na Cláir Forbartha Pobail chun an
próiséas comhtháite a dhiúltú?
Treasa Bhreathnach 

TÁ próiseas comhtháite ar struchtúir
phobail agus áitiúla de chuid na
Roinne Gnóthaí Pobail, Comhionan-
nais agus Gaeltachta á chur i gcrích ó
2007 i leith, ach ní mó ná sásta atá
roinnt eagraíochtaí pobail leis an
bpróiseas seo.  

Níl na cláir forbartha pobail ar na

hoileáin thiar sásta leis an bpróiseas
comhtháite mar atá sé dóibh mar go
síleann siad go bhfuil riachtanais
éagsúla acu i gcomparáid leis na hea-
graíochtaí forbartha pobail agus
áitiúla ar an mórthír.  

Chas roinnt de bhainisteoirí na
gclár forbartha pobail leis an Aire
Gaeltachta Pat Carey sular fhág sé an
rialtas chun a míshástacht a léiriú ach

anois gan Aire ar an Roinn chéanna tá
cúrsaí an-éiginnte dóibh.  

Is é fís na Roinne ná gur cheart do
na hoileáin thiar uile a bheidh
comhtháite faoin aon Oifig amháin,
lonnaithe ar Inis Oírr, mar gheall gur
ansin atá ardoifig ‘Comhar na
nOileán’.  

Dá dtarlódh sé seo, bheadh ar
dhaoine ó Oileán Bhéarra i gCorcaigh

agus Inis Bó Finne, mar shampla,
agus ó na hoileáin eile a bhfuil clár
forbartha pobail orthu taisteal chuig
Inis Oírr dá mbeadh aon cheo uathu
ar a n-oileán féin.  

Deir John Walsh, cathaoirleach
‘Comhar na nOileán’, agus bainisteoir
an chláir forbartha pobail ar Oileán
Bhéarra, “Tá rudaí an-éiginnte dúinn
faoi láthair agus muid fágtha i ‘limbo’

anois leis an athrú rialtais. Tá bainis-
teoirí uile na gclár forbartha pobail
chun casadh le chéile i nGaillimh ar
an Luan nó an Mháirt seo chugainn
chun plean don todhchaí a chinntiú
agus cinneadh a dhéanamh an bhfan-
faidh muid glan ón gcóras
comhtháite agus céard iad na him-
pleachtaí a bheadh ann dá ndéanfadh
muid é seo.”  

Vóta láidir faighte ag Fine
Gael i gCiarraí Thuaidh
Labhair an TD Jimmy Deenihan le Meadhbh Ní Eadhra  
TOGHADH an tUasal Jimmy
Deenihan ó Fhine Gael ar an
gcéad chomhaireamh i gCiar-
raí Thuaidh/Luimneach Thiar
Dé Sathairn seo caite, agus
fuair sé vóta an-ard ar fad.
Bhí trí shuíochán san iomlán
le líonadh sa dáilcheantar seo
agus aon iarrthóir déag in
iomaíocht lena chéile. 
“Tá mé an-sásta ar fad, dar
ndóigh. Bhí an feachtas don
Olltoghchán seo níos éasca
ná blianta eile, mar gheall go
raibh an oiread sin daoine in
aghaidh an rialtais, agus bhí
muid chomh láidir sin ar son
athrú,” ar sé. “Bhí sé an-éasca
ag na doirse; ní raibh sé riamh
chomh héasca sin. Bhí daoine
an-dearfach inár leith, cé go
bhfuil siad an-fheargach san
am i láthair mar gheall ar an
gcóras polaitíochta. Thug mé
faoi deara go raibh daoine an-
oscailte d’athrú i ndiaidh
dóibh an fhearg sin a léiriú.
Bheadh iontas orm mura n-
éireodh liom suíochán a fháil
sa dáilcheantar seo; bhí go
leor daoine ag tacú liom. Tá
sé an-deacair a rá le daoine cé
dó/di ar cheart dóibh vóta a
chaitheamh ar a shon, agus
mar sin cé nár bhain muid
(Fine Gael) an dara suíochán i
gCiarraí Thuaidh, rinneamar
ár ndícheall agus sin mar atá.”

Is ó Lios Tuathail i gCiarraí
do Deenihan agus tá sé mar
Theachta Dála ó 1987. 

Deir sé go raibh Fine Gael
ag iarraidh rialtas aon pháirtí
a bhunú, ach nach dtarlóidh
sé sin anois.

“Tá an chuma ar an scéal
gur comhrialtas a bheidh ann
idir Fine Gael agus an Lucht
Oibre,” ar sé.

“Cibé cé a bheidh sa rialtas,
tá dúshláin ollmhóra rompu.
Tá gá le ceartú fioscach mór.”

Cosúil le Martin Ferris,
creideann Deenihan gurb í an
dúshlán is mó atá roimhe sa
dáilcheantar seo ná fos-
taíocht. 

“Tá dhá fhéidearthacht
ann faoi láthair; tá togra
leachta agus gáis nádúrtha
ann i dTairbeart, agus tá an t-
ionad domhanda d’fheabhas

cógaisíochta ann i dTrá Lí. Tá
togra Thairbirt ag na
staideanna deireanacha anois
agus níl an togra eile ach ag
tosú. 

Freisin, tá páirc theicneo-
laíochta Thrá Lí ann agus tá
cúpla féidearthacht ann. Mar
sin, tá trí thogra ann atá beo
faoi láthair. Táim ag iarraidh
iad sin a chur chun tosaigh a
mhéid agus is féidir liom,” ar
sé.

“Tá na blianta is deacra
riamh le teacht dár dtír, is
cuma cé a bheidh i
gcumhacht. Beidh tionchar
ag an mbealach a réitítear
fadhbanna ar thodhchaí na
tíre seo. Táim muiníneach
gur féidir le hEnda Kenny na
dúshláin seo go léir a shárú.”

Cad faoi Deenihan féin, cé
na sainspéiseanna atá aige?
Bhuaigh sé boinn i gCraobh
Pheile na hÉireann le Ciarraí

in 1975, 1978, 1979, 1980 agus
in 1981 nuair a bhí sé mar
chaptaen ar an bhfoireann.
Mar sin is léir gur fear mór
CLG é.

“Tá an-dúil agam sa spórt,
agus tá sé sin ceangailte le
sláinte agus sláinte
choisctheach,” ar sé. “Tá an-
bhaint agam le cúrsaí
turasóireachta freisin agus
leis na healaíona. Bím ag plé
leis na healaíona go minic ar
aon nós, i ngach rud a
dhéanaim. 

Ar ndóigh, táim ag déileáil
freisin le todhchaí ospidéal
Thrá Lí, agus tá suim agam i
gcúrsaí oideachais mar gur
iar-mhúinteoir mé. 

Tá spéis agam i réimse
leathan rudaí.”

Ar cheist na Gaeilge, deir sé
go mbeidh Enda Kenny “an-
ghníomhach” ag cur na
Gaeilge chun cinn. Cad faoi
pholasaí Fhine Gael i leith na
Gaeilge san Ardteist?

“Bhí míthuiscint ann i rith
an fheachtais olltoghcháin
faoinár bpolasaí i leith na
Gaeilge, agus chaill muid
vótaí dá bharr,” ar sé. “Chaill
muid go leor vótaí i gceantair
Ghaeltachta, gan amhras ar
bith. Ach creidim go láidir go
mbeidh Enda Kenny an-dear-
fach faoin nGaeilge. 

Tá grá aige don teanga,
chuaigh a chuid paistí chuig
Gaelscoileanna, agus
labhraíonn siad an Ghaeilge
sa bhaile. 

Aontaím lena pholasaí
Gaeilge agus tá sé táb-
hachtach nach gcuirtear an
bhéim ar fad ar na scoileanna
agus ar an Ardteist. Ba cheart
go mbeadh gach duine in ann
an Ghaeilge a labhairt, ní
díreach cúpla focal.”

“Bhí míthuiscint ann i
rith an fheachtais oll-
toghcháin faoinár
bpolasaí i leith na
Gaeilge, agus chaill
muid vótaí dá bharr,”
ar sé. “Chaill muid go
leor vótaí i gceantair
Ghaeltachta, gan
amhras ar bith.”

An bhfuil fógra agat?
Tóg fógra le Gaelscéal, lascaine le fáil ar leathanach folúntais.
Déan teagmháil le Patricia ag 086–0234251 nó fograi@gaelsceal.ie

An bhfuil patrún anseo?
Danny Brown 

SA bhliain 2001, díreach roimh
olltoghchán, bhronn an tAire
Comhshaoil Frank Fahy cead
pleanála ar Shell don tionsc-
namh gás a thabhairt i dtír in
Iorras Mhaigh Eo.

Sa bhliain 2007, díreach
roimh cheapadh comh-
aireachta úire, bhronn an
tAire Comhshaoil Dick Roche
cead pleanála don chuid
dheireanach den M3 thart ar
Ghleann Gabhra.

An mhí seo, ar lá an oll-
toghcháin, bhronn Pat Carey,
a bhí ina Aire Fuinnimh ar
feadh 

tréimhse gairide, cead
pleanála ar Shell don chuid
dheireanach den phíblíne
suas Sruth Mhadadh Conn
tríd Limistéar  faoi Chosaint
Speisialta idir Gleann na gCad
agus an scaglann ag Béal an
Átha Buí.

Tá an chuma air go mbíonn
an rialtas ag déileáil le ceis-
teanna conspóideacha
pleanála ar bhealach nach
bhfuil go hiomlán tré-

dhearcach.
Tá cinneadh Pat Carey

cáinte ag go leor grúpaí, idir
pholaitiúil agus phobail, ach
níl iomrá ar bith ar athrú
polasaí ón rialtas nua ar an
cheist seo mar thug Fine Gael
tacaíocht do scéim Shell ó
thosaigh sí.

Bhí na polaiteoirí a bheas sa
fhreasúra in éadan an rialtais
úir i dtús áite sa cháineadh.

Dúirt Martin Ferris as Sinn
Féin nach raibh an t-údarás
morálta ag an Aire an cin-
neadh a dhéanamh ar lá an
toghcháin inar chaill sé féin a
shuíochán agus inar chaill a
pháirtí a ngreim ar
chumhacht sa tír.

Dúirt Joe Higgins as an
Pháirtí Sóisialach go raibh sé
dochreidte go ndéanfadh rial-
tas a raibh meas an phobail
caillte acu cinneadh chomh
tábhachtach sin ar lá an
toghcháin agus d’fhógair go
mbeadh a pháirtí agus
Comhghuaillíocht na hEite
Clé Aontaithe ag troid in
aghaidh an chinnidh sa Dáil.
D’iarr sé ar an rialtas úr an

cead a tharraingt siar ón tion-
scnamh. De réir cosúlachta,
níl cuid de Pháirtí an Lucht
Oibre sásta leis an chinneadh,
nó leis an dóigh inar fógraíodh
é, ach oiread.

Dúirt an t-urlabhraí ar chúr-
saí mara don pháirtí, Michael
McCarthy, go raibh imní air
faoin dóigh agus faoin uair a
fógraíodh an cinneadh.

Chuaigh Michael D Higgins
níos faide, ag rá go mbeadh
impleachtaí móra leis an chin-
neadh agus gur chóir é a
dhéanamh agus a fhógairt ar
bhealach i bhfad níos oscailte.

Cé go ndúirt urlabhraí don
Roinn Fuinnimh nach raibh
ann ach cuid den phróiseas i
ndiaidh don Bhord Pleanála
ceadúnas a mholadh do Shell
i mí Eanáir, dúirt urlabhraí
don Chomhaontas Glas nach
raibh an páipéarachas ar
dheasc an Aire Fuinnimh
Eamonn Ryan nuair a d’éirigh
sé as oifig leis an chuid eile dá
pháirtí ar 23 Eanáir.

Má bhí iontas ar na
polaiteoirí, ní raibh lá iontais
ar na grúpaí pobail atá in
éadan an tionscnaimh i gCill
Chomáin. Dúirt Maura Har-
rington go raibh gach rún ag
Shell chun Sáile leanstan ar
aghaidh leis an troid in

aghaidh an phíplíne a bheith
ag dul trína bpobal, is cuma an
raibh ceadúnas ag Shell nó
nach raibh.

Ní raibh Pobal Chill
Chomáin ábalta, nó toil-
teanach, a rá cén chéad chéim
eile a ghlacfadh siad in
aghaidh an tionscnaimh ach
níl siad sásta leis an scéim, ná
leis an dóigh inar fógraíodh an
ceadúnas úr seo.

Tá An Taisce chun athbhre-
ithiúnas dlí a chuartú ar an
chead a thug an Bord Pleanála
do Shell, ag déanamh tagairt
d’ailt ón Chúirt Eorpach faoi
chead pleanála do thograí
móra infreastruchtúrtha mar
seo atá briste anuas ina ngio-
taí ag na comhlachtaí atá ag
cuartú ceada.

Ach ardaíodh an cheist seo
agus ceisteanna eile cosúil léi
roimhe seo i bParlaimint na
hEorpa, uair amháin ach go
háirithe ag Mary Lou McDon-
ald, agus ní bhfuarthas
sásamh as na freagraí.

Is cosúil go bhfuil bealach
thart ar gach fadhb ag na cor-
paráidí móra agus nach dtug-
tar mórán d’éisteacht do ghrú-
paí pobail. Beidh muintir Chill
Comáin ag guí nach mbeidh
olltoghchán eile againn go
luath.

Gaeltachta na hAlbain

An chéad fhíseán rap
i nGaeilge na hAlban 
Anton Mac Cába

TÁ an chéad fhíseán rap i
nGaeilge na hAlban eisithe ag an
bhanna Bì Beo. Baineann ‘Air
Chall’ leis an alcólachas. Dúirt
James MacLetchie ón mbanna
gur fógra ó rialtas na Breataine a
spreag an t-amhrán. Dúirt sin go
raibh 250,000 le bás a fháil de
bharr alcólachais taobh istigh de
dheich mbliana. 

Dúirt McLetchie go raibh sé
riachtanach amhráin mar ‘Air
Chall’ a dhéanamh, le
sólúbthacht na Gaeilge a tháis-
peáint. “Chonaic 130,000 an
físeán,” ar seisean. “Níl an
Ghaeilge i gcultúr s’againne
amháin – glactar leis ar fud an
domhain.”  Bhí an 130,000 sin in
achan chearn den domhan. B’as
Stáit Aontaithe Mheiriceá do
38% orthu – agus as an Iaráin do
4.3%. “Tá an físeán ina dhóigh
go dtig leis an teanga dul chun
tosaigh,” arsa MacLetchie. “Is
dóigh é mar go dtig leis an tean-

ga dul leis an phríomhshruth.
Tá sé ina bhuntáiste ag an rap

gur féidir tabhairt faoi cheis-
teanna sóisialta tríd. “Tá daoine
óga cleachtaithe ar bheith ag
éisteacht leo sa chrut sin,” arsa
MacLetchie. “Cad chuige nach
n-éistfeadh siad leo i nGaeilge?”

Is banna lán-Ghaeilge é Bì
Beo. Lena mbeatha a bhaint
amach bhí ar James agus a
chomrádaithe sa bhanna aistriú
ó Uidhist a’ Tuath go Londain.
Bíonn siad ag seinnt d’éisteoirí
gan Ghaeilge – a chuireann suim

sa teanga.
“Thiocfadh
linn dul agus
ceol a
dhéanamh i
mBéarla,” ar
seisean.
“Braithimid go
bhfuil sé mar
dhualgas
orainn an
ghlúin óg a
thabhairt chun

tosaigh linn. Táimid ag rá le
daoine óga le Gaeilge amuigh
ansin – tig leat é a dhéanamh.”

Tá bród ar an bhanna go
bhfuil na hamhráin
préamhaithe sna hInse Gall
agus i bpobal na n-oileán. Faoi
láthair tá siad ag obair le ceoltóir
ón mBrasaíl, an t-ábhar sa
Ghaeilge agus sa Phortaingéilis.
Níorbh eol di an Ghaeilge bheith
ann – gur chuala sí Bì Beo. 

Tá ‘Air Chall’ ar fáil ag
http://www.youtube.com/watc
h?v=SWnVUPStLZ4

Gaeilge ar bith ar cheist-
neoir an daonáirimh 
Anton Mac Cába

NÍ bheidh ceistneoir Gaeilge
ar fáil sa daonáireamh atá le
bheith ó thuaidh an 27ú
Márta. Ní bheidh sé ceadaithe
ceistneoirí a líonadh i
nGaeilge, de réir urlabhraí
thar ceann Oifig an Daonáir-
imh. “Tá seo le go mbeadh
próiseáil na gceistneoirí
chomh héasca agus chomh
héifeachtúil ó thaobh costais
de agus is féidir,” arsa an t-
urlabhraí. “Bheadh sé ion-
tach costasach dá mbeadh
orainn eolas a phróiseáil i
gcúig theanga dhéag.” 

Dúirt an t-urlabhraí gur
mhaith leis an Oifig an
Daonáireamh bheith “chomh
cuimsitheach agus is féidir.”
Is féidir tromlach na gceis-
teanna a fhreagairt ach tic a
chur i mbosca. “Tar éis don
cheistneoir a scrúdú, déanfar
cinneadh ar cad a meastar
bheith ina theip leis an
bhfoirm a líonadh,” arsa an t-
urlabhraí.

A mhalairt de scéal atá ann

ó thaobh teangan in Albain.
Dúirt urlabhraí thar ceann
Dhaonáireamh na hAlban go
mbeadh ceistneoir i nGaeilge
s’acu. Beidh, chomh maith,
ceistneoir i nGaeilge na hAl-
ban ar fáil ar line ón 7ú Márta.
Leis, tá suíomh iomlán ar an
daonáireamh i nGaeilge
s’acu. Tá suíomh iomán
Dhaonáireamh Shasana agus
na Breataine Bige ar fáil i
mBreatnais – mar go
gcuirtear an dá thír lena
chéile ó thaobh daonáirimh
dhe. Dheimhnigh urlabhraí
thar ceann Dhaonáireamh na
Breataine Bige go raibh ceist-
neoir Breatnaise ar fáil.

Go dtí seo, níl focal Gaeilge
ar shuíomh an daonáirimh ó
thuaidh. Dúirt an t-urlabhraí
go mbeadh ábhar Gaeilge ar
shuíomh idirlín faoi leith don
Daonáireamh atá le dul beo
an 4ú Márta. Beidh leabhrán
speisialta mar a mbeidh lea-
gan Gaeilge de na ceisteanna
ar fáil. Leis, beidh cuidiú i
nGaeilge ar fáil ó Lárionad
Teagmhála an Daonáirimh.

Déanfar freastal ar an
Ghaeilge – ar aon dul le 14
mionteanga eile.

Tharla seo ainneoin sraith
cruinnithe bheith idir Oifig
an Daonáirimh agus Pobal,
scáthghrúpa phobal na
Gaeilge. Dúirt Janet Muller
thar ceann Pobal gur iarr siad
go mbeadh foirmeacha i
nGaeilge. 

“Is fadhb ollmhór seo,” ar
sise. “Cuireann sé an-imní
orainn faoi cá seasann cúrsaí
maidir le Gaeilge.” Dar léi go
sáraíonn an teip seo an reach-
taíocht Eorpach maidir leis
an Chairt Eorpach um Thean-
gacha Réigiúnacha nó Mion-
laigh.

Chomh maith, tá imní
uirthi faoin dóigh go láimh-
seáiltear cuid de na ceistean-
na maidir leis an Ghaeilge.
“Tá deis caillte le níos mó
eolais a bhailiú faoi úsáid na
Gaeilge,” ar sise. “Ní raibh na
ceisteanna ann. Cé chomh
minic agus a labhraíonn tú
Gaeilge? Cén líofacht atá
agat?”

Ceadaíonn Carey an chuid
dheireanach de phíblíne Shell 

Agóideoir de chuid ‘Shell to Sea’ ag breathnú ar an Solitaire,
long a leagann píopaí do Shell. (PIC. MARK STEDMAN/PHOTOCALL IRELAND)

Banna ceoil

POBAL le hAcht na Gaeilge a
thabhairt chuig Westminster
Meadhbh Ní Eadhra

MAR chuid den obair leanúnach ar
Acht na Gaeilge ó thuaidh, tá POBAL
ag reáchtáil toscaireacht ardphróifíle
go Westminster i mí an Mhárta 2011.
Beidh an toscaireacht atá faoi
chuireadh an SDLP, ag bualadh le
polaiteoirí ó na páirtithe ar fad. 

Deir Príomhfheidhmeannach
POBAL, Janet Muller, nach raibh
“bogadh ar bith de chineál ar bith” ar
cheist Acht na Gaeilge ag an Tionól. 

“Níor comhlíonadh oiread is ceann
amháin de ghealltanais Chill Rímhinn
i dtaca leis an Ghaeilge de. 

Ach, ní thugann sin leithscéal do
rialtas na Breataine – a mhalairt atá
fíor. Tá rialtas na Breataine faoi
cheangal dlí i dtaca lena chuid dual-
gas i gconarthaí éagsúla, Comhaontú
Chill Rímhinn san áireamh, agus sin
an fáth go bhfuil muid ag cur an
dúshláin seo roimh Westminster,” ar
sí. 

Tá Rún Luath Lae (Uimh: 1348),

cláraithe faoi urraíocht ag an Fheisire
Margaret Ritchie. Éilíonn sé Acht na
Gaeilge taobh istigh de sprioc-am
aontaithe. Cheana féin, tá ainm-
neacha 19 bhFeisire Westminster ar
liosta tacaíochta an rúin. 

I gcuideachta leis na hionadaithe ó
POBAL, beidh toscairí eile ann ó
Chomhairle na Gaelscolaíochta, ó
Ghael-Linn, ó Chonradh na Gaeilge, ó
Chomhdháil Náisiúnta na Gaeilge
agus ó Ghlór na nGael. 

“D’fhoilsigh POBAL moltaí aon-

taithe an phobail i dtaca le hAcht na
Gaeilge de, agus tá an cháipéis s’a-
gainne, Acht na Gaeilge TÉ, go fóill
mar bhunchloch éilimh na nGael. Tá
sé leagtha amach ag POBAL Acht na
Gaeilge a chur ar chlár na bpolaiteoirí
ag Westminster,” arsa Janet Muller.

Deir sí go bhfuil sé an-tábhachtach
an Ghaeilge a choinneáil ar an gclár ó
thuaidh, go háirithe anois agus rialtas
nua ag teacht isteach sa deisceart.

“Bhí go leor cainte ann le déanaí
faoin nGaeilge ó dheas, maidir le

polasaí Gaeilge Fhine Gael agus é sin
go léir. Táimid ag iarraidh a chur i
gcuimhne don rialtas nua go bhfuil
pobal Gaeilge in achan chearn den tír
agus go bhfuil sé tábhachtach go
bhfeictear é sin.”

An bhliain seo caite, bhuail POBAL
le baill Choiste na Saineolaithe ar
Chairt na hEorpa do Theangacha
Réigiúnacha nó Mionlaigh. Thacaigh
na saineolaithe neamhspleácha go
láidir le moladh POBAL i leith Acht na
Gaeilge. 

IDIRNÁISIÚNTA

Titim thobann Aire Cosanta na
Gearmáine – Muirnín na Meán
Seosamh Ó Riain

D’éirigh Karl-Theodor zu
Guttenberg (páirtí CSU)
go tobann as a phost mar
Aire Cosanta na Gear-
máine Dé Máirt seo caite

i gcuaifeach conspóide. Muirnín na
meán agus polaiteoir an-chumasach
a bhí i Zu Guttenberg agus bhíothas
ag tuar gur chuile sheans go mbeadh
sé ina sheansailéir lá éigin amach
anseo. Ó lár mhí Feabhra, áfach, bhí
sé sáite i gconspóid nach beag maidir
le tráchtas dochtúireachta a chuir sé
faoi bhráid Ollscoil Bayreuth sa bhli-
ain 2007. Bronnadh céim dochtúra sa
dlí air ag an uair sin, agus, ar ndóigh,
is é an Dr. Zu Guttenburg a thug lucht
na polaitíochta is na meán Gearmá-
nach ar an bpolaiteoir clúiteach
carasmatach cúirtéiseach seo ó shin i
leith. Mar a tharla, bhí an Ollscoil
chomh tógtha lena chuid oibre gur
bhronn sí na marcanna is airde
(‘summa cum laude’) ar a chéim
dochtúra.

Mar a deir an seanfhocal, faraor, ní
féidir an dubh a chur ina gheal, ach
seal. Agus an tOllamh Andreas Fisch-
er-Lescano ag déanamh léirmheasa
ar thráchtas Zu Guttenburg ar 12
Feabhra 2011, thug sé faoi deara gur
rímhinic sa téacs a bhí sleachta iom-
lána, focal ar fhocal, tógtha as ailt
nuachtán (Frankfurter Allgemeine
Zeitung & Neue Zürcher Zeitung),
óráidí, páipéir théarmacha agus
foilseacháin eile nach iad – agus sin
déanta gan na tagairtí cearta cuí do na
bunúdair! Sa bhreis air sin, deal-
raítear gur bhain Zu Guttenburg mí-
úsáid as a sheasamh mar bhall den
Pharlaimint Fheidearálach sa mhéid

gur úsáid sé gan chead seirbhísí
taighde na Parlaiminte agus é i mbun
scríobh a thráchtais.

Ar 16 Feabhra 2011 d’fhoilsigh Die
Südeutsche Zeitung, ceann de
phríomhnuachtáin na tíre, d’fhoil-
sigh siad a bhfuair an tOllamh Fisch-
er-Lescano amach mar aon le ráiteas
de chuid Zu Guttenberg ar ar tharla,
rud a chuir go mór le suim an phobail
san eachtra. Bhí an cat as an mála! Ar

an lá céanna d’eisigh Zu Guttenberg
ráiteas i mBeirlín ag cur in iúl gur
“líomhain áiféiseach í go bhfuil
bradaíl ag baint le mo chéim
dochtúra.” Ina theannta sin, dúirt sé
gur cinnte go ndearna sé botúin
thromchúiseacha sa tráchtas, go
raibh brón air dá réir, ach nach raibh
aon mhailís i gceist ar chor ar bith. 

Thug Zu Guttenburg le fios ar 18
Feabhra nach mbainfadh sé úsáid as

an teideal 'Dochtúir’ a fhad is go raibh
Ollscoil Bayreuth ag fiosrú an scéil.
Anuas air sin, dúirt go raibh sé lán-
sásta obair as lámh a chéile leis an
Ollscoil chun aon mhíthuiscintí i
dtaobh a thráchtais a shoiléiriú go
huile is go hiomlán. Malairt intinne a
bhí mar thoradh, áfach, ar iniúchadh
níos géire is níos mine a rinne Zu Gut-
tenberg ar an tráchtas an deireadh
seachtaine dár gcionn. 

Ag labhairt dó ag slógadh
toghcháin (don Bundesrat i.e. Teach
Uachtarach na Parlaiminte) in aice le
Frankfurt ar an Luan ina dhiaidh sin
(21 Feabhra), dúirt Zu Guttenberg
nach n-úsáidfeadh sé an teideal
acadúil (Dr.) a thuilleadh, cinneadh a
bhí “pianmhar” a thug sé le fios.
Chuir an Ollscoil a chéim dochtúra ar
ceal dhá lá ina dhiaidh sin ar 23
Feabhra, ag cur in iúl gur ‘saruithe
forleathana na rialúchán dochtúra de
bharr easpa luanna’ a bhí taobh thiar
den chinneadh.

In ainneoin thacaíocht an tsean-
sailéara Angela Merkel agus gnaoi
leantach an phobail, d’éirigh Zu Gut-
tenberg as chuile oifig phoiblí ar an
gcéad lá de mhí an Mhárta seo caite.
Dúirt sé le hiriseoirí i mBeirlín ar an lá
céanna go raibh sé “ar an gcéim is
pianmhaire i mo shaol” agus go raibh
sé riamh réidh chun troda, ach gur
shroich sé teorainneacha a nirt. De
réir Angela Merkel, chuir a chinneadh
iontas uirthi agus is ‘le tromchroí’ a
ghlac sí leis. Níl deireadh fós leis an
eachtra, ar ndóigh, mar gheall gur
dhearbhaigh na póilíní i mBayreuth
le gairid go bhfuil imscrúdú coiriúil ar
bun acu de bharr mí-úsáid ábhar
cóipchirt.

Teacht aniar? Tá sé deacair a thuar

faoi láthair céard atá i ndán do Herr
Zu Guttenberg sna blianta amach
anseo i saol polaitíochta na Gear-
máine. Beidh le feiceáil an mbeidh
teacht aniar ann. Má bhíonn, agus níl
sé le cur as an áireamh fós go mbeidh,
ní móide go mbeidh sé choíche ina
sheansailéir de thoradh dhamáiste
polaitiúil na heachtra seo. Is amh-
laidh is dócha go bhfuil síol an
amhrais is na drochiontaoibhe curtha
cheana in intinn an phobail, agus is
doimhin é, faraor, poll an amhrais!

Is ag dul in olcas, ar ndóigh, a bheas
Comhrialtas na Gearmáine go díreach
tar éis thitim thubaisteach Zu Gutten-
berg.  Tá gach cosúlacht ar an scéal
gur chóir do Merkel iachall a chur air
éirí as níos luaithe, mar a dúirt Kon-
rad Jarausch ó Freie Universität Berlin
(Saor-Ollscoil Bheirlín). “Is
drochscéal é do Merkel agus sheas sí
leis [Zu Guttenberg ] ar feadh tamaill
rófhada.” Comhghuaillíocht idir an
CDU/CSU agus an FDP atá i Rialtas na
Gearmáine. Ní bhfuair páirti CDU an
tseansailéara Merkel ach 21.9% den
vóta (síos ó 42.6% in 2008) sna
toghcháin stáit (don Bundesrat) in
Hamburg cúpla seachtain siar ar 20
Feabhra. B’shin an toradh ba mheasa
dá bhfuair an CDU ó aimsir an dara
cogadh domhanda. 

Tá sé thoghchán stáit fós le teacht i
mbliana, agus tá Merkel ag déanamh
a seacht míle dícheall gan tuilleadh
suíochán sa Bundesrat a chailleadh,
rud a chiallódh go mbeadh sé níos
deacra di reactaíocht fheidearálach a
chur tríd. Tugadh le fios Dé Céadaoin
go dtiocfaidh Thomas de Maizière
(CDU) i gcomharbacht ar Karl-
Theodor zu Guttenberg. Tá tús
curtha leis an téarnamh!

Iar-Aire Cosanta na Gearmáine, Zu Guttenberg.

Treasa Bhreathnach 

CUIRFEAR tús le ‘Seachtain na
Gaeilge’ amárach agus leanfaidh
sé ar aghaidh ar feadh coicíse i
mbliana.  Beidh neart imeachtaí ar
siúl fud fad na tíre ar feadh na
tréimhse.  Seo roinnt de na
himeachtaí a bheidh ar siúl san
Iarthar an tseachtain seo.  

Tá Gaeilge Locha Riach ag
eagrú siúlóide uair go leith, trí
mheán na Gaeilge, don lá amárach
a thosófar i gcarrchlós ‘The Gate
Lodge’ sa Cheathrú Bhán ag 11rn.
Tá an ócáid seo saor do chách. Mar
aon leis sin beidh seisiún ceoil ar
siúl a chuirfidh tús le Seachtain na
Gaeilge i mBaile Locha Riach, san
Arch Bar óna 8in ar aghaidh san
oíche amárach. Cuirfear tús leis an
chomórtas fuinneog amárach
chomh maith i mBéal Átha na Slu-
aighe ag a 9 ar maidin. Ar Inis Oírr,
Árainn beidh seisiún ceoil i dTigh
Ruairí óna 10in ar aghaidh
amárach a chuirfidh tús leis an
fhéile ansin. Beidh ranganna
Gaeilge agus cleachtadh teanga ar
siúl ar Inis Oírr ar feadh na coicíse.

I Leabharlann na Ceathrún Rua
beidh taispeántas ealaíne le Colm
Mac Suibhne ag tosú amárach
agus ag leanúint ar aghaidh ar
feadh an deireadh seachtaine.

Ar an Domhnach beidh Club
Spaisteoireachta Iorrais Aithnigh
ag eagrú siúlóide i Muighnis ,
Carna don 1in. Ar an Luan beidh
oíche leis an scríbhneoir Mícheál
Ó Conghaile i mBeár Lohans i
mBóthar na Trá Gaillimh ag 8in.
Beidh an dráma Clann Lir, léirithe
ag BRANAR, ar siúl in Áth an
Ghlugair i mBearna i gContae na
Gaillimhe ag a 9in.  Nó más i gCon-
tae Liatroma a bheidh tú ar an lá
beidh deis agat an dráma a fhe-
iceáil san ionad ‘The Dock’ ar
chostas €6 an ticéad. 

I gclub Chonradh na Gaeilge
reáchtálfar ‘Oíche Airneáin le Nan
Tom Teaimín’ ar an Mháirt ag
8.30in.  Beidh an t-amhránaí iom-
ráiteach ar an sean-nós ag casadh
neart amhrán i mBéarla agus i
nGaeilge ar an oíche. Más i Maigh
Eo a bheidh tú ar an Mháirt,
d’fhéafa bualadh isteach chuig
Leabharlann Chontae Mhaigh Eo,

áit a mbeidh seisiún scéalaíochta
ar bun ag 11rn.  Beidh gach saghas
scéil á léamh agus deis ag páistí
blas a fháil den réimse leabhar atá
ar fáil sa leabharlann. Beidh
scéalaíocht ar siúl le hEsther Göbl
Uí Nualláin i Meánscoil Mhuire,
Longfort óna 11.15rn ar aghaidh.

Sa leabharlann i gCoillte Mach
beidh ceardlann drámaíochta ar
siúl ar an Chéadaoin seo chugainn
ag 11rn.  Ar an Déardaoin seo
chugainn beidh deis agaibh neart
port, amhrán, agus damhsa ar an
sean-nós a chloisteáil agus a fhe-
iceáil ag 33 Cnoc na Radharc i
nGaillimh óna 9.30 ar aghaidh. I
dTí Regan i Maigh Cuilinn beidh
oíche sean-nóis le Johnny
Mháirtín Learaí, Josie Sheáin
Jeaic, Máirtín Tom Sheáinín agus a
lán eile.  Cuirfear tús leis an cheol
ag 9 ar an Chéadaoin seo
chugainn. D’fhéadfá bualadh
isteach ann tar éis páirt a ghlacadh
in oíche na bhfoghlaimeoirí  i
gClub Áras na nGael a thosófar ag
a 8 ar an gCéadaoin. Oíche
shóisialta atá i gceist d’fhogh-
laimeoirí Gaeilge. Ach, ní féidir a

bheith i ngach áit, mar sin tá cin-
neadh le déanamh agat arbh
fhearr leat dul chuig Oifig
Ghaeilge Locha Riach, áit a mbei-
dh léacht ar an Loch Riach le
Muiris Mac Suibhne ag tosú ag a
8in chomh maith. Ar an
Chéadaoin chéanna beidh
scéalaíocht ar bun le Máirín Mhic
Lochlainn i Leabharlann na
Ceathrún Rua ag 9rn. Ar an
gCéadaoin chomh maith beidh
Turas Oidhreachta go dtí Ceoláras
Coleman sa nGoirtín i gContae
Shligigh ar chostas €8 ag tosú ag
3in.

In Inis Oírr beidh comórtas
Scrabble ar bun sa chomharchu-
mann ag 8in ar an Déardaoin.
Agus ar an Déardaoin céanna
beidh an comórtas á reáchtáil do
Rós Chlub Áras na nGael óna 7.30
agus más mian leat a bheith san
áireamh tá foirmeacha iontrála
agus eolas ar fáil ó Chonradh na
Gaeilge. 

Chun tuilleadh eolais a fháil faoi
aon cheann de na himeachtaí i do
cheantar féin, téigh chuig
www.snag.ie

Imeachtaí Chonnacht do Sheachtain na Gaeilge

Nuacht ón Spidéal
Meadhbh Ní Eadhra 

TÁ cúpla rud le tarlú sa Spidéal go
luath, ina measc beidh an dráma
Jude le Micheál Ó Conghaile á léiriú
ag Peadar Ó Treasaigh d’Aisteoirí an
Spidéil 11-13 Márta i gColáiste Chon-
nacht. Chomh maith leis sin beidh
Éigse an Spidéil ar siúl ón 15-20
Márta, le himeachtaí éagsúla: tais-
peántas ealaíne SEISEAR: buíon
ealaíontoirí garimiúla as Cois Fhar-
raige, oíche filíochta le béim ar
fhilíocht Phádhraic Phádhraic Learaí,
oíche dhamhsa: sean-nós na hÉire-
ann agus flamenco as Andalucia,
coirm cheoil mhór boscadóirí, coirm
cheoil le ceoltóirí óga an Ghaela-
cadaimh agus Ceoltóirí Acadamh na
hOllscolaíochta Gaeilge agus Cór
Chois Fharraige, bronnadh gradaim
shean-nóis, ceardlanna ceoil agus
damhsa, scéalaíocht do pháistí,
comórtas amhránaíochta sean-nóis
do pháistí agus go leor eile. Beidh
tuilleadh eolais faoin dráma agus faoi
Éigse an Spidéil le fáil i nGaelscéal an
tseachtain seo chugainn.

Oíche eolais faoi
mhúiríniú baile
Treasa Bhreathnach 

TÁ oíche eolais faoi mhúiríniú baile
(home composting) á reáchtáil ag
Comhairle Chontae na Gaillimhe i
leabharlann an Spidéil don 7 Márta ag
7in.  Is i gcomhar le Coiste Bailte
Slachtmhara an Spidéil atá an seisiún
eolais faoi dhea-chleachtais ghin-
earálta dramhaíola á eagrú. Más ag
iarraidh a fháil amach an bealach is
fearr chun dramhaíl orgánach ón
gcistin agus ón ngairdín a úsáid atá
tú, tabharfar an t-eolas uile duit.  Tá
fáilte roimh chách agus más mian leat
tuilleadh eolais a fháil faoin oíche

eolais is féidir dul i dteagmháil le
Sinéad Ní Mhainnín sa Rannóg Tim-
peallachta den Chomhairle Chontae
ar (091) 476488. 

Caint ar Chumhacht
Núicléach
Treasa Bhreathnach 

AR an gCéadaoin seo chugainn beidh
caint saor in aisce á tabhairt ag Philip
Walton in Ollscoil na hÉireann, Gail-
limh ar chumhacht núicléach. Is

ollamh fisic é Walton agus beidh an
tOllamh Ian McAulay agus an tUasal
Denis Duff leis chun insint cén fáth ar
cheart d’Éirinn glacadh le cumhacht
núicléach i measc fuinneamh eile.  Is
baill an triúr acu den ghrúpa ‘Better
Environment with Nuclear Energy’.
Dar leis an Ollamh Walton, tá rath ar
chumhacht núicléach le 50 bliain
anuas ina lán tíortha ach fós féin diúl-
taíonn Éire i gcónaí é. Deir sé, “Ní
féidir linn coinneáil orainn an
chumhacht seo a dhiúltú agus muid
ag brath ar iompórtáil breosla ion-
taise don chuid is mó dár leic-

treachas.”  Deir sé chomh maith, “Ní
bheidh fuinneamh na gaoithe in ann
fiú 40% dár leictreachas a sholáthar
gan athruithe móra dár gcóras leic-
treachais, agus fiú ansin níl sé cin-
ntithe an féidir linn an sprioc seo a
bhaint amach ... Ar leasa teaghlaigh
agus gnólachtaí sa todhchaí, is é an
rud is lú ba chóir dúinn a dhéanamh
ná na fíricí a thuiscint ó na finscéal-
ta.”  Is ag 6.30in ar an gCéadaoin a
bheidh an chaint ar siúl in amhar-
clann Choilm Uí Eocha.  Chun d’áit a
chur in áirithe téigh i dteagmháil le
hAdam Beatty ar 0879055911 nó

physicsnuig@gmail.com

Lá Idirnáisiúnta 
na mBan
Treasa Bhreathnach 

IS é an Mháirt seo chugainn an 100ú
comóradh de ‘Lá Idirnáisiúnta na
mBan’ agus beidh sraith imeachtaí ar
siúl ar fud an domhain, Gaillimh san
áireamh, chun an lá a cheiliúradh.
Rinneadh ceiliúradh ar dtús ar ‘Lá
Idirnáisiúnta na mBan’ in 1911 nuair a
throid fir agus mná an domhain ar
son chearta na mban.  Beidh imeach-
taí ar siúl ag scoláirí léann domhanda
na mban in Ollscoil na hÉireann, Gail-
limh ón 7 go dtí an 11 Márta.  Ar an 7
Márta ag 12.30in in Áras Moyola
beidh seimineár le Inez McCormak,
gníomhaí cearta daonna agus ban
agus an chéad bhanuachtarán ar
ICTU.  Ar an Mháirt ag 8in in Amhar-
clann Uí Fhlatharta, taispeánfar an
scannán ‘Women without Men’.  Ar
an Chéadaoin déanfar ceiliúradh ar
shaol agus ar shaothar Diana Leonard
(1941-2010), bunaitheoir an Ionaid
Taighde ar Oideachas agus Inscne.  Is
ag 12.30in in Áras Dán na Mílaoise a
bheidh sé seo á reáchtáil. Ar
deireadh, ar an Aoine, beidh
seimineár poiblí á reáchtáil ag
caitheamh súile ar stair ‘Lá
Idirnáisiúnta na mBan’ in Áras Moy-
ola ag 1in. 

Scéalta na Gaillimhe

Aaron Mealy le Peter agus Joe Kennelly as Órán Mór, Gaillimh, ag ‘Innealtóireacht don Phobal’ OÉ Gaillimh in Iars-
malann Chathair na Gaillimhe le déanaí mar pháirt de Sheachtain Náisiúnta na nInnealtóirí.

Seoltar scéalta chuig:

Claire Fitzpatrick

BEIDH gach duine i gCúige
Laighean ag tnúth go mór leis na
himeachtaí a bheidh ag tarlú tim-
peall an chúige le Seachtain na
Gaeilge 2011. Beidh go leor imeach-
taí éagsúla ar siúl agus iad ag
freastal ar gach aois den daonra. 

I mBaile Átha Cliath ar 5 Márta
ag a 8in beidh Áras Chrónáin ag
seoladh Féile Sheachtain na
Gaeilge, agus beidh ceolchoirm
ann ina dhiaidh. Beidh sé seo ag
tarlú ag Áras Chrónain Ionad
Cultúrtha, Bóthar an Úlloird, Clu-
ain Dolcáin, Baile Átha Cliath 22.

Beidh an ceoltóir cáiliúil John
Spillane ag teacht chuig Gaelscoil
Chill Dara ar 10 Márta chun ceol-
choirm a sheinm don phobal ag a
8in. Beidh John Spillane le feiceáil

arís ar 12 Márta ag 7:30in ag
Bialann 1700 @ Nevilles, Fethard
on Sea, Loch Garman.

Beidh Liam Ó Maonlaí & Rónán
Ó Snodaigh ag teacht go hÁras
Chrónáin ar 11 Márta chun ceol-
choirm a thabhairt ag 8:30in le
haghaidh Seachtain na Gaeilge a
cheiliúradh.

Tá imeachtaí ann do na gasúir
chomh maith. Beidh babhláil ann
ag K-Bowl, Páirc Gnó Toughers,
Nás, Cill Dara ar 12 Márta ag 2in.

Beidh The Kilfenora Céilí Band
ag seinm ag an gCeoláras Náisiún-
ta, Ardán Phort an Iarla, Baile Átha
Cliath 2 ar 16 Márta ag 8in. 

Ar 9 Márta ag 4in beidh Seó Tal-
lainne Óige ar son Ógras ar siúl i
nGaelscoil Nás na Ríogh, Cill Dara.

Beidh Sean-Nós ar siúl i Leab-
harlann Inis Córthaidh, Loch Gar-

man ar 10 Márta ag 10rn. Is iad Lor-
cán Mac Mathúna agus Daire Ó
Braonáin a bheith ag múineadh an
lá sin.

Ag 10:30rn ar 8 Márta beidh
scéalaíocht ann do pháistí trí
Ghaeilge i Leabharlann Chontae
Laoise. 

Beidh Spraoicheist ar son Gael
Linn ar siúl ar 8 Márta ag 10rn i
Scoil Lorcáin Naofa, Na Clocha
Liatha, Cill Mhantáin.

Beidh Nicola ag teacht chuig
Barrack Lane, Ros Mhic Thriúin,
Loch Garman ar 12 Márta chun
“CitíCailleach” – scéalta traidisiún-
ta – a léamh óna 11:00-11:30.

Má bhíonn breis eolais uait faoi
aon cheann de na himeachtaí
thuas, nó aon imeachtaí eile a
bheith ar siúl, téigh chuig
www.snag.ie.

Imeachtaí Sheachtain na
Gaeilge do Chúige Laighean

Cá bhfuil an 
leagan Gaeilge?
Meadhbh Ní Eadhra

Tá comharthaí nua leictreonacha i
bhfeidhm ag Dublin Bus le heolas a
chur ar fáil don phobal mar gheall ar
na seirbhísí bus. Faoi láthair tá siad
le feicéail ar bhonn píolótach tim-
peall na cathrach. Is i mBéarla
amháin atá siad faoi láthair agus
táthar ag lorg aiseolais ag an nasc
thíos. Tá grúpa ar Facebook darb
ainm Seirbhísí Poiblí tré Ghaeilge, ag
iarraidh ar gach duine moladh a
dhéanamh leo go mbeidh an córas
dátheangach, ar nós mar atá ag Dart
sna stáisiúin ar fad agus ag Iarnród
Éireann. Seo an nasc:
http://www.transportforireland.ie/s
end-feedback.

Léirigh aisteoirí Chúil Aodha, Co. Chorcaí dráma darbh ainm Aiséirí Pheig na
Féithe in amharclann an Pavilion, Dún Laoghaire mar chuid d'imeachtaí
Chomhairle Contae Dhún Laoghaire-Ráth an Dúin do Sheachtain na Gaeilge.
Ón mbun ar chlé tá Áine Uí Chuill, Eibhlín Ní Lionáird, Nollaig Ó Ceallaigh,
Breandán Ó Ceallacháin, Derry Ó Duinnín, Orla Ní Ríordáin agus Treasa Ní
Ríordáin.

An éistfidh Dublin Bus leo siúd atá ag éileamh comharthaí dátheangacha ar na comharthaí nua leictreonacha seo?
Téigh i dteagmháil leis an gcomhlacht lena chinntiú go bhfeictear leaganacha Gaeilge de na comharthaí seo!

Ranganna 
Ullmhúcháin
Gaeilge do Bhéal-
triail na hArdteis-
timéireachta 2011
Meadhbh Ní Eadhra

ANOIS agus béaltrialacha na
hArdteiste ag teannadh linn, beidh
daltaí scoile ag lorg bealaí chun barr
feabhais a chur ar a gcuid Gaeilge
labhartha. Tá Gael Linn ag reáchtáil
ranganna ullmhúcháin chun cuidiú
leo é seo a dhéanamh, ar an Satharn
12, 19 agus 26 Márta, chomh maith
leis an 2 Aibreán. Clúdófar raon de
thopaicí éagsúla, agus beidh nótaí ar
fáil ar gach topaic. Déanfar cleach-
tadh léitheoireachta ar na sleachta
próis go léir agus gheobhaidh gach
duine CD a bhfuil na sleachta próis le
cloisteáil air. Tá foirmeacha iarratais
agus breis eolais ar fáil ó Ghael Linn,

trí scairt a chur ar (01) 6751200 nó
teachtaireacht a sheoladh chuig
eolas@gael-linn.ie.

Cré na Cille ag Blas 
Oisín Mac Donnacha

LÉIREOIDH Club Scannánaíochta
Blas ag City Arts an mórscannán
Gaeilge, Cré na Cille, ar 15 Márta i
bpáirt le Seachtain na Gaeilge. Scéal
é seo faoin bhfuath nimhneach atá
ag beirt deirfiúracha dá chéile, fuath
a bhí ag Caitríona Pháidín dá deir-
fiúr agus a bhí chomh mór sin gurb é
a thiomáin tríd an saol í, agus tríd an
athshaol ina dhiaidh sin.

Is club scannánaíochta míosúil
nua é Blas, a seoladh i mí Feabhra.
Seoladh é chun aire a thabhairt do
sheánra na scannánaíochta mion-
laigh, ag cur béime faoi leith ar
scannáin sna teangacha Ceilteacha
agus á nascadh lena chéile trí théa-
maí coitianta. 



MUMHAIN
NUACHT

Seoltar scéalta chuig:
nuacht@gaelsceal.ie

Imeachtaí Sheachtain na
Gaeilge i gCúige Mumhan
Claire Fitzpatrick

TÁ Seachtain na Gaeilge inár dtean-
nta arís. Am bródúil é do gach
duine agus don Ghaeilge. Beidh
neart imeachtaí ar siúl ar fud na tíre
idir chéilithe, dhrámaí agus
scéalaíocht. Seo roinnt de na
himeachtaí a bheith ag tarlú i
gCúige Mumhan i gcomhair na
coicíse lán-ghaelaí.

Beidh an tÓstán Auburn Lodge in
Inis, Co. an Chláir fíor-ghnóthach le
himeachtaí bunscoile agus meán-
scoile ar son Sheachtain na Gaeilge.
Beidh neart comórtas agus tais-
peántas ar siúl uaidh na bun-
scoileanna agus na meánscoileanna
i gCo. an Chláir. 

Ar 4 Márta beidh Maidhc Dainín
Ó Sé ag tabhairt cuairte ar Leabhar-
lann Phoiblí na Scairbhe ag a 11rn ar
4 Márta agus ar Leabharlann De
Valera, Rae an Chairdis, Inis, ag a
2in an lá céanna, chun ceardlanna a
thaispeáint agus a mhúineadh don
phobal. Is iad Fóram Gaeilge &
Seirbhís Leabharlainne an Chláir
atá á éagrú. 

Beidh Niall de Búrca gnóthach le

haghaidh Sheachtain na Gaeilge i
gCo. an Chláir. Beidh sé ag tabhairt
cuairte ar roinnt mhaith leabhar-
lann, a bhuíochas le Seirbhís Leab-
harlainne an Chláir. Is é an lá
deiridh chun Niall a fheiceáil ná 16
Márta ag 1in nuair a chríochnóidh
sé a chuid scéalta i Leabharlann
Phoiblí Chora Finne, Co. an Chláir.

Tá a fhios agaibh go léir cé hí
Molly ar Ros na Rún, ach an bhfuil a
fhios agaibh an t-aisteoir a bhfuil an
pháirt sin aici? Beidh Lisa Ní Laoire
ag tabhairt agallaimh leis an
bpobal faoi shaol an aisteora. Beidh
Lisa le feiceáil i Leabharlann Sheán
Lemass, Sionnainn, Co. an Chláir ar
14 Márta ag 2in.

Má thaitníonn seó TV3 “Take Me
Out” libh, beidh deis agaibh é a
dhéanamh trí Ghaeilge i Co.
Luimnigh. Beidh Tóg Amach Mé ar
siúl ar 3 Márta ag 8in i Scotts, Ash-
down Centre, Alandale, Luim-
neach. Ba iad Coláiste Mhuire gan
Smál a d’eagraigh an ócáid seo.

Má thaitníonn libh a bheith ag
siúlóid, beidh Siúlóid Sléibhte
Chnoc Mór na nGaibhlte ar siúl ar 13
Márta ag 8:30rn. Buailfear le chéile

ag Sliabh na nGaibhlte. Is iad Gaeil
Luimnigh a d’eagraigh an tsiúlóid
seo ar son Sheachtain na Gaeilge.

Más breá libh an ceol traidisiúnta,
ná bí buartha, beidh ceol traidisiún-
ta ar siúl gach aon lá de Sheachtain
na Gaeilge ar am lóin i gColáiste
Mhuire gan Smál.

Beidh Oíche Ghaelach ar siúl ar 5
Márta ag 9in i dTeach Tábhairne
Nuala Nic Ghibúin, Mainistir Fhear
Maí, Corcaigh. Buíochas le Gaeil-
geoirí Cois-Laoi a d’eagraigh an
oíche seo.

D’eagraigh Oidhreacht Chorca
Dhuibhne Rince Seite a bheidh ar
siúl ar 18 Márta chun deireadh a
chur le Seachtain na Gaeilge. Beidh
sé ar siúl i Seanscoil an Chuasa, an
Bóthar, Baile na nGall, Ciarraí.

Ar an 11 Márta ag 9:30in tosóidh
deireadh seachtaine de shurfáil
agus blokarting le Freedom Surf
School. Beidh sé ar siúl ag The
Beach House, Riverstown, Trá
Mhór, Co. Phort Láirge.

Má bhíonn breis eolais uait faoi
aon cheann de na himeachtaí, nó
faoi bhreis imeachtaí a bheidh ag
tarlú, téigh chuig www.snag.ie.

Bua mór don chéad
bhean tofa i gCor-
caigh Thiar
Thuaidh
Seán Ó Loingsigh

BA léir nuair a tugadh toradh
neamhoifigiúil lucht tally roimh am
lóin san Ionad Comhairimh i Maigh
Chromtha Dé Sathairn seo caite go
raibh tallann nua polaitíochta tagtha
chun cinn i ndáilcheantar Chorcaí
Thiar Thuaidh.

Ba é seo an chéad uair a sheas an
cuntasóir Áine Collins (FG) in aon
toghchán agus ghnóthaigh sí bea-
gnach 400 vóta chéad rogha sa bhreis
nuair a d’fhógair an Ceann Comhair-
imh Michael O’Driscoll go hoifigiúil
níos déanaí go raibh 7,884 vóta fachta
aici sa chéad chomhaireamh.

Bhí Michael Creed (FG) ar bharr an
liosta don dara holltoghchán as a
chéile agus 10,112 vóta chéad rogha
aige an babhta so, ach bhí lá fada ann
go dtí go raibh fear Mhaigh Chromtha
tofa ar an gcúigiú comhaireamh a
fógraíodh ar a 8.30 nuair a sháraigh sé
an cuóta de 11,436.

Rinne Michael Moynihan éacht
chomh maith, duine de cheathrar
Fhianna Fáil a choimeád suíocháin i
gCorcaigh, ag léiriú arís go bhfuil
tacaíocht phearsanta ar leith aige
chun cur le bun-vóta a pháirtí, agus ag
coimeád an tsuíocháin atá aige ó Oll-
toghchán 1997.

Toghadh an Muimhneachánach
agus Áine Collins gan an cuóta a
shroichint ar an séú comhaireamh (tar
éis d’fharasbarr 979 de chuid Creed a
bheith dáilte), lucht tacaíochta FF
agus FG ag ceiliúradh ar dhá thaobh
halla Ionad Spóirt Mhaigh Chromtha. 

“Yet so near and yet so far,” a dúirt
iarrthóir an Lucht Oibre Martin
Coughlan, Méara Mhaigh Chromtha,
a ghnóthaigh 6,421 vóta chéad rogha,
beagnach trí huaire níos mó ná mar a
bhain sé sa dá olltoghchán dheire-
anacha, ach níor leor é.

Ba léir ós na boscaí go raibh roinnt
tacaíochta ag an ndlíodóir Dáithi Ó
Donnabháin (FF) i nGaeltacht
Mhúscraí chomh maith lena cheantar
dúchais i mBaile an Chollaigh.
Ghnóthaigh sé 2,545 vóta chéad rogha
ar a chéad seasamh toghchánaíochta
agus é ráite ag Micheál Martin gur ar

leithéid an Ghaeilgeora líofa a bheidh
sé ag brath chun an páirtí a athnu-
achan.

Bhí Fianna Fáil ag brath ar tha-
caíocht an Chomhairleora Aindrias Ó
Muimhneacháin ó Chúil Aodha i rith
an fheachtais toghcháin, agus bhí sé
le rá san Ionad Comhairimh ag lucht
tacaíochta an Mhuimhneachánaigh

eile ó Choiscéim na Caillí go rabhadar
buíoch de.

Tá gluaiseacht pholaitíochta eile ag
teacht chun cinn, arís, sa dáilcheantar
seo leis an vóta chéad rogha de 3,405
a fuair iarrthóir Shinn Féin Des
O’Grady, ag cur leis an 1,459 vóta a
fuair sé i dtoghcheantar Mhaigh
Chromtha sna toghcháin áitiúla in

2009. Ba é seo an chéad bhabhta a
sheas iarrthóir de chuid SF ó cuireadh
an dáilcheantar ar bun d’Olltoghchán
1981, agus an chéad uair dá leithéid a
bheith san iomaíocht ar an dtaobh so
tíre ó bhí ré ionadaíocht Dála dheire-
anach an pháirtí ann luath sna 1920í.

Chuaigh roinnt eile vótaí eite clé
(1,552) i dtreo iarrthóir Dhaoine

Roimh Bhrabús, nó ‘People before
Politics’ mar a sríobhadh go háitiúil
maidir le hAnn Foley as Átha Trasna i
rith an fheachtais. Cuireadh an mac
léinn iarchéime as an rás tar éis an
chéad chomhairimh in éineacht le
Mark Collins ón gComhaontas Glas a
fuair 651 vóta.

Bhí díomá ar an gcomhairleoir
Derry Canty (FG) nár éirigh leis ach
faoi bhun 300 vóta a chur leis an
4,046 vóta a fuair sé sna toghcháin
áitiúla dhá bhliain ó shin. “The basic
core vote didn’t stay local and went to
fellow candidates,” a dúirt sé.

Bhíothas ag súil go mbeadh
Michael Creed chun cinn, é ag
coimeád an tsuíocháin atá aige ó 1989
ach amháin tréimhse na Dála 2002-
2007, ach ba í Áine Collins an réalta
nua, an cuntasóir ó cheantar Shráid
an Mhuilinn ag léiriú go bhfuair sí
tacaíocht fhorleathan ó lucht gnó
éagsúil agus a thuilleadh nach iad ar
fud an dáilcheantair.

Thug iarbhall Ardchomhairle Fhine
Gael (2006-2009) le fios ag an Ionad
Comhairimh go bhfuair a foireann
‘tacaíocht ollmhór’ ó chraobhacha an
pháirtí, agus gur bhraith sí féin an
feachtas ag dul chun cinn ar an dta-
lamh.

“Coming from nowhere it’s a fan-
tastic result,” a dúirt an Teachta Dála
nua. Cuireann an suíochán a
ghnóthaigh sí an páirtí chun cinn 2–1
arís sa dáilcheantar trí shuíochán, an
forlámhas a bhíodh ag Fine Gael
roimh ré an tíogair ina seilbh arís tar
éis 14 bliain de réimeas Fhianna Fáil.

Is í Áine Collins an chéad bhean ó
aon pháirtí a toghadh i ndáilcheantar
Chorcaí Thiar Thuaidh. Ba í Eibhlín
Desmond ón Lucht Oibre an bhan-TD
deireanach ar an dtaobh so tíre i
ndáilcheantar Chorcaí Láir mar a bhí
ina ré siúd sna 1970í.

An-chaint ag
Craobh Réigiúnach
Díospóireachta
Gael Linn 
Meadhbh Ní Eadhra

BHÍ an-oíche cainte i Luimneach le
déanaí ag an gcéad Chraobh Réigiú-
nach de Chomórtas Díospóireachta an
Phiarsaigh Gael Linn 2011!  Scoileanna
ó dheisceart na tíre a bhí páirteach sa
chomórtas seo atá ar bun ó mhí na
Samhna seo caite.

‘Is miotas é cairdiúlacht mhuintir
na hÉireann !’ an rún a pléadh i
gcraobh na sóisear, agus ‘Tá na rudaí
is luachmhaire sa saol seo saor in
aisce!’ an t-ábhar a bhí faoi chaibidil sa
chraobh shinsearach.  Bhí foirne i
láthair ó Cho. Chorcaí - Coláiste an
Chroí Naofa, Carraig na bhFear agus
Coláiste na Toirbhirte, An Mhairdíog;
ó Cho. an Chláir - Coláiste Pobail
Naomh Eoin Bosco, Cill an Dísirt agus
Coláiste Fhlannáin Naofa, Inis;  ó Cho.
Chiarraí - Meánscoil na Trócaire, Trá
Lí; agus ó Cho. Luimnigh – Meánscoil
Naomh Iósaif, Mainistir na Féile agus
Meánscoil Chnoc na Labhras, Luim-
neach.

Tar éis dhá dhíospóireacht a bhí
spéisiúil agus spleodrach, d’fhógair
na moltóirí gurbh iad foireann

Déagóirí ón Ionad Só, Gaeltacht na nDéise, ar stáitse i mbun an dráma “Buachaillí Mrs Browne” a léiríodh mar chuid
de Factór na Mumhan, i mBéal Átha an Ghaorthaidh, Contae Chorcaí coicís ó shin. Chum na daltaí iad féin an dráma
agus is é seo an chéad uair do ghrúpa daltaí ó Ghaeltacht na nDéise a bheith páirteach i bhFactór na Mumhan. Thaistil
thart ar 25 acu go Corcaigh don lá agus d’éirigh le hAilish de Paor ón Ionad Só an dara háit a bhaint amach le hamhrán.
Beidh thart ar 15 duine ag taisteal léi ón Ionad Só i nGaeltacht na nDéise go Tír Chonaill don Factór Náisiúnta de chuid
Óige na Gaeltachta ar an 12 Márta.

shóisearach Mheánscoil na Trócaire,
Trá Lí agus foireann shinsearach
Choláiste na Toirbhirte, An
Mhairdíog, Corcaigh, na curaidh
réigiúnacha!  Rachaidh na foirne seo
ar aghaidh go dtí Craobh na hÉireann
2011 den chomórtas a bheidh ar siúl
sa Heritage Hotel, Port Laoise ar an
Déardaoin, 31 Márta seo chugainn.

Agus é ag bronnadh na nduaisean-
na ar na buaiteoirí, dúirt Jamie Ó
Tuama, Gael Linn: “Is ar an nglúin óg
go háirithe atá todhchaí na Gaeilge ag
brath. Léiríonn Comórtas
Díospóireachta Gael Linn go bhfuil an
cumas agus an tiomantas ag an óige
dul i ngleic leis an dúshlán agus a
gcion féin a dhéanamh den teanga
mar ghnáthmheán cumarsáide.”

Nótaí Chorca Dhuibhe 
Breandán Mac Gearailt

Scoil Cheoil 
an Earraigh
GO deimhin is cinnte go bhfuil lucht
eagair Scoil Cheoil an Earraigh a bhí ar
bun in Iarthar Duibhneach formhór
na seachtaine seo caite ana-shásta leo
féin, go mór mhór na stiúrthóirí Bre-
andán Ó Beaglaoich agus Niamh Ní
Bhaoill. 

Dar le scata bhí méadú mór ar an
slua a bhí sa cheantar don ócáid
seachas blianta eile. Déarfainn leis
gur beag acu siúd a tháinig nár bhain
ana-shásamh as. Mar is eolach bhí
ceardlanna agus ranganna ceoil, tean-
gan Gaeilge na hAlban rince agus
amhránaíochta ann. 

Ceann des na hócáidí móra a bhí
ann ná tionól píobaireachta. Bhí sé
seo ar bun i dtábhairne mhuintir
Bhric. Bhí an slua chomh brúite "ná
feadfá d’anáil a tharrac,” dar le
Mícheál ’Mics’ mac Gearailt ó Bhaile
an Rannaigh. Má bhí aon locht aige
siúd ar an ócáid ní ar an gceol é ach go
raibh an slua “ró-mhór”.

Dar le duine des na píobairí, Con
Durham, ó thaobh fuaime nó glóir,
gurb ionann ocht bpíb Éireannnacha
agus ceann amháin Albanach. Agus
cad í a thuairim fé fhuaim/ceol
píobairí na Briotáine; “d’fhágfainn
san fút féin,” ar sé ag leamh-gháirí.

Ocáid eile go raibh ana-tharrac ag
an bpobal uirthi ba ea comóradh ar an
amhránaí/ceoltóir Seán de hÓra ó
Chlochar. Bhí bean chéile Sheáin,
Peig, agus a dtriúr iníon, Niamh,
Aoileann, agus Úna, i láthair don
ócáid. Lean an chaint agus an ceol ar
feadh trí huaire a chloig go leith ach
de thoradh cliseadh leictreach bhí ar
an gCathaoirleach, an Dr. Liam P Ó
Murchú, ciorrú beag a chur i bhfei-
dhm. Dar leis go mba bheart
ciallmhar Brúgh na Gráige a roghnú
don ócáid mar is ann is minicí a
bhíodh Seán ag casadh amhrán agus
ag seinnt ceoil dos na céilithe i rithe
mhíonna an tsamhraidh sna caogaidí
agus sna seascaidí. Mheas Liam gur
cheart an Brúgh a chur in áirithe don
mbliain seo chugainn le leanúint leis
an scléip agus gach a mbain le Seán.
Thagair Liam d’éirim Sheáin mar
thréidlia tuata. Dúirt sé go raibh sé ar
fheabhas i gcás gamhna nó uan go
mbeadh deacracht iad a shaolú. Bhí
ionadh ar dhaoine cé chomh

hiltréitheach a bhí Seán. Dúirt fear
amháin gurbh é Seán de hÓra an
duine ba shibhialta dar chas riamh air.
Moladh é mar imreoir caide agus mar
a ghnóthaigh sé bonn idirmheánach
contae sa bhliain 1937 leis an
nGaeltacht. Ba í seo an chéad chraobh
contae caide a bhuaigh an Ghaeltacht.
D’imríodh Seán ar chlé sna leato-
saigh. Bhí, dúradh, ana-aimsiú aige.

Mheas Séamus Ó Cíobháin,
comharsa do Sheán, gur duine uasal
ceart ba ea é. Bhíodh fáilte ag Seán
dar leis roimh aon duine a bhuail
isteach. Thagair sé don acmhainn
grinn agus don chneastacht a bhain le
Seán agus a dháiríre a bhí sé fén gceol
agus fén amhránaíocht. Labhair Matt
Cranitch, an ceoltóir aitheanta, féna
aithne ar Sheán, agus sheinn Liam Ó
Maonlia, a sheol an Scoil, raiste
ríleanna ar an bhfeadóig stáin mar
ómós do Sheán. Thagair Rachel Ní
Riada do Sheán agus a thréithe
geanúla le linn do líon tí Uí Riada seal
a chaitheamh i bhfochair Sheáin ach a
raibh sí an-óg. Mhol comharsa eile,
Páid Ó Súilleabháin, iar-gharda, Seán
chomh maith mar aon le Tomás Ó
Mainnín, amhránaí/scéalaí ó Thír
Amháin/Shubháin.

Bhí rogha na gceoltoirí agus na n-
amhránaithe ó Éirinn agus ó Albain ag
seinnt 

ag an dá choirm ceoil, ceann in
Ionad an Bhlascaoid agus an ceann
eile i Halla 

na Feothanaí. Dá mbeadh orm a lua
cén duine nó grúpa is mó gur
bhaineas-sa sásamh as ní ró-éasca a
bheadh sí mar bhreith. Cinnte chaith-
feá suntas fé leith a thabhairt do
Thomás Ó Canainn, ar an bpíb uilinn
agus a bheirt iníon Niamh agus Nuala
ar an bheidhlín. B’iontas agus b’ion-
tach mar a chruthaigh Tomás ag
aithris scéalta grinn, ag aithris dán, ag
casadh amhrán, agus ag seinnt go
binn blasta blánach ar an bpíp uilinn.
Ní ró-mhinic a d’fheicfeá duine ag
seinnt dhá fheadóg stáin ag an am
céanna ach léirigh Cathal McConnell
gur féidir. Bhí a sciúch beagán bas-
caithe, seans ó bheith coitianta ag
casadh amhrán.Tá siad óg, tá Gao-
lainn gan cháim acu agus is sárche-
oltóirí Mícheál agus  agus Eithne Ní
Chatháin , ó Chill Dara. Is fada an
bóthar é ó Dhún na nGall a dúirt
Jimmy Campbell nuair an thug an t-
athair, an mac, agus a deartháir [an
Spiorad Naomh] an stáitse orthu féin.
An dtuig an lucht éisteachta Gaeilge
Dhún na nGall cheistigh Campbell an
t-athair. Dúradh leis go láidir gur
thuig. Bhí a dheartháir ag insint scéil
mheasfá a deirtear i mBéarla ach a
d’aithris sé go rí-mhall i nGaeilge.
D’imigh giota a bhí le seinnt ag Peter
glan as a cheann ach chas sé bladhm
port ina ionad. Bheileadóirí beo
bríomhara. Ní raibh barr cleite amach
ná bun cleite isteach ag Glair Keville
ar an gconsairtín ná ag Liam Lewis,
bheidleadóir cumasach ón nGaillimh,
gur leath-Chiarraíoch agus leath-
Chláiríneach é. Chas Alean Domhal-
lach, píobaire ó Albain, go cumasach
ceolmhar. B’eo duine den dtriúr
ceoltóirí agus amhránaithe ó Albain.
Ba léir go rabhthas ana-thógtha leis
an mbeirt eile Albanach, na hamhrá-
naithe Kathleen MacInnes agus
Gregóir Labhruidh. Bhí rath na
raithiní ar na ceardlanna agus rangan-
na ceoil, amhrán agus rince sean-nóis

a bhí fé stiúir Róisín Ní Mhainnín.
D’éirigh go diail leis an mhaidin

chaifé, a bhíonn ina cuid den bhféile
gach bliain le hairgead a bhailiú
d’Óispidéal na Leanaí i gCroimhlinn i
mBaile Áthá Cliath. Bailíodh breis
agus €1,000.

Go dearfa bhí Breandán Ó Beaglaoi
ch agus Niamh Ní Bhaoill ana-shásta
óir bhí an fhéile ar fheabhas.

Na hUain agus 
na Sionnaigh
CHUIR léitheoir in iúl dom an tseach-
tain seo go mbíonn na coileáin ag an
madra rua/sionnach uaireanta ag
deireadh Feabhra ach gur minic ná
buaileann an airc ocrais é go tús mhí
an Aibreáin. Braitheann san ar an
aimsir agus a bhfuil de 

bhia ar fáil sara dtagann sceon
ocrais air ag tús an Aibreáin. Chuir sé
in iúl go bhfuil an mhinc sa dúthaigh
le breis agus bliain agus cé gur féidir
leis slad a dhéanamh ar uain níl na
minceanna atá ann tar éis aon éarlach
a dhéanamh fós i mbliana. Meastar
gur ó fheirm minceanna ar an
gCoireán a tháinig an mhinc an
bóthar fada go hiarthar Duibhneach
atá go hard os cionn seachtó míle ó
bhaile

An Toghchán
AN toghchán thart agus cead cainte
ag lucht caillte na himeartha ach níl
puinn fonn cainte orthu. Uain goil
agus gioscán fiacla. An toradh is
diamhaire ná, ná fuil oiread agus TD
amháin ag Fianna Fáil [FF] i gCiarraí
anois. Cé a chreidfeadh é sin. 

Baineadh an bonn ón mbeirt teach-
ta Ciarraíoch a bhí sa Dáil, McEllistrim
i dtoghcheantar Chiarraí
Thuaidh/Luimnigh agus John
O’Donoghue ó Chathair Saidbhín. Is
dócha gur bhrúdar an díomá ar a
gcroí. 

Dhein an fear óg ó Chaisleán na
Mainge, Brendan Griffin Fine Gael
[FG] [ 28 bliain d’aois], éacht. Bhain sé
a chéad toghchán gan mórán stró
agus ghnóthaigh breis agus ocht míle
bhóta agus an chéad suíochán as trí
cinn, go rábach. Is i gCorca Dhuibhne
agus in Uíbh Ráthach is mó a dhein sé
gaisce. Is dócha gurb é Tom Fleming,
Neamhspleách [58 bliain d’aois], an
chéad Teachta Dála riamh ó Shliabh
Luachra. Cé gur baineadh cúpla geit
as an iarrthóir Neamhspleách Michael
Healy-Rae, ghnóthaigh sé suíochán
ach má dhein ní gan cúpla braon allais
é.

Ba léir gur luigh cailliúint a
suíochán go mór ar John 0’Donoghue
FF, Tom Sheahan FG agus Tom McEl-
listrim FF. Ní bheid ar ais arís, cé go
ndúirt 0’Donoghue go bhféadfadh go
mbeadh sé sásta rith sa chéad oll-
toghchán eile Dála. 

Bhí foinsí áirithe i gCorca Dhuibhne
a bhí ar buile le ceannasaíocht Pháirtí
an Lucht Oíbre, de thoradh nár
tugadh ainmniúchán do Phádraig Ó
hAinifín ó Cheantar an Daingin a
sheas i dtoghchán na Comhairle Con-
tae. Fágadh, dúradh, an leithinis ar
fad fé dhuine amháin a ghnóthaigh
breis agus 5,000 vóta i nDuibhneach.
Bheadh a leath san ag Lucht Oibre

agus bhí ana-thacaíocht ag Pádraig i
gceantar Chill Orglan, dar leo.

Is mó iar-Theachta Dála do chuid
FF a bheidh ag iarraidh bóthar an
tSeanaid a thabhairt orthu féin,
bóthar ná raibh chomh tearc. 

Scéalta Mhúscraí
Deich lá mar sprioc
ag Elle chun díl-
leachtlann a thó-
gaint sa Chéinia
Seán Ó Loingsigh

TÁ oibrí cabhrach ó Bhaile Bhúirne
imithe thar lear go dtí an Afraic arís
agus é mar sprioc aici an babhta so
tógáil tí dílleachtlainne sa Chéinia a
chur i gcrích i gcaitheamh deich lá.

Tá sé de nós ag Elle Ní Shúilleab-
háin ó Dhaingean na Saileach tuirlingt
ar an dtríú domhan agus tionscadal a
chur ar bun san áit go dtugann a hais-
tear í.

Bhain sí amach baile Thika sa
Chéinia ar a leithéid de thuras in
2009, uair go dtáinig sí ar lucht tí díl-
leachtlainne a bhí ar an ngannchuid.

“Bhíodar i bhfiacha le roinnt míon-
na leis an gcíos agus ní raibh ach mála
amháin mine bhuí fágtha acu,” a
mhínigh Elle sular fhág sí Dé Máirt
seo caite.

Cheannaigh sí gabhair dóibh agus
dóthain bia a choimeádfadh iad ar
feadh tréimhse go dtí go dtabharfadh
sí faoi dhílleachtlann dá gcuid fhéin a
thógaint dóibh.

Tá Elle i mbun feachtas bailithe air-
gid in Éirinn ó shin chun tigh nua dhá
urlár a thógaint don 20 leanbh ó aois
sé mhí go 17 bliain d’aois atá ag
fanacht sa bhathlach tí atá ar cíos ag a
‘máthair’ Mary Mongai.

Tá €12,000 bailithe aici do thion-
scadal na dílleachtlainne - €4,000 a
tháinig ó rith 30 míle a chuir sí di i
gcaitheamh cúig huaire an chloig go
leith ó Halla an Chontae i gcathair
Chorcaí go Baile Bhúirne i mí

Dheireadh Fómhair anuraidh.
Bhailigh sí €7,000 de thoradh cóisir

chulaith bhréige 'Baiste Daisy Belle' a
reachtáladh i mBeár an Mhúsaeim sa
Mhuileann idir dhá Nollaig seo caite.
Díoladh lámhainní dornála de chuid
Willie Big Bang Casey, fear a bheidh
ag troid le haghaidh craoibhe
domhanda i gceann coicíse, ar €1,050
ag ceant a reachtáil a bhainisteoir
agus úinéir an tí tábhairne Don Ó
Laoire i rith na hoíche úd.

Tá €1,000 eile tagtha isteach de
thoradh síntiúis éagsúla atá bronnta
ag baill den bpobal ar an dtionscadal.

Bhí an leictreoir Abán Ó Ríordáin ar
dhuine díobh siúd a chabhraigh le
hElle chun cóisir ‘Baiste Daisy Belle’
d’eagrú, agus tá Abán agus na hoib-
rithe tógála Gary Óg Ó Loingsigh agus
Dan Ó Deasúna ó Bhaile Bhúirne
chomh maith, imithe go dtí an
Chéinia in éineacht léi chun an obair
thógála a chríochnú.

Tá oibrithe áitiúla i mbaile Thika
fostaithe le mí anuas ag Elle chun
bonn agus fallaí an tí a thógaint ar
shuíomh atá ceannaithe aici. Cuirfidh
foireann tógála Bhaile Bhúirne dian ar
an dtigh chomh maith leis na
hoibreacha tógála eile a chur i gcrích.

Bhí Elle san Afraic cheana le linn
tréimhse a chaith sí ag obair le tion-
scadal carthannach de chuid laoch
spóirt na Gaillimhe, Alan Kerins, sa
tSaimbia trí bliana ó shin. 

Chaith sí tréimhsí sna blianta
roimhe sin in Orrissa na hIndia mar a
raibh sí ag cabhrú le 600 leanbh a bhí
ar an ngannchuid i ndílleachtlann
ansan nuair a shroich sí an áit.

Maidir leis an dtionscadal sa
Chéinia measann Elle go mbeidh
obair tógála an tí nua dílleachtlainne
críochnaithe an tseachtain seo
chugainn. Beidh a fir thógála Dan,
Abán agus Gary ag teacht abhaile ar
an 11 Márta, agus tá Elle féin chun
fanacht thall ar feadh seachtaine eile
chun an tigh a chur i bhfearas.

“Nílim chun teacht abhaile go dtí
go mbeidh siad istigh sa tigh nua,” a
dúirt Elle. “Beidh a n-áit féin den
gcéad uair ag leanaí nach raibh faic
acu riamh. Sin an méid atá uaim, fé
láthair.”

'Ceathrar Bhaile Bhúirne  i gcéin' - Gary Ó Loingsigh, Elle Ní Shúilleabháin,
Abán Ó Ríordáin agus Dan Ó Deasúna - atá ag tógaint tí dílleachtlainne sa
Chéinia. PIC: Ó LOINGSIGH

ULAIDH
NUACHT

Seoltar scéalta chuig:
nuacht@gaelsceal.ie

Féile na Gaeilge
agus an Chultúir
ag an Charn
Meadhbh Ní Eadhra

BEIDH Seachtain na Gaeilge ann ón
5 – 17 Márta agus tá réimse iontach
imeachtaí agus ócáidí eagraithe ag
Cumann Forbartha Charn Tóchair le
ceiliúradh a dhéanamh ar an
Ghaeilge agus ar an chultúr a bhei-
dh oiriúnach don teaghlach uile!

Cuirfear tús leis na himeachtaí le
hoíche scannáin ag An Carn, Bóthar
Thír Chiana, Machaire Rátha, Dé
hAoine 4 Márta ar 7in. Beidh léiriú
ann de Harry Potter and the Cham-
ber of Secrets, as Gaeilge. Beidh an
scannán as Gaeilge agus tá fáilte
roimh gach Gaeilgeoir, idir óg agus
aosta.

Club leanúnach maidine is ea
Spraoi an tSathairn do pháistí
Gaelscoile ó R1 – R5, a bhíonn ann
uair sa mhí in An Carn. An mhí seo
beidh téama faoi leith Naomh
Pádraig ann, agus beidh
scéalaíocht, cluichí, ealaíona agus
damhsa céilí ann. Ní mór áit a chur
in áirithe dó seo ar  028 79549978.

Beidh siúlóid teaghlaigh ann ar an
Charn Dé Domhnaigh 6 Márta. Tá
fáilte roimh gach duine chuig an
ócáid seo. Ní mór do gach duine
teacht le chéile ag An Carn ar 11rn.
Beidh sólaistí ar fáil ina dhiaidh ag
An Carn. 

Beidh réimse mór imeachtaí ann
ar an Aoine 11 Márta. Cuirfear tús
leis le scéalaíocht le Gearóidín
Bhreathnach i Leabharlann An
Carn, a osclaíodh le gairid. Beidh
cuireadh do pháistí na Gaelscoile
áitiúla ó R1 – R3 freastal ar an ócáid. 

Grúpa rac-cheoil/ceoil indie is ea
“Mo Hat mo Gheansaí” agus
rachaidh siad chun stáitse sa Base-
ment in Óstán Walshes, Machaire
Rátha, ar 9in (Dé hAoine 11 Márta).
Beidh sé seo oscailte do dhuine ar
bith atá thar 15 bliain d’aois. 

Tá Gaelscoil na Speiríní ag eagrú
Oíche Ilchultúrtha le Rannairí Ard
Mhacha, blaiseadh bia cultúrtha
agus céilí in Ionad an Rátha Dhuibh
Dé hAoine 11 Márta ó 7-10in. Beidh
fáilte roimh gach duine. 

Dé Domhnaigh 13 Márta, beidh
Aisteoirí Charn Tóchair, grúpa drá-
maíochta Gaeilge, ag dul chun

stáitse i Halla na Breacaí leis an
dráma, “An Dealg sa Tiomna”.
Cuireadh an grúpa ar bun sa bhliain
2010 agus é mar aidhm aige leibhéal
na Gaeilge sa cheantar a fheabhsú trí
mheán na drámaíochta. Coiméide
atá sa dráma seo, le Francie Cullen,
faoi shaint, éad agus faoi ghrá! Tá
fáilte roimh gach duine freastal ar
an ócáid seo agus is cinnte go mbei-
dh oíche den chéad scoth agaibh! 

Tá Bunscoil Naomh Bríd ag eagrú
teacht le chéile Dé Luain 14 Márta.
Ceiliúradh a bheas ann ar 10
mbliana d’Oideachas trí Ghaeilge.
Tá fáilte roimh gach duine freastal
ar an ócáid seo. 

Cuirfear deireadh leis an cheil-
iúradh ar an chultúr agus ar an
Ghaeilge le turas do bhaill Chlub
Óige Luraigh chuig na mórshiúlta i
mBaile Átha Cliath agus ar aghaidh
chuig Páirc an Chrócaigh le
hamharc ar Chluichí Ceannais na
gClubannna. (Ní mór duit a bheith
cláraithe le hÓgras le freastal ar an
ócáid seo – tá fáilte roimh bhaill
nua, le tuilleadh eolais a fháil déan
teagmháil le Leonne/Joe ag An
Carn: 028 79549978). 

Le tuilleadh eolais a fháil faoi
cheann ar bith de na himeachtaí seo
tabhair cuairt ar shuíomh An Carn:
www.ancarn.org nó déan teagmháil
le Leonne nó Joe ag An Carn: 028
79549978.

Féile Scoildrá-
maíochta Chúige
Uladh
Diarmaid Ó Fátharta

BEIDH Féile Scoildramaíochta
Chúige Uladh ar siúl i gcroílár an Iúir i
Halla na Cathrach inniu, an 4 Márta.
Mar mholtóir beidh Niall Mac
Eachmharcaigh nó John Joe mar is
fearr aithne air i Ros na Rún! Ag
glacadh páirte san fhéile beidh Scoil
na Maighdine Muire, Iúr Chinn Trá;
Bunscoil Naomh Pronsias, an Lor-
gain;  Gaelscoil Uí Néill, Cluain Eo i
dTír Eoghain; Gaelscoil Phádraig
Naofa, Crois Mhic Lionnáin; Scoil
Iósaif, an Domhnach Mór i dTír
Eoghain; agus Club Óige Naomh
Peadar, Rinn Mhic Giolla Rua. Déan-
far an mholtóireacht ag 2:45in nuair a
bheidh na dramaí uilig críochnaithe.

Féile Siúil na
mBeanna Boirche
Meadhbh Ní Eadhra

DE bharr na ráchairte móire a bhí ar
Fhéile Siúil na mBeanna Boirche
anuraidh, tá Ionad Chnoc na Feola,
Áit Thí Chathail, Co. an Dúin agus
Conradh na Gaeilge Bhoirche
Íochtair ag slógadh imeachta a bhei-
dh níos mó agus níos fearr arís i
mbliana do dheireadh seachtaine na
Féile Pádraig. 

Thar dheireadh seachtaine 18-20
Márta tá clár imeachtaí deartha
amach do shiúlóirí agus do Ghaeil de
gach caighdeán.  Ina measc sin beidh
Tráth na gCeist Boird agus suipéar
éadrom tráthnóna Aoine ó 7/8in ar
aghaidh le ceol agus amhránaíocht
ina dhiaidh.  Tráthnóna Dé Sathairn
beidh dinnéar mór ann le ceol trai-
disiúnta Gaelach, rince seite, amhrá-
naíocht agus tréanchraic ina dhi-
aidh!

Beidh sraith léarscáileanna ar fáil
dóibh siúd a bheidh ag glacadh
páirte chun slí a roghnú agus tais-
céaladh a dhéanamh sna sléibhte i
rith an lae.

Tá áit curtha in áirithe cheana féin in
Ionad Chnoc na Feola ag siúlóirí agus
lucht labhartha Gaeilge ó gach áit in
Éirinn agus tá roinnt leapacha ar fáil
go fóill ach ní fada go mbeidh siad
seo ar shiúl chomh maith.  Chun
díomá a sheachaint iarrtar ort áit a
chur in áirithe gan mhoill.  Clú-
daíonn £80 an duine ag roinnt seom-
ra, an deireadh seachtain ar fad .i.
leaba, bricfeasta, dinnéar mór leis an
deoch dea-mhéine, agus an tsi-
amsaíocht uilig san áireamh.  Lena
chois sin, beidh fáilte roimh ran-
npháirtithe nach mbeidh sé de rún
acu stopadh in Ionad Chnoc na
Feola, páirt a ghlacadh sa spleodar i
dTráth na gCeist Boird (Aoine 18)
agus/nó an dinnéar (Satharn 19).  

Más maith leat tuilleadh eolais ar an
deireadh seachtaine spraíúil seo, iar-
rtar ort dul i dteagmháil leo ar rphost
info@mournehostel.com nó mar

Imeachtaí Sheachtain na
Gaeilge i gCúige Uladh
Meadhbh Ní Eadhra

TÁ neart imeachtaí spéisiúla ag
tarlú i gCúige Uladh i mbliana mar
chuid de Sheachtain na Gaeilge. In
Ionad Cultúrtha Réigiúnach, Leitir
Ceanainn, inniu ar 12.45in, beidh
‘An Lacha Ghránna’ á léiriú ag
Compantás Ababú do pháistí bun-
scoile, le tús a chur le himeachtaí
na seachtaine. Beidh greim bia
agus deoch ar fáil díreach ina dhi-
aidh.  

Ar an Máirt 8 Márta, ar 8.30in i
mBeár an Féinics san Iúr, beidh
Oíche Airneáil ann i gcomhpháirt
le Gaeláras Mhic Ardgháil. Beidh
Geraldine Bradley agus Ruairí Cun-
nane ag seinm ann, chomh maith
le ceoltóirí áitiúla. Tá neart eile ag
tarlú san Iúr fosta. Ar an 10 Márta
ar 8in, i gCaisleán Bagenal, beidh
léacht le Robbie Hannan, darb
ainm ‘Breandán Breathnach Ceol
Rince na hÉireann’, agus ar an 14
Márta tabharfaidh Pól Mac Cana
léacht ar dhearcadh na nGael ar an
dúlra. Is é Aodán Mac Póilín a
thabharfaidh an tríú léacht, ar an
15 Márta ar 8in.

Tá Féile Gearrscannáin speisial-
ta ag tosú ar an Domhnach beag
seo, 6 Márta, sa Droichead i mBéal
Feirste, agus leanfaidh sé ar
aghaidh ar an Déardaoin 10 Márta
sna Stáit Aontaithe, agus i mBaile

Átha Cliath ar an Satharn 12 Márta,
san Óstán Central, Sráid an Chiste,
Baile Átha Cliath 2. Is iad na
gearrscannáin a bheidh á léiriú ag
an bhféile seo ná Atógáil Shráid
Bombay (Stiúrthóir: Vincent Kin-
nard), Féileacán Solais (Stiúrthóir:
Dónal Ó Céilleachair), Sáilí Arda
(Stiúrthóir: Lesley Ann Doughan),
Cairdeas (Stiúrthóir: Kevin Glynn),
Mo Mhórchoir Féin (Stiúrthóir:
Dearbhla Walsh), Ruairí agus an
Tuar Ceatha (Stiúrthóir: Dónal de
Búitléir) agus San Eangach
(Stiúirthóir: Eimear Ní Choisdealb-
ha). Beidh cuid de stiúrthóirí agus
aisteoirí na scannáin seo i láthair
ag an bhféile. 

Beidh taispeántas eile i Stiúideo
Tin Jug, Biorra ar 16 Márta, agus
ina dhiaidh sin ag féile Mhainistir
Eimhin agus i Londain san
fhómhar. Beidh na taispeántais
saor in aisce, agus beidh fáilte
roimh chách. Tá an fhéile iomlán
mar chuid de Sheachtain na
Gaeilge, agus tá sé á eagrú ag
Tadhg Ó Cruadhlaoich ar son an
Ionaid Buail Isteach. Is féidir tuil-
leadh eolais a fháil ag
tadhgoc@yahoo.ie.

Beidh an-suim ag daoine a fháil
amach go mbeidh Kings, scannán
trí mheán na Gaeilge a bhfuil
duaiseanna buaite aige agus a
léiríodh den chéad uair in 2007, le

taispeáint go poiblí i gColáiste
Shimna, sa Chaisleán Nua i gCon-
tae an Dúin, ar an 9 Márta ag 7in,
agus beidh fotheidil ar an scannán
freisin. Ar an 12 Márta sa Lodge i
gCaisleán Uidhilín i gContae an
Dúin ar 1in, beidh ceardlann
Oghaim ann, ina mbeidh seans ag
daoine modhanna agus trealamh a
úsáideadh 2000 bliain ó shin a
úsáid. 

Tá an cheardlann seo dírithe ar
dhaoine óga idir 8 agus aon bhliain
déag d’aois. Ní amháin sin ach
beidh comórtas lógó ann san ionad
céanna ar an lá céanna ag 2.30in,
agus ag 2.45in, casfaidh Cór Loch
Lao ón gCultúrlann i mBéal
Feirste ceol sa Lodge i gContae an
Dúin.

Beidh siúlóid ann i bPáirc
Náisiúnta Ghleann Bheatha i nDún
na nGall ar an 13 Márta ag 1.30in,
agus ceol do pháistí leis “An Crann
Óg” ar an 12 Márta ag 6in i Srath na
Corca i nDún na nGall. Beidh céilí
don óige ar siúl ar an 11 Márta ag
8in in Ionad Dhobhair i dTír
Chonaill, agus beidh seisiún ceoil i
dTigh Hiúdaí Bhig ar an 11 Márta ag
9in, agus ar an 14 Márta ag an am
céanna. Tá neart imeachtaí eile ag
tarlú i gCúige Uladh mar chuid de
Sheachtain na Gaeilge, agus is
féidir tuilleadh eolais a fháil ó
www.snag.ie.

Declan Mc Bride, 14, Loch an Iúir, Dún na nGall a bheidh in iomaíocht i
gCraobhchluichí Dornálaíochta na hÉireann ar an deireadh seachtaine. Is
ball Declan de Chlub Dornálaíochta amaitéarach an Clocháin Léith agus tá sé
ag traenáil faoi stiúir Jim agus Pat Mc Cole. Cáilíodh Declan nuair a bhuaigh
sé craobhchluiche Uladh i gCo. an Dúin le déanaí sa rannóg 42 cileagram.
Rachaidh Johnny Smyth as ABC an Chlocháin Léith leo chuig Baile Átha
Cliath do na cluichí chomh maith. (Pic: Eoin Mc Garvey)

mhalairt, scairt a chur ar Mhairéad le
haghaidh clár iomlán imeachtaí ar
0284176585(0484176585 ón
Phoblacht).

Lá Eolais ar
Ghairmeacha le
Gaeilge in Ionad
Ealaíne Strule
Claire Fitzpatrick agus 
Caroline Ní Chualáin

D’ÓSTAIGH Ionad Ealaíne Strule
san Ómaigh i dTír Eoghain an dara
Lá Eolais ar Ghairmeacha le Gaeilge
maidin Dé Máirt seo caite. 

Is é an tAonad Gaeilge de
Chomhairle Cheantair na hÓmaí a
d'eagraigh an Lá Eolais, agus
d’fhreastail sé mheánscoil air. 

Ina measc bhí na scoileanna
áitiúla a d’fhreastail ar an ócáid bhí
Scoil Ghramadaí an Chlochair Lore-
to san Ómaigh, Scoil na mBráithre
Críostaí san Ómaigh, Scoil na Croise
Naofa ar an tSrath Bhán, Coláiste
Cholm Cille i nDoire, Scoil an Chroí
Naofa san Ómaigh agus Coláiste
Dean Mhig ar an Charraig Mhór.

D’fhreastail breis agus 200 dalta
ar an ócáid.

Ba í aidhm an imeachta seo ná
eolas a thabhairt do na daoine óga
faoi na deiseanna fostaíochta atá
ann dóibh siúd a bhfuil cáilíochtaí
acu sa Ghaeilge. Thug na hion-
adaithe ón dá eagraíocht Ghaeilge
dhéag a d’fhreastail ar an ócáid,
pictúir iontach dearfach do na
daoine óga sin a bhí i láthair.
Chomh maith leis sin, d’ardaigh sé
an phróifíl don teanga sa gceantar
seo.

D’oscail Cathaoirleach Chomhair-
le Cheantair na hÓmaí, Declan Mc
Aleer, an ócáid, agus labhair sé le
gach duine a bhí i láthair go
dátheangach, i mBéarla agus i
nGaeilge. Ansin labhair aoichain-
teoir, Tomaí Ó Conghaile, leis na
daoine óga faoi cén chaoi ar bhain
sé cáil amach trí mheán na Gaeilge.
Is iriseoir óg é Tomaí, atá lonnaithe
i mBéal Feirste, a bhain gairm ion-
tach amach dhó fhéin i rannóg na
meán trí Ghaeilge.

Bhí seans ansin ag na hion-
adaithe go léir labhairt leis an
bpobal faoin obair go léir a
dhéanann siad trí mheán na
Gaeilge. Ina measc bhí Foras na
Gaeilge, Conradh na Gaeilge,
Comhdháil Náisiúnta na Gaeilge,
An Carn, Gaelscéal, Acadamh na
hOllscolaíochta Gaeilge Ghaoth
Dobhair, Ollscoil Uladh Chúil
Raithin, Cultúrlann Dhoire, Pobal,
Northern Ireland Screens, agus
Oifigeach Gaeilge Chomhairle
Cheantair na hÓmaí. 

Rinne an t-iriseoir Tomaí Ó Cong-
haile píosa cainte spreagúil leis na
mic léinn faoi na deiseanna atá i
saol na Gaeilge do dhaoine óga. 

Ag deireadh na hócáide, bhí an
deis ag na scoláirí ar fad bualadh
leis na hionadaithe go léir agus lab-
hairt leo faoi aon cheisteanna a bhí
acu. Thug na hionadaithe eolas
agus litríocht dhóibh ar fad faoi na
seirbhísí uile a thugann siad do

lucht na Gaeilge. Tá súil anois ag
Oifigeach Gaeilge Chomhairle
Cheantair na hÓmaí go mbeidh an
Lá Eolais mar ócáid bhliantúil le
cuidiú le cur chun cinn na Gaeilge
ar fud cheantar na hÓmaí.

Scéalta Thír Chonaill
Leachtaitheoir
Ceaptha ar
chomhlacht
Ghaeltachta
Anton Mac Cába

CEAPADH leachtaitheoir ar chomh-
lacht i nGaeltacht Dhún na nGall.
Ceapadh an leachtaitheoir ar Carrick
Providers ar an Charraig. Ba
sholáithreoir do thionscal na tógála
an comhlacht. Bhíodh thart ar leath-
dhosaen ag obair le Carrick
Providers.

Tá creidiúnaithe an chomhlachta
chun bualadh lena chéile Dé Luain i
Leitir Ceanainn. 

Bunaíodh Carrick Providers in
1995, ag tús an Tíogair Cheiltigh. Is
iad na stiúrthóirí ná Phelim agus
Barry McGill, go bhfuil seoltaí acu ar
an Charraig. Is le Phelim an comh-
lacht. Ba don bhliain 2008 na cun-
taisí is déanaí. Rinne an comhlacht
brabach €63,906. Bhí fiacha
€2,164,196 air. Faoi thús na bliana
seo, bhí 10 muirir cláraithe in éadan
an chomhlachta.

Gardaí ar thóir

gadaithe ola
Eoin Mc Garvey

TÁ na Gardaí i dTír Chonaill agus fiú
thart ar an tír ag impí ar an phobal
bheith coimeádach ó thaobh a
gcuid tancanna ola i ndiaidh roinnt
eachtraí le mí nó dhó ina bhfuil ola á
goid, go háirithe mall san oíche.

I dTír Chonaill tá na Gardaí ag
cuartú eolais go háirithe fá thrí
charr – Seat dearg, Volvo agus Lagu-
na – a bhfuil amhras ag baint leo ó
thaobh ola bheith á goid i gceantair
éagsúla sa chontae. Fiú baineadh

úsáid as trucail ola chomh maith le
hola a ghoid agus de ghnáth ní
chuirfeadh a nduine iontas ar thru-
cail ola ag teach ach is ag goid agus
ní ag líonadh ola a bhí an trucail
áirithe seo.

Tuigtear do ‘Gaelscéal’ go mbeidh
ar a laghad duine amháin ag teacht
os comhair na cúirte de bharr goid
ola le roinnt seachtainí. 

Is iad ceantair Leitir Ceanainn
agus Chonbhuí is mó a buaileadh
ach bhí daoine i leithéidí Ghaoth
Dobhair agus na Rosann ag gearán le
tamall chomh maith. Fiú goideadh
an ola uilig as tanc a líon lánúin óg a

bhí le bogadh isteach i dteach úr i
gceantar na Rosann. Líon siad an
tanc dhá lá sula raibh siad le bogadh
isteach agus nuair a bhí siad sa teach
an chead oíche thug siad faoi deara
go raibh an tanc folamh.

Tá imní chomh maith fá ionaid
phobail agus scoileanna áit nach
mbíonn a nduine ag faire thar
dheireadh na seachtaine, rud atá ag
tabhairt seans maith do na gadaithe. 

Thug an Cigire Garda Pat Ó
Dónaill le fios an tseachtain seo go
bhfuil go leor de seo ag tarlú. “Ar an
drochuair is cosúil go bhfuil mar-
gadh ansin dó má táthar á dhíol ar

Rós Máire Ní Loinsigh agus í i mbun amhránaíochta le linn ceolchoirme de chuid Comhaltas – Ceoltóirí Dhún na nGall
– a bhí ar siúl le gairid i nDún Lúiche.

Biddy Mc Gee (105), Anagaire, Iarthar Dhún na nGall, ag caitheamh a vóta ag a both vótaíochta an Aoine seo caite lena mac Michael agus an t-oifigeach cean-
nais Diane Byrne. (Pic: Ronan Mc Garvey)

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Na hamhránaithe Anna Quigley, Anna Nic Laifeartaigh, Cáit Ní Ghrádaigh agus Catherine Smyth le linn ceol-
choirm mhór de chuid Comhaltas, curtha i láthair ag Ceoltóirí Dhún na nGall, i nDún Lúiche le gairid.

Thomas, 8, agus a dheirfiúr
Emily Colangelo, 6, an
Clochán Liath, Dún na nGall a
ghlacfaidh páirt sa chlár ‘Feis
and Blood ’ ar an Domhnach
seo, 6 Márta ag a 7.15in ar TG4.
Tá an clár ar siúl anois le cúpla
seachtain anuas ag lorg na
clainne leis an tallann is fearr
sa tír.  (PIC: MARIE MC GARVEY)

An lúthchleasaí Máire
Finnerty ag glacadh páirte
sa TríSpórt Duathlon tim-
peall na Ceathrún Rua, an
chéad rás riamh de chuid
chlub nua Chonamara.
Pic: Seán ÓMainniń.

Bhronn scoláirí Scoil Sailearna Amy Bhreathnach, Fáinche Ní Fhoighil agus Clíodhna
NíFhlannaire (ar cúl) seic €1300 ar an Scoil Speisialta Tigh Nan Dooley,  a bhailigh siad
ódhiólachań earrai.́ Sa phictiúr chomh maith tá ́ scoláirí Tigh Nan Dooley  Máirtín Ó
Catháin, Keith Mac Donnacha, Erin Seoighe, Angel Seoighe agus Sorcha Ní Loideáin.
Pic: Seán Ó Mainnín.

Niall, Ruairí agus Conchúr Breathnach as na Forbacha a bhuaigh boinn óir i
gComórtas Ealaíon Chluichí Pobail Bhearna agus na bhForbacha an tseach-
tain seo, Niall (7) sa chatagóir ealaíona faoi 10, Ruairí (5) do mhúnlú faoi 8,
agus Conchúr (9) do mhúnlú faoi 12.  Beidh siad ag dul ar aghaidh chuig an
gcraobh cheannais contae sa Chreagán ar 26 Márta. 

TRÁCHTAIREACHT

Ardán: An feiniméan
nua í an eagla? 

Seo leagan úr d’alt ar foilsíodh cuid de
an tseachtain seo caite. Ar an
drochuair, mar gheall ar fhadhb theic-
niúil, ní raibh an t-alt sin iomlán. Gab-
hann muid leithscéal le Muiris Ó Meara
agus lenár léitheoirí as an bhotún sin
agus mar sin, foilsíonn muid an t-alt
ina iomláine anois.

Le Muiris Ó Meara

CAD atá i ndán don Ghaeilge in Éirinn
"na gcríoch caoin cluthar cuanach
CAM" anois? Dealraíonn sé go bhfuil
'eagla' ar an-chuid daoine faoin gceist
seo i láthair na huaire.

Tá feiniméan nua tagtha chun
solais in iarthar na hEorpa le 25 bliain
anuas dar leis an bhfealsamh Luc
Ferry. ‘Prólaiféarú na nEaglaí’ a
thugann Ferry ar an bhfeiniméan sin. 

Taibhsítear do Ferry go bhfuil eagla
orainn roimh gach rud, nach mór, ar
na saolta seo. Creideann sé go gcuire-
ann cúrsaí eacnamaíochta, cúrsaí
éiceolaíochta, gnéas, tobac, éin (fliú
éanúil), otracht, clónáil, féinmharú,
Wikileaks- cuireann na nithe seo uile
eagla orainn, dar leis. Ní hamháin sin
ach braitheann sé go bhfuil
prólaiféarú ainrianta ag teacht ar líon
na ‘nEaglaí’ seo bliain i ndiaidh bliana. 

Anseo in Éirinn iarGhlas, braithim
féin go bhfuil eagla ar Ghaelaibh
roimh  na hinimircigh agus na
heisimircigh, an sneachta agus bánú
na tuaithe, meath na Gaeilge agus fás
na Síne fada, na hÓglaigh agus na
hAostaigh, an CAI, an CIA, an ICA, an
FCA agus Caoimhín Meidhreach fiú. 

An mbaineann mo thuairimse le
hábhar? N’fheadair... ach tá eagla orm
go bhfuil breall orm.

An bhfuil an ceart ag Ferry? An fein-
iméan nua í an eagla? Shamhlófá go

raibh aois Mhurchaidh is Mheanchair
ag an eagla anois! Conas is féidir le
Ferry a rá linn gur feiniméan
comhaimseartha is ea í, más ea? Ní
cheapann Ferry gur feiniméan nua is
ea an eagla per se. Tá athrú suaithin-
seach tagtha ar an bhfeidhm atá ag an
eagla i ndioscúrsa poiblí an tsaoil
chomhaimseartha, áfach. Tá an
tuiscint atá ar an eagla anois bun os
cionn leis an mbuntuiscint a bhí cean-
nasach in iarthar na hEorpa 25 bliain ó
shin, dar leis. Cén tuiscint a bhí
againn ar an eagla roimhe seo, más
ea?

Tabharfaidh mé ‘eagla
neamhréasúnach’ ar an tuiscint seo.
Mothúchán diúltach ab ea  an eagla
seo aisti féin. Nuair a bhíodh eagla ort
agus tú óg, mar shampla, bhíodh
náire ort an eagla sin a admháil os
comhair an tsaoil. Cúis náire ab ea í.
Ar deireadh, áfach, thuismigh an
‘eagla neamhréasúnach’ sin neamh-
spleáchas ionat. Conas? Thug sé ort
smaoineamh asat féin go misniúil
stuama agus gníomhú d’fhonn is go
bhféadfá an eagla sin a shárú go
héiritheach. Dúshlán is ea an eagla sa
chiall seo. Mothúchán diúltach a
éilíonn gníomh dearfach chun

braighdeanas neamhréasúnta na
heagla a scaoileadh. 

A mhalairt de thuiscint atá ann
inniu, ar shlí. Tabharfaidh mé ‘eagla
réasúnach’ ar an tuiscint seo. Ní
mothúchán diúltach í an eagla seo. Ní
cúis náire í an eagla seo. Nuair a

bhíonn fadhb ar bith againn sa saol
poiblí san am i láthair, is é an chéad
rud a dheineann na ‘saineolaithe’ ná
eagla a léiriú i dtaca leis an bhfadhb.
Samhlaítear eagla le gaois sa
phróiseas seo agus creidtear go
coitianta gur céim dhearfach
fhorásach is ea í seo. Léiríonn an
‘eagla réasúnach’ seo sofaisticiúlacht
smaointeoireachta na haoise seo, mar
dhea. 

Tá fadhb leis an tuiscint áirithe seo,
dar liom. Má ghlactar leis gur rud
maith ann féin is ea an ‘eagla réasú-
nach’ seo, tuismíonn an tuiscint
áirithe sin éighníomhaíocht pho-
laitiúil go mionmhinic. Conas? Ní
dúshlán í an ‘eagla réasúnach’ seo a
thuilleadh, dúshlán ar gá dúinn dul i
ngleic leis agus a shárú, más féidir. Is
geall le hortadocsacht chomhaim-
seartha anois í an tuiscint gur suáilce
ghaoismhear is ea an ‘eagla réasú-
nach’ seo. ‘Tá eagla orainn faoi X, Y &
Z”.... reitric bheagmhaitheasach.
Focail mhóra agus droch-chur leis.
Focail mhóra agus mogaill fholmha.
Téann na focail le gaoth. Ní théann
buile ar bith le cnámh. Plus ça
change... bleá dí bleá dí bleá.

Áitíonn an Eagraíocht Dhomhanda

Sláinte go bhfuil ‘eipidéim’ ag spré ar
fud na hÉireann faoi láthair. Tá
300,000 páiste atá róthrom nó mur-
tallach sa tír. Beidh 310,000 anseo an
bhliain seo chugainn. Bhain na figiúirí
seo siar asam. Cuireann an fhadhb seo
‘eagla’ ar dhochtúirí na hÉireann.
Eagla?! Chuir eagla sin na ndochtúirí
ionadh orm. Cad a chiallaíonn sé go
díreach? An bhfuil dochtúirí na tíre
sceimhlithe ina mbeatha go dtabhar-
faidh Augustus Ó Gloop agus na siota-
laigh eile burdáil dóibh nuair a
deirtear leo nach bhfuil cácaí Jaffacha
sláintiúil don bhricfeasta? B’fhéidir...
ach ní dócha é. Is é oighear an scéil, ar
ndóigh, go gcreidtear gur ‘gníomh’
dearfach ann féin is ea eagla na
ndochtúirí. Tá eagla ar na dochtúirí
ergo beidh gach rud go breá. 

Cén toradh a bhí ar an ‘eagla réasú-
nach’ seo in Éirinn le blianta beaga
anuas? Collphocú an tsaoil phoiblí.
Amhail an collphoc bocht bhí gan-
nchúis báls in Éirinn. Tá mo leord-
hóthain de reitric na heagla agam.
Gníomhaíocht mhisniúil atá de dhíth.
Anois ar eagla na heagla agus in ainm
Dé-Zeus... ná habairse leis na
polaiteoirí go bhfuil eagla ort a thuil-
leadh. 

Taibhsítear do Ferry go
bhfuil eagla orainn roimh
gach rud, nach mór, ar na
saolta seo. Creideann sé go
gcuireann cúrsaí eacna-
maíochta, cúrsaí éiceo-
laíochta, gnéas, tobac, éin
(fliú éanúil), otracht,
clónáil, féinmharú, Wik-
ileaks- cuireann na nithe
seo uile eagla orainn, dar
leis. Ní hamháin sin ach
braitheann sé go bhfuil
prólaiféarú ainrianta ag
teacht ar líon na ‘nEaglaí’
seo bliain i ndiaidh bliana. 

Ag Rothaíocht in 
aghaidh an easa
Conall Ó Móráin

Díreach nuair a cheapfá
nach bhféadfadh muid
aon rud eile díchéillí a
dhéanamh chun bac a
chur ar athbheochan an

gheilleagair, eisíonn an tÚdarás
Náisiúnta Iompair (UNI) plean nua.  

Scríobh mé faoin dream seo
cheana nuair a bhí mé ag plé plean
eile díchéillí, b’shin an ceann a bhí
ag an Pháirtí Glas, chun ard-
ardmhéara a chruthú don
bPríomhchathair – rud go bhfuil súil
agam go bhfuil go hiomlán dear-
madta ag an Rialtas nua anois go
bhfuil na Glasaigh dearmadta
againn freisin. 

Tá an-chuid údarás anois sa tír
seo go bhfuil ladhar, beag nó mór,
sáite acu i gcúrsaí iompair agus
bheadh sé ciniciúil ar mo thaobhsa
dá mbeadh mé ag smaoineamh gur
d’aon ghnó gur ag an am seo atá
siad á dhéanamh seo, nuair atá tua
mhór os cionn cloigeann 146 údarás
chun iad a ghearradh, mar atá molta
ag Bord Colm McCarthy.

Tá tuarascáil iomlán an Údaráis
Iompair léite agam. Tá sé fada, casta
agus teimhneach. Ach idir na hailt,
agus an-chuid acu ann, tá an
tÚdarás ag maíomh go bhfuil fonn
orthu iarracht a dhéanamh ar bhac a
chur orainn tiomáint tríd bailte
móra thart ar Bhaile Átha Cliath. 

Sula stopann sibh ag léamh ag an
bpointe seo agus go ndeir sibh gur
cuma libh céard a tharlaíonn sa
chathair, bíodh fhios agaibh gur
údarás náisiúnta atá san Údarás
Náisiúnta Iompair. Má éiríonn leo é
seo a dhéanamh i mBÁC bí cinnte
gur ar Chorcaigh, Luimneach agus
Gaillimh a dhíreoidh siad ina dhi-
aidh sin. 

Tá an-dúil agamsa sa rothaíocht.
Tá mo rothar beag agam agus is
minic gur ar bhrú na gcos a théim
isteach sa chathair. Ach is rogha
phearsanta atá sa mhéid sin. Ní mar
sin atá na póilíní gnímh san UNI. 

Tá siad siúd fós ag déanamh
tráchta ar an bPolasaí Rothaíochta
Náisiúnta a bhfuil mar sprioc aige
160,000 sa lá a chur ag obair a gcuid
rothar. 

Sin méadú 125,000 duine ar líon
na ndaoine atá ag rothaíocht chun a
gcuid oibre faoi láthair. Dhá rud faoi
seo. 

B’fhéidir go mbeidh ardú ar líon
na rothaithe sna blianta romhainn
ach is de bharr na géarchéime eac-

namaíochta é sin, gan daoine ábalta
carranna a choimeád ar an mbóthar. 

Cuir leis sin na deacrachtaí
polaitiúla sa Mhéanoirthear faoi
láthair atá ag brú praghas ola tharais
$120 an bairille agus costas peitril i
dtreo €1.50 an lítear. Cloisim na
slabhraí dá mbaint des na rothair

agus mé ag scríobh.
Ach, agus ní féidir liom é seo a

chruthú – ábhar creidimh atá sa
mhéid seo, níl seans ar domhan go
mbeidh fonn ar mhuintir na hÉire-
ann dul leis an diallait. Cén fáth?
Mar go bhfuil an aimsir againne go
hiomlán naimhdeach i gcoinne
rothaíochta. Tá sé rófhliuch,
róghaothfar (ní féidir leis na Gla-
saigh é seo a shéanadh má tá siad
freisin ag rá linn go bhfuil ‘an
ghaoth is fearr ar domhan againn

chun leictreachas a ghiniúint), ród-
horcha i rith an geimhridh agus ar
ndóigh tá na bóithre sna cathracha
againn mí-oiriúnach do rothaíocht.
Sin an fáth go maraítear agus go
ngortaítear oiread sin rothaithe i
mBÁC gach bliain. 

Tá croí lárnach i mbeatha
chathair. Mura féidir teacht ar lár na
cathrach go compordach, go tapa
agus go saor tá roghanna eile ag
daoine anois. Sin an fáth i mBÁC go
bhfuil ionaid siopadóireachta
ollmhóra poncaithe ar bhruachb-
hóthar an M50 thart ar an gcathair.
Má tá siopadóireacht mhór le
déanamh agat is ansin a théann tú
chun do chuid a cheannach. 

Tá lár na cathrach dá thachtadh
ag daoine gur fearr leo pleananna
nua a bheith acu, plean a leanann
go dtí 2030 ar an ócáid seo, ná
féincheistiú a dhéanamh ar céard go
díreach a bhíonn i gceist againn
nuair a úsáidimid an focal sin,
cathair.

Má tá mise, agus na mílte, mílte
duine eile, sásta ár gcuid ama a chur
amú inár suí sa trácht chun teacht
ar cheartlár gheilleagar agus chultúr
na tíre, sin mo rogha. Tá daoine ann
gur maith leo a rá linn conas gur
chóir dúinn maireachtáil. Feiceann
tú an meon sin nuair a thagann
Garda i do threo. Tugann sé pléisiúr
don sórt sin duine sinne a cheartú,

iachall a chur orainne maireachtáil
de réir a gcuid rialacha, rialacha a
bhriseann siad féin go rialta. Cé
mhéad uair a fheiceann tú, mar
shampla beag bídeach, carr Garda
dá thiomáint ag Garda agus fón
póca sáite ina chluas?  Triail tú féin
an rud céanna agus cosnóidh sé €80
agus dhá phointe árachais ort. 

Tá fonn ar dhuine nó ar dhaoine
san Údarás Náisiúnta Iompair dul ag
rothaíocht tríd an bpríomhchathair.
Nach breá dóibh. Ní theastaíonn
uathu go dtiomáinfeadh muid
isteach sa chathair. Ach ós rud é go
bhfuil údarás eile ann atá chun
ospidéil na bpáistí a lonnú i lár na
cathrach n’fheadar an ar thrasnán a
rothair a thabharfaidh siad páiste
tinn go dtí an t-ospidéal?  

Le bheith níos dáiríre ní dóigh go
gcuireann oiread is duine amháin
san Údarás Iompair post amháin ar
fáil. Cén fáth nach gcuireann siad
ceist ar úinéirí siopaí na cathrach, a
dhíolann a gcuid rátaí a dhíolann as
na húdaráis áitiúla ar a bhfuil
pleananna an UNI dírithe, an cuma
leo siúd conas a thagann daoine ar a
gcuid siopaí. 

Is cuma sa diabhal leo. Tá mórán
díobh beagnach bancbhriste agus
má tá an tÚdarás Iompair ag iar-
raidh pé dóchas atá fágtha acu a
bhriseadh tá siad ar an mbóthar (nó
lána rothair) ceart.

Tá an-dúil agamsa sa
rothaíocht. Tá mo rothar
beag agam agus is minic
gur ar bhrú na gcos a
théim isteach sa chathair.
Ach is rogha phearsanta
atá sa mhéid sin. Ní mar
sin atá na póilíní gnímh
san UNI. 

Nuair atá an comhaireamh   
Páidí Ó Lionáird 

Sin é mar sin. Tá an
comhaireamh déanta. Níl
ann anois ach clár rialtais
a bhualadh amach,
beagán comhghéilleadh

anseo is ansiúd agus beidh gach
rud ina cheart. Ó ach dá mbeadh sé
chomh héasca leis sin?

Ní dócha go bhfuil aon toghchán
i gcuimhne na ndaoine agus cinnte
níl le mo chuimhne-se a tharraing
an oiread airde agus a tharraing an
t-olltoghchán seo. I gcomhthéacs
Fhianna Fáil cuimhneoidh muintir

an pháirtí ar 2011 mar a chuimh-
níonn muintir Nua-Eabhrac ar 9/11. 

I gcomhthéacs Fhine Gael áfach,
a mhalairt scéil atá agus a bheidh
ann mar d’éirigh leis an bpáirtí an
sciar is mó riamh de Theachtaí Dála
i stair an pháirtí a bhaint amach
faoi stiúir Enda Kenny. Éacht? Is ea
ach nílim cinnte cé chomh
pleanáilte is a bhí a bhfeachtas.

Ní le haon scagadh eolaíochta
atáim ag scríobh an méid seo ach i
bhfianaise an ama a chaitheas i
Leisureland i mBóthar na Trá, áit a
raibh an comhaireamh ar bun do
dháilcheantar na Gaillimhe Thiar,
faoi stiúir chumasach an Chinn
Comhairimh Marian Chambers-
Higgins.

Bhíos ann ag tuairisciú ar an oll-
toghchán do TG4, Vóta 2011 agus
bhí teagmháil an-mhaith idir mé
agus na páirtithe polaitíochta a bhí

ag freastal ar a n-iarrthóirí ann. Le
seachtar déag iarrthóir, bhí lucht
tacaíochta ann go flúirseach agus
iad ag teastáil go géar. 

Ba seo mo chéad uair ag obair ag
comhaireamh, bhíos i láthair go
minic ach is mór an difríocht é a
bheith ‘páirteach’ ann seachas
bheith fiosrach. 

Feachtas míleata atá ann. I ndi-
aidh do na bothanna vótála
dúnadh istoiche Dé hAoine, lá an
chomhairimh, ag a 22.00, cuirtear
glas ar na boscaí crua-iarainn ina
mbíonn na vótaí curtha, cuirtear
séala orthu agus tugtar chuig an
láthair comhairimh iad. I gcás na
Gaillimhe Thiar, b’shin an t-ionad
spóirt agus snámha i mBóthar na
Trá ar a dtugtar Leisureland. Bíonn
siad faoi fhaire an Gharda Síochána
i gcaitheamh na hoíche go dtí go n-
osclaíonn an halla a dhoirse chun

Eamon Ó Cuív agus Frank Fahey i Leisureland, ionad comhairimh na Gail-
limhe Thiar.  

 ar fad déanta . . .
lucht a chomhairthe a ligean
isteach. 

Bhí an halla leagtha amach ionas
go mbeadh bothán comhairimh
ann do gach iarrthóir agus, i gcás
na Gaillimhe Thiar, b’shin seachtar
déag. Osclaítear na boscaí,
uimhreacha orthu ar fad agus, i
gcás an Dáilcheantair seo, bhí 160
bosca nó mar sin ón gCloigeann in
iar-thuaisceart an chontae, go
Droichead an Chláirín, deich míle
soir ó dheas ó chathair na Gail-
limhe. 

Tá na trí oileán Árann san
áireamh freisin. Dáilcheantar a
bhfuil idir chathair, oileáin agus an
ceantar Gaeltachta is mó agus is
iargúlta sa tír ann.

Bhí ceathrar ag comhaireamh ag
gach ceann de na seacht n-aonad
déag agus iad ag déanamh gaisce
lena gcumas comhairimh óna 9.00

maidin De Sathairn go dtí go raibh
deireadh déanta acu maidin Dé
Céadaoin ag a hocht a chlog nuair a
tugadh an toradh deiridh a chuir an
dara hiarrthóir d’Fhine Gael i dtreo
na Dála gan ach seacht vóta dhéag
(ceann do gach iarrthóir) mar fha-
rasbarr idir é agus ise a bhí cloíte. 

Bhí an tuar a thugas-sa iomlán
mícheart. Cinnte bheadh Éamon O
Cuív slán. Bhí. Níor thugas aon
chreidiúint don Lucht Oibre agus
Derek Nolan mar níor chreideas
gur vóta Lucht Oibre a bhí ag
Michael D leis na blianta. Is léir go
rabhas iomlán mícheart. Níor
thugas aon chreidiúint don iar-
rthóir neamhspleách Noel Grealish
ach an oiread. 

Bhíos mícheart arís. Cheapas go
ndéanfadh Fine Gael an beart ceart
go leor le beirt a thoghadh, d’éirigh
leo ach ar éigean agus le beirt eile

seachas a bhí tuartha agam. Arís
bhíos mícheart. 

Agus tá a fhios againn ar fad
anois nár éirigh le ceachtar den
bheirt eile a thuaras – iarrthóir
Shinn Féin, Trevor Ó Clochartaigh
agus an t-iarrthóir neamhspleách
Catherine Connolly. 

An bhféadfainn a bheith níos
faide ón marc? D’fhéadfainn ach ar
éigean é. 

Ach ba bheag iad na sonraí a
chuirfeadh cuma an-éagsúil ar
thorthaí deiridh an chomhairimh. 

Ar ais go Fine Gael. Bhí sé ráite
go minic ag tráchtairí níos oilte ná
mise i bhfad go raibh straitéis fhíor-
chontúirteach á cur i bhfearas acu
in áiteanna éagsúla ar fud na tíre,
iad ag seasamh ceathrair i
ndáilcheantair cúig shuíochán,
triúr i ndáilcheantair ceithre
shuíochán agus mar sin de. Ar

ndóigh, d’oibrigh sé dóibh i Maigh
Eo, éacht stairiúil ceithre cinn as na
cúig shuíocháin a bhuachaint. Bhí
an chuma ar an scéal i nGaillimh
Thiar ar feadh i bhfad áfach go
mbeadh orthu bheith sásta le
suíochán amháin, a dhona is a bhí a
gcur chuige. 

Ba léir nach raibh mórán measa
ná tacaíochta dá n-iarrthóir is sin-
searaí, an Seanadóir Fidelma
Healy-Eames, agus gur mó iarrach-
taí a bhí ar bun í a chaitheamh thar
bord na loinge Fine Gael. Dá mba
shin ceann dá mianta straitéise,
d’éirigh go snasta leo. 

Toghadh Brian Walsh agus Seán
Kyne. 

Guím gach rath orthu ins an 31ú
Rialtas a chuirfear ar bun an
tseachtain seo chugainn. 

Go n-éirí a nuacht agus a
ngairmeacha leo ar ár son ar fad. 

Bhí an tuar a thugas-sa iom-
lán mícheart. Cinnte bheadh
Éamon O Cuív slán. Bhí. Níor
thugas aon chreidiúint don
Lucht Oibre agus Derek
Nolan mar níor chreideas gur
vóta Lucht Oibre a bhí ag
Michael D leis na blianta. Is
léir go rabhas iomlán míc-
heart. Níor thugas aon chrei-
diúint don iarrthóir neamh-
spleách Noel Grealish ach an
oiread. Bhíos mícheart arís.
Cheapas go ndéanfadh Fine
Gael an beart ceart go leor le
beirt a thoghadh, d’éirigh leo
ach ar éigean agus le beirt
eile seachas a bhí tuartha
agam. Arís bhíos mícheart. 

2011 – bliain chinniúnach eile do Shinn Féin 

Eoghan Ó Néill

Tá 401,234 duine in Éirinn i
ndiaidh vótáil do Shinn
Féin. Má chuireann tú le
chéile an líon vótaí a
shaothraigh Sinn Féin i

dtoghchán an Tionól ó thuaidh in
2007 agus an vóta a fuair siad ó dheas
i dtoghchán 2011. Ag druidim le
leathmhilliún duine. 

Ní beag an líon vótóirí é.
Nár amadán ceart an craoltóir RTÉ

a thug ‘political tourists’ ar Shinn
Féin i mbéal toghcháin 2007.

Dé Domhnaigh seo caite nuair a
cuireadh Gearóid Mac Adaim faoi
agallamh caitheadh bunús an agal-
laimh ag caint faoin IRA seachas
faoin sainordú a bhí Sinn Féin i ndi-
aidh a fháil ón phobal.

Ar shlí ní aon iontas é RTÉ a bheith
as tiúin leis an phobal ar an cheist
seo. Níl meon Alt 31 imithe ó RTÉ
díreach cionn is go bhfuil Alt 31
scortha. 

Má bhí bua Shinn Féin Dé Domh-
naigh seo caite pianmhar ag daoine
áirithe bíodh a fhios acu nach raibh
ansin ach tús leis an phian.

Nó beidh siombalachas iontach ag
baint le Gearóid Mc Adam ag dul
isteach i dTeach Laighean ar chéad lá
an 31ú Dáil. Agus gach uile cuma ar
an scéal gur iomaí lá geal a bheidh ag
Sinn Féin thuaidh is theas amach
anseo. 

Mar sin, éirigh cleachtaithe leis! 
Ach má bhí RTÉ as tiúin leis an

phobal agus iad ag tuairisciú scéal
Shinn Féin bhí tráchtairí istigh acu a

thuig brí an bhua a bhí ag Sinn Féin. 
‘Stunning’ an focal a d’úsáid John

Bowman agus é ag caint faoi.
Thagair sé go sonrach do cé chomh

óg is a bhí na hiarrthóirí a bhí ag
seasamh do Shinn Féin agus don líon
iarrthóirí a bhí acu, leithéidí Eoin Ó
Broin is John Brady is Chris O’Leary, a
tháinig faoi chúpla céad vóta do
shuíochán. 

Bhí sé ‘stunning’ gan dabht ar bith.
Tá amhrán ag Lou Reid dár teideal
‘Christmas in Feburary.’

Agus is cinnte go mothaíonn
Gearóid MacAdaim go bhfuil sé i ndi-
aidh a bhronntanais Nollag uilig a
fháil go breá luath i mbliana.

14 Teachta Dála ag Sinn Féin – trí
oiread an líon a bhí acu - agus é féin is
Piaras Ó Dochartaigh ag barr an
chuntais ina dtoghcheantair siúd. 

Agus ó tharla Lou Reid luaite
againn gach seans go raibh Ricky Nel-
son le cloisteáil sa chúlra uair nó dhó
ag deireadh na seachtaine ag canadh
‘Hello Mary Lou!’

Déanfaidh an toghchán an fhoire-
ann Shinn Féin sa Dáil agus lucht a
dtacaíochta fud an oileáin a athnu-
achan is a threisiú. Ar ndóigh a mha-
lairt scéala a bhí ann do Fhianna Fáil.

Tá meas mór agam ar Mhícheál Ó
Máirtín ach shíl mé go raibh sé ar
strae ar fad nuair a mhaígh sé gur rún
d’Fhianna Fáil eagrú sa tuaisceart
láithreach bonn.

Cuirim fearadh na fáilte roimh aon
dream eagrú ar bhonn uile Éireann-
da. Fianna Fáil, Fine Gael, Páirtí an
Lucht Oibre. Ná an SDLP dul a eagrú ó
dheas. Tá na Glasaigh ag feidhmiú ar
bhonn uile Éireannda le blianta
anois.  Ach ba cheart d’Fhianna Fáil
tabhairt faoi eagrú ar bhonn uile
Éirinn in am an Tíogair Ceiltigh, nuair
a bhí fís mhór mhaith acu agus
acmhainn le tabhairt faoi. 

Tá sin imithe.

Anois is páirtí measartha beag iad a
bheidh a sáith le déanamh acu
fanacht ina mbeatha ó dheas seachas
a bheith ag iarraidh dul a throid
toghcháin sa tuaisceart. 

Ach ciall a bheith ag Mícheál
socródh Fianna Fáil dul isteach I rial-
tas le Fine Gael nó níl aon mórdhifear
idir an dá pháirtí anois.

Agus socródh Eamonn Gilmore ar a
pháirtí a thabhairt isteach sa
fhreasúra féacháil le comhghuail-
líocht de chuid na heite chlé a thógáil
den chéad uair I stair an stáit. 

Tá faill iontach chuige sin I láthair
na huaire. Ach santaíonn polaiteoirí
cumhacht.  Mar sin rachaidh Eamonn
agus Páirtí an Lucht Oibre faoi
choinne na cumhachta seachas na
físe.  Agus le himeacht ama íocfaidh
siad an praghas.  Cuir ceist ar na Gla-
saigh. 

Sa tuaisceart, cé go n-abrann siad a
mhalairt, tá an SDLP iontach buartha
faoi dhul chun tosaigh Shinn Féin sna
26 Chontae.

Tá ardán anois ag Gearóid Mc
Adam is ag a fhoireann Dála a bpáirtí
agus a bpolasaithe a chur chun
tosaigh ar bhonn laethúil.

Agus ar ndóigh tá Sinn Féin i
gcumhacht san Fheidhmeannas ó
thuaidh agus ag cur a gcuid pola-
saithe chun tosaigh ansin lá i ndiaidh
lae. Imreoidh seo uilig tionchar ar an
toghchán Tionóil a bheas ann ar 5
Bealtaine. Agus ná bíodh iontas ar
dhuine ar bith má bhíonn toradh ion-
tach maith ag Sinn Féin. 

Ar íoróiní an tsaoil beidh an
toghchán ann cothrom an lae a fuair
Bobby Sands bás 30 bliain ó shin.

Bhí 1981 iontach tábhachtach i
bhforbairt pholaitiúil ghluaiseacht na
Poblachta. Agus cá fios nach mbeidh
2011 chomh tábhachtach céanna i
bhforbairt pholaitiúil ghluaiseacht
na Poblachta.

Pearse Doherty TD, Sinn
Féin ag filleadh na bhaile ar
Ghaoth Dobhair i ndiaidh
gur toghadh é mar theachta
den 31ú Dáil. (Pic: Eoin Mc
Garvey)

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

LITREACHA chuig an Eagarthóir

Chuirfeadh
moladh Enda
caidhp báis go
deo ar an dteanga
labhartha
A Dhuine chóir 
Ba bhreá liom ar ndóigh na polaiteoirí-
Mícheál, Enda agus Éamon-a chloisteáil ag
díospóireacht go líofa as Gaeilge ar TG4 le
gairid. Ach nach do-chreidte ar fad an scéal é
an oiread sin íontas bheith ar dhaoine maidir
leis an méid sin. An amhlaidh go mbeadh
íontas ar mhuintir náisiún ar bith eile a gcuid
polaiteoirí a chloisteáil ag labhairt ar an teil-
ifís ina dteangain dúchasach féin? 

Caithfidh go bhfuil rud éigin bun os cionn
le modh múinte Gaeilge nuair nach bhfuil
formhór scoláirí scoile in ann cúpla abairt
simplí a chur le chéile sa teangain tharéis 13
nó 14 blian á foghlaim. Ach mar sin féin, ní
ceart, cóír ná feiliúnach Gaeilge bheith rogh-
nach don Ard-Teist, mar atá molta ag Enda,
mar cuirfeadh sé sin an caidhp báis go deo ar

an dteanga labhartha. 
Is mise, 
Le gach dea-ghuí 
Bhéra Ní Aodha
An Cheathrún Chaol 
Móta Gráinne Óige 
Co. na hIarmhí 

Ceartú
A Chara, 
Ba mhaith liom a mhíniú don Uasal Ó Beirgin
nach 'haiku' a bhí im bhéarsa faoi
Enda,Cromwell agus Fhine Gael ach 'seoladh'
i meadracht na n-amhrán. Más mian leis an
'comhad' a léamh féadfaidh mé é a chur
chugaibh. 
Brian Ó Baoill

Teagasc Críostaí
ar fáil arís
A Chara,
Táim ag scríobh chugat le cur i n-iúl duit go
bhfuil an sean Teagasc Críostaí ar fáil arís.

Tá sé ar fáil leis an gclúdach glas-uaine

aithnidiúil air agus é as Gaeilge. Tá 443 ceis-
teanna agus freagraí ann chomh maith leis na
paidreacha coitianta. Céad agus tríocha leath-
nach atá ann.

Costaíonn sé €7.00; an postas san áireamh.
Tá súil agam go mbeidh tú agus do léitheoirí
in ann úsáid a bhaint as.

Tá sé le fáil ón seoladh thíos.
Pádraig Ua Corbaidh,
Doire,
Cill na Seanrátha,
Co. an Chabháin.

Cá raibh an
Ghaeilge?
A chara,
An dtig linn Gaeilgeoirí an ceist seo a chur
chuig na páirtithe uilig. Nar thug sibh
tacaíocht don straitéis fiche bliana don
Gaeilge sa Dáil deireanach? Ma thug, cad
chuige nach bhfuil Gaeilge ar bith le feiceáil
ar bhur mbileoga eolais, bhur póstaeir agus
bhur polasaithe atá foilsithe go dtí seo?
B’fhéidir go bhfuil eagla ar Enda nach mbeidh
an Bhanríon Éilis ábalta na comharthaí fáilte
a chuirfear roimpi a thuigbheáil. Ma tá páirtí

ar bith amuigh ansin, seo an t-am le tais-
peaint go bhfuil sibh i ndáiríre.        

Le meas                        
Gerry Sóna
Droim a' Mhaoir
Bun a' Phobail
Dún na nGall

B’fhearr an
Ghaeilge a bheith
roghnach 
A Chara,
Bím ag éisteacht le díospóireachtaí agus
argóintí ar son agus i gcoinne na Gaeilge
maidir léi mar ábhar ar chúrsa na hÁrdteiste
agus tuigim an dá thaobh. Táim féin ag
saothrú ar son na Gaeilge gan stad, agus tá
grá don teanga Náisiúnta go láidir im' chroí,
bím ag plé le forbairt  agus teagasc na Gaeilge
ó lá go lá. Aontaím leis 'an bpointe nua' maid-
ir leis an Ardteist mar creidim i bhfírinne an
tseanfhocail ...'Is féidir an capall a thabhairt
chun uisce ach ní féidir iachall a chur air é a
hól!' 

Ceapaim gurbh é an díobháil ba mhó a

GUÍONN muid gach rath ar Sheachtain
na Gaeilge na bliana seo, ní féidir linn a
bheith ag agóidíocht i gcónaí agus is ion-
tach an rud é an Ghaeilge a cheiliúradh
agus an teanga labhartha bheo, pobal na
Gaeilge agus rogha na Gaeilge a chur os

comhar phobal mór Béarla na tíre seo,
cuid mhór acu nach dtuigeann gur tean-
ga bheo í an Ghaeilge ar chor ar bith fara-
or. 

De bhrí gur riachtanach é faraor, is
dream iad na Gaeil a bhíonn i gcónaí ag

agóidíocht, ag feachtasaíocht agus, roin-
nt mhaith den am, ag gearán.

Ach is rud dearfach í an Ghaeilge agus
ba cheart dúinn a bheith ag sois-
céalaíocht linn fúithi. Tá ár dteanga féin
agus ár gcultúr féin againn, cuirimis iad

i láthair go dearfach agus le spraoi do na
daoine nach bhfuair aon deis aithne a
bheith acu ar an chultúr sin mar gheall ar
na céadta bliain den choilíneachas, idir
intíre agus eachtrach. 

Bréagnaímis na bréaga. 

Athrú nach athrú é
RINNEADH scrios ar Fhianna Fáil agus
rinneadh léirscrios ar na Glasaigh san
olltoghchán. Tháinig ardú as cuimse ar
vóta Fhine Gael agus ar vóta an Lucht
Oibre. 

Agus Gaelscéal ag dul i gcló bhí gach
cuma ar an scéal go raibh an Lucht
Oibre agus Fine Gael ag dul i mbun
comhrialtais le chéile. 

Uime sin, tá rialtas lár-dheise a
mhalartú le rialtas eile lár-dheise a
bhfuil na polasaithe céanna acu a
bheag nó a mhór, ba rogha dhaon-
lathach thoghlach an stáit é sin. 

Is athrú é nach athrú é. 
Tá an rialtas athraithe againn gan aon

athrú radacach a dhéanamh ar pho-
laitíocht an stáit – sin an ‘buntáiste’ le

dhá pháirtí mhóra atá an-chosúil le
chéile. 

D’ainneoin na mothúchán agus na
feirge, níor vótáil daoine ar son na
sealbhóirí bannaí a dhó, vótáil siad ar
son na gciorruithe agus ar son an
chonartha leis an IMF agus an ECB.  

Tá údarás daonlathach ag Fine Gael
(agus an Lucht Oibre) leanúint ar
aghaidh leis na socruithe sin agus le
socruithe níos déine amach anseo. 

Maidir le líon na suíochán a bhain
siad, rinne Sinn Féin go han-mhaith sa
toghchán ach níor ardaigh a vóta ach
3%. 

Tá gach seans ann fiú, nach bhfuil
mórán bainte ag an ardú sin le
deacrachtaí eacnamaíochta na tíre agus

go bhfuil baint níos láidre aige le hobair
leanúnach Shinn Féin lena dtacaíocht a
fhás. Bheadh Gerry Adams TD thar a
bheith sásta leis an vóta a fuair seisean
i gCo. Lú áfach.  

Maidir le seasamh Fhine Gael ar stá-
das na Gaeilge san Ardteist, níl an cath
sin thart ná baol air.

Ba léir ó na ráitis a thug Enda Kenny
roimh an toghchán go raibh tionchar
éigin ag na cruinnithe éagsúla, na
hagóidí agus na teachtaireachtaí láidre
a fuair ionadaithe Fhine Gael ar leacan-
na dhoirse na Gaeltachta air. 

Deir sé anois go mbeidh ról ag saine-
olaithe san athbhreithniú atá
beartaithe ag Fine Gael ar an Ghaeilge
mar ábhar Ardteiste. Is dul chun cinn

éigin é sin.
Ar ndóigh, cuireann muid fáilte

roimh an athbhreithniú céanna, tá sé
de dhíth go géar, an rud nach gcuireann
muid fáilte roimhe ná an toradh
réamhshocraithe, go mbeadh an
Ghaeilge ‘roghnach’ don Ardteist, rud a
dhéanfadh an-dochar don teanga lab-
hartha dar le gach eagraíocht Ghaeilge
agus saineolaí teanga.  

Ní bhfuair muid aon fhreagra ó Fhine
Gael maidir leis an cheist a chuir
Gaelscéal orthu – má dhéanann siad an
Ghaeilge ‘roghnach’ an mbeidh siad
sásta an ceart chun Gaeilge a fhoghlaim
a chinntiú, a dhaingniú agus a ráthú?

Ba cheart leanúint leis an fheach-
tasaíocht ar an cheist seo. 

Seachtain na Gaeilge

tharla don Ghaeilge riamh ná gur ruaigeadh
Sean-chló na teangan mar thóg sé carachtair
agus stíl speisialta a bhain le blas agus
litríocht na Gaeilge chun suim na ndaltaí
scoile a mhealladh maidir le foghlaim na
Gaeilge. Feicim na deacrachtaí atá ag
scoláirí ag foghlaim Gaeilge agus cé gur
ábhar fíor-álainn Í, ní haon dochar a rá gur
ábhar casta go leor le foghlaim Í. 

Creidim gur fearr é a bheith mar rogha an
dalta, seachas mar ábhar riachtanach agus
creidim chomh maith, go bhfuil an-suim
agus grá ag a lán daoine óga don Ghaeilge
agus gur cheart Scéim a chur i bhfeidhm san
Roinn Oideachais, Gaeltachta a mheallfadh
scoláirí leanúint ar aghaidh le hábhar na
Gaeilge. Feicim daltaí ag obair go cruaidh le
haghaidh Scrúdú Béil (Múinteoireachta)
agus caighdeán an-íseal ach, go bhfóra Dia
orthu agus bím beagáinín imníoch faoi
chaighdeán na Gaeilge san tseomra ranga
ina dhiaidh, nuair atá deacrachtaí ag na
múinteoirí. Táim ag moladh gan stad gur
cheart múinteoir le cáilíocht in ábhar na
Gaeilge (Céim Onórach mar shampla) a

bheith ar an bhfoireann sa bhun-scoil ag
déileáil speisialta le hoiliúint na teangan
náisiúnta. 

Mholfainn bónas a hofráil don dalta, mac-
léinn a thoghfadh Gaeilge mar ábhar san
dara Leibhéal agus ba cheart an t-eolas sin a
bheith ar Chlár na Meán-Scoile ag tosnú leis
an gcéad bhliain. Ba mhór an gríosú, sprea-
gadh dá mbeadh pointí breise mar luach
saothair agus aitheantas don scoláire a
gheobhadh marcanna arda san Árdteist
agus bheadh caighdeán B, ar a laghad riach-
tanach le haghaidh múinteoireachta. Sin iad
mo mholtaí maidir le caomhnú na Gaeilge
mar ábhar speisialta agus creidim go
mbeadh struchtúr agus spiorad i bhfad níos
dáiríre agus níos bríomhaire ag gabháil le
hoiliúint na Teangan agus daltaí oilte i slí
éifeachtach, gan aon bhrú curtha orthu.  

Mol an Óige agus tiocfaidh sí... Meall mic-
léinn na Gaeilge agus oibreoidh siad...

Mise le meas
Eilís Uí Bhriain
Caisleán Uí Liatháin
Co, Chorcaí

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

Ní chreidim vóta a thabhairt
d’iarrthóir mar gheall gur bean í

Bernie Ní Fhlatharta

Nach iontach an t-athrú
atá tagtha ar an tír -
Fianna Fáil scriosta agus
na Greens imithe ar fad
agus cheana féin tá

athrú tagtha ar an aimsir! Bíonn Gail-
limh Thiar i gcónaí an-mhall ag
comhaireamh ach is iontach an tsuim
a chuireann daoine san imeacht seo.

Creidim go bhfuil an oiread tóir ag
cuid de na fir ar thoghcháin agus an
comhaireamh agus atá acu ar chúrsaí
spóirt. Go deimhin is mó fir na mná a
bhí le feiceáil i mBóthar na Trá ar an
deireadh seachtaine mar gur maith
leo an troid, an choimhlint agus an
chraic is dóigh a bhíonn timpeall ar
an ócáid.

Cheapfá go bhfuil mná go dona ag
cúlchaint ach a mhaighdean na rudaí
a chuala mé i measc foirne na n-iar-
rthóirí!

Tá coimhlint fiú le feiceáil idir iar-
rthóirí ón bpáirtí céanna. Níl fhios

agam cén fáth go bhfuil iontas orm
mar bíonn sé seo le fáil in aon oifig, in
aon ghrúpa nó foireann.

Ní dhearna mise síceolaíocht ach tá
sé éasca na dinimicí a fheiceáil in aon
ghrúpa agus bheadh an-spéis ag aon
duine a rinne staidéar ar an ábhar a
bheith ag an gcomhaireamh.

Tá iomaíocht iontach i gceist agus
b’fhéidir gurb shin é an fáth gur
maith le fir toghcháin.

Thug mé faoi deara anseo i nGail-
limh Thiar gur thóg na mná torthaí
níos measa ná na fir. 

Beirt bhaniarrthóir a cheistigh an
comhaireamh. Tá sé de cheart acu
dár ndóigh.

Bhí iontas ar chúpla bean nach
raibh na mná ag tabhairt tacaíochta
dá chéile agus vóta a chaitheamh
dhóibh. Tráth, chreid mise san
tacaíocht sin freisin ach de réir mar a
chuaigh mé in aois, níor aontaigh mé
leis an mheon gur cheart cothro-
maíocht a bheith idir mná agus fir ar
choistí.  Ní chreidim vóta a thabhairt
d’iarrthóir mar gheall gur bean í. 

Feiceann mé go bhfuil neart ban
tofa do Pháirtí an Lucht Oibre agus
súil agam go mbeidh tionchar maith
acu sa Dáil.

Rud spéisiúil a thug mé faoi deara
an babhta seo ná chomh dúr agus atá

an óige agus daoine níos sine freisin
faoin chárta vótála. 

Ba cheart go mbeadh feachtas trí
na meáin agus tríd an idirlíon le

múineadh do dhaoine cén chaoi a n-
oibríonn an próiseas agus cén chaoi le
vóta a chaitheamh. 

Is cosúil gur cuireadh amú go leor
vótaí mar gheall ar bhotúin shimplí.

Bhí páipéar amháin agus cúig tic
curtha le taobh ainm an iarrthóra in
áit 1,2,3 agus mar sin. Bhí ceann eile
agus uimhir 1 in aice le cúpla ainm
ach bhí pictiúir scriosta freisin agus
mar sin bhí an vóta millte.

Tá iomaíocht iontach i
gceist agus b’fhéidir gurb
shin é an fáth gur maith le
fir toghcháin. Thug mé faoi
deara anseo i nGaillimh
Thiar gur thóg na mná
torthaí níos measa ná na
fir.  Beirt bhaniarrthóir a
cheistigh an comhaireamh.
Tá sé de cheart acu dár
ndóigh.

Tá sé réalaíoch a bheith 
ag maíomh gur ceart na 
bannaí shealbhóirí “a dhó”:
Léitheoirí Gaelscéal
Róisín Ní Éalaí

BHÍ an formhór de léitheoirí Gaelscéal a
bhreathnaigh ar Cheist na Seachtaine ar
www.gaelsceal.ie ar an aon intinn maidir leis
na bannaí shealbhóirí a dhó. 

Shíl 59.6% de léitheoirí a chaith vóta go
bhfuil sé réalaíoch a bheith ag maíomh gur
ceart iad a dhó ach bhí lucht an fhreasúra
(38.3%) gar go maith dóibh, ag vótáil nach
bhfuil sé réalaíoch a bheith ag maíomh gur
ceart iad “a dhó.” 

Bhí fíorbheagán de léitheoirí, 2.1%, idir dhá
chomhairle maidir leis an cheist. Má bhíonn
tú ag iarraidh do bharúil a thabhairt ar Cheist
na Seachtaine seo chugainn, níl le déanamh
ach labhairt linn ar ár ngrúpa Facebook.
Clóscríobh “Gaelscéal” sa bhosca cuardaigh
chun muid a aimsiú! Bí linn ar Twitter

freisin... www.twitter.com/gaelsceal. Tapaígí
bhur ndeis bhur dtuairimí a phlé anois! Bí ag
breathnú amach do Cheist na Seachtaine ar
www.gaelsceal.ie! Bíonn sí laistigh de scéalta
ar an suíomh agus le feiceáil ar bhun an
leathanaigh, ar dheis. 

Ceist na seachtaine
seo chugainn: An
féidir le Fianna Fáil
teacht ar ais ón
ghreadadh a fuair siad
san olltoghchán? 

Iarrthóir Fhine Gael le haghaidh Iarthar na Gaillimhe, Fidelma Healy Eames,
ar dheis. Níor éirigh léi suíochán a bhaint amach san Olltoghchán an tseach-
tain seo caite.  (Pic.Mark Stedman/Photocall Ireland)

Croí na Teanga – It’s You!
Sin é mana Sheachtain na Gaeilge a ritheann ón 5ú Márta go dtí an 17ú – Lá Fhéile Pádraig. 

Claire Fitzpatrick

Beidh tús láidir ag an
bhféile ar fud na tíre agus
é á lainseáil le cúpla lá
anuas. Bíonn comórtais,
ceardlanna, agus céilithe

ann chun an ócáid seo a lainseáil.
Dár ndóigh, beidh críoch ollmhór ag
an ócáid chomh maith, agus é ag
roinnt an lae le féile iontach náisiún-
ta eile. Beidh paráid, ceolchoirm,
agus tráth na gceist ar siúl timpeall
na tíre chun slán a fhágáil leis an

bhféile go dtí an chéad bhliain eile. 
Is éard is Seachtain na Gaeilge ann

ná féile náisiúnta ina mbíonn fuin-
neamh, ceoil, craic agus Gaeilge! Tá
an fhéile seo lán de chumhacht,
cultúr agus croí. Bíonn imeachtaí
sóisialta ar siúl ar fud na tíre. Beidh
oícheanta ceoil agus scéalaíochta,
seóanna, siúlóidí, agus neart rangan-
na Gaeilge ar siúl. Beidh comórtais
filíochta ann don aos óg i nDún na
nGall, dianchúrsaí Gaeilge don
phobal in Ard Mhacha, seisiúin ceoil
lán-Ghaelacha i nGaillimh, tráth na

gceist i gCorcaigh, agus seó “Tóg
Amach Mé” i Luimneach, i measc
imeachtaí eile. 

Rud amháin a bhíonn i gcomónta
ag gach duine a bhíonn páirteach sa
gceiliúradh ná go labhraíonn siad
Gaeilge! 

Bhunaigh Conradh na Gaeilge an
feachtas seo sa bhliain 1902 agus tá
sé fós ar siúl, agus é níos láidre ná
riamh. 

Urraíonn Foras na Gaeilge an
feachtas chomh maith. 

Ní bhíonn Seachtain na Gaeilge

dírithe ar aon ghrúpa daoine
amháin. Bíonn gach duine páirteach
ann ó pháistí go daltaí
scoile/ollscoile, go daoine fásta, agus
go daoine aosta. 

Is iad Craig Doyle agus Bernard
Dunne an bheirt atá mar éadain
Sheachtain na Gaeilge i mbliana. Is
iardhornálaí Éireannach é Bernard,
rugadh é sa bhliain 1980 i mBaile
Átha Cliath. Chuaigh sé timpeall an
domhain leis an dornálaíocht agus é
ag fáil an bhua babhta i ndiaidh bab-
hta. Níl sé ach cúpla bliain ó thosaigh

sé ag foghlaim na Gaeilge, agus
anois, tá sé mar cheann de
phríomhdhaoine na féile! Is
láithreoir teilifíse agus raidió é Craig
Doyle, a rugadh sa bhliain 1970 i
mBaile Átha Cliath. Seans go
gcuimhneoidh tú air ó na fógraí teil-
ifíse UPC. Ón bhliain 2006 tá Craig
páirteach i dtrí-atlain agus tá an
spórt agus an Ghaeilge i gcomónta
idir é fhéin agus Bernard.

Le breis eolais a fháil faoi Sheach-
tain na Gaeilge téigh chuig
www.snag.ie 

‘Leabhar Power ‘lárnach
i Seachtain na Gaeilge

Meadhbh Ní Eadhra

Gach bliain, mar chuid
de Sheachtain na
Gaeilge, reáchtálfar
ceardlanna scríbh-
neoireachta agus

léamhanna i scoileanna, leabhar-
lanna agus siopaí leabhair ar fud na
hÉireann. 

Tá Leabhar Power, feachtas
bolscaireachta atá á eagrú ag Foil-
siú Éireann agus a fhaigheann
tacaíocht ón gComhairle Ealaíon, ó
Fhoras na Gaeilge agus ó ÁIS, lár-
nach ag eagrú na himeachtaí seo
gach bliain. 

Is bealach iontach é seo chun
daoine óga agus daoine níos sine a
mhealladh le bheith ag léamh agus
ag scríobh i nGaeilge, agus tugann
sé spreagadh do dhaltaí scoile agus
do mhúinteoirí ach go háirithe
nuair a thagann scríbhneoirí agus
filí ar cuairt acu. 

Beidh mé féin ag dul ar cuairt go
Corcaigh Dé Máirt seo chugainn le
labhairt le daltaí ó Scoil na nÓg i
measc Gaelscoileanna eile, faoi mo
chuid scríbhneoireachta féin, agus
le léamh ó mo chuid leabhair.
Taithí iontach a bhíonn ann i gcó-
naí am a chaitheamh le léitheoirí
óga agus is annamh nach mbíonn

na páistí lán le ceisteanna agus
cainte faoin scríbhneoireacht agus
faoi na leabhair. 

Ar an gCéadaoin 9 Márta, beidh
an t-údar Bridget Bhreathnach ag
léamh i Siopa Leabhair Dubray ar
Shráid na Siopaí i nGaillimh. Beidh
daltaí Gaelscoile ag dul chuig an
siopa le deis a fháil éisteacht le
Bridget agus í ag léamh ón leabhar
is déanaí uaithi, Lúlú agus an Oíche
Ghlórach, atá foilsithe ag Futa Fata. 

Beidh Gabriel Fitzmaurice i
láthair i siopa leabhair Inis ar an lá
céanna, ag tabhairt cuairt ar dhaltaí
ó Ghaelscoil Mhichíl Chíosóg agus
ag léamh óna leabhar Do Teachers
go to the toilet? 

Tá bailiúcháin filíochta trí
Ghaeilge foilsithe ag Gabriel, agus
beagnach 30 leabhar eile. Ar an
Déardaoin 10 Márta, i gCathair na
Mart, beidh Art Ó Súilleabháin,
Gaillimheach ó dhúchas, ag léamh
ó dhá cheann dá leabhair, Hannah
sa Chrannteach agus Daid dear-
madach. Beidh Gabriel Rosenstock
i siopa leabhair an Chrannóg sa
Chabhán ar an Aoine 11 Márta ag
12in. Léifidh sé óna shaothair féin,
cosúil le Fear na bPéistíní, Dánta
Duitse, Ordóigín agus An Chrosóg
Mhara. Rachaidh sé ar cuairt go
Dún na nGall freisin, ar an 16
Márta. 

Is í Caitríona Hastings a bheidh
ag léamh sa Cheathrú Póilí i mBéal
Feirste ar an Satharn 12 Márta ag
1.30in, agus Gabriel Fitzmaurice a
bheidh i láthair i Siopa Leabhair
Byrne’s i gCeatharlach ar an Luan

14 Márta ag 10rn. 
Beidh Áine Ní Ghlinn in Easons i

mBaile Átha Cliath ar an 14 Márta
ag 11rn, agus í ag léamh óna leabhar
nua Bronntanais agus Féiríní Eile.
Níl anseo ach cuid de na himeach-
taí liteartha iontacha atá ar siúl mar
chuid de Leabhar Power agus
Seachtain na Gaeilge. Is féidir tuil-
leadh eolais a fháil ó snag.ie agus ó
leabharpower.com. 

Obair na gcapall á
déanamh chun
Seachtain na Gaeilge
a bhaint amach
Treasa Bhreathnach 

Chomh luath agus a bhí
Seachtain na Gaeilge
2010 thart, thosaigh an
obair do Sheachtain na
Gaeilge 2011.  Deir

Niamh Nic Conghaola ó fhoireann
Sheachtain na Gaeilge, “Bíonn
muid ag obair air don bhliain ar fad
i ndáiríre.  Faigheann muid aiseo-
las ón bhliain dheireanach agus
faigheann muid amach an dteast-
aíonn níos mó cúnaimh ón oifig
uaidh na scoileanna agus na hea-
graíochtaí Gaeilge uilig agus ansin
tosaíonn muid ag tabhairt faoi.” Tá
beirt ag obair go lánaimseartha in
oifig Sheachtain na Gaeilge agus
beirt oibrithe deonacha acu i
mbliana.  
Deir Orla Nic Shuibhne, “Is é easpa
oibrithe an fhadhb is mó atá
againn.  Tá muid i gcónaí ag
cuardach oibrithe deonacha lena
bheith ag obair ar Sheachtain na
Gaeilge.  Caithfidh siad suim a
bheith acu sa teanga ar dtús báire
agus spéis a bheith acu sna meáin
agus i bpoiblíocht, agus ós rud é go
mbíonn an t-uafás déileáil le
daoine caithfidh siad a bheith in
ann déileáil go maith le daoine.

B’fhéidir má tá cúlra éigin acu in
eagrú féilte nó imeachtaí, bheadh
sé sin ina chabhair, cinnte.”  B’fhiú
daoibh dul i dteagmháil le Seach-
tain na Gaeilge go luath tar éis
fhéile na bliana seo má tá tú ag iar-
raidh a bheith ag obair ar fhéile na
bliana seo chugainn.   
Tá buiséad áirithe ag Seachtain na
Gaeilge don bhliain ach mar aon
leis an chuid is mó d’eagraíochtaí
timpeall na tíre tá an buiséad sin
níos teinne ná mar a bhí le roinnt
blianta anuas.  De bharr na
géarchéime eacnamaíochta níl an
t-airgead chomh flúirseach agus a
bhí i mblianta eile agus níl an scéal
difriúil ar bhealach ar bith do
Sheachtain na Gaeilge. 
Bíonn eagraíochtaí, scoileanna
agus daoine aonair ag eagrú
imeachtaí trí mheán na Gaeilge ar
fud na tíre, agus molann Seachtain
na Gaeilge do gach duine a bheith
páirteach ann.  “Iarrann muid ar
gach duine a bheith páirteach san
fhéile más mian leo é sin a
dhéanamh. Is cuma mura bhfuil
ach beagán Gaeilge acu mar go
mbíonn neart cúnaimh agus
comhairle le fáil ó fhoireann
Sheachtain na Gaeilge dóibh,” arsa
Niamh Nic Conghaola.  

Litriocht.com
ag tabhairt
dearbháin
amach do
SnaG
Tá an siopa leabhair Gaeilge ar
líne, litríocht.com, ag tabhairt
dearbhán amháin le lascaine
de luach randamach le gach
ordú a thagann isteach i mí an
Mhárta 2011. Beidh na dearb-
háin de cheann de na luachan-
na seo leanas, saor phost, 5%,
10%, 15%, 20% agus ceann
amháin de luach €100. Ní
féidir luach an dearbháin a
fháil ach ar Litríocht.com idir
an chéad lá de Aibreán 2011
agus an 30 Meitheamh 2011. 

“Ba cheart do dhaoine éirí
suas agus a gceart náisiúnta
Gaeilge a labhairt a éileamh”

I
s iad Bernard Dunne, an t-iard-
hornálaí, agus Craig Doyle, an
láithreoir teilifíse, ambasadóirí
Sheachtain na Gaeilge do 2011.
Tá an bheirt acu ag foghlaim

Gaeilge ach iad ar leibhéil dhifriúla
líofachta.  Deir Bernard faoina ais-
tear foghlama, “Thosaigh sé roinnt
blianta ó shin domsa nuair a bhí mé i
Meiriceá.  Cheannaigh mé dlúthd-
hiosca agus rinne mé iarracht an
teanga a mhúineadh dom féin ach
níor oibrigh sé sin amach.  
Bhí orm foghlaim na teanga a chur ar
leataobh ar feadh tamaill ansin mar
gheall ar an méid traenála a bhí mé a
dhéanamh.  
Ansin tar éis cúpla bliain agus mé sa
bhaile chas mé le m’iarmhúinteoir
scoile Gaeilge agus d’ofráil sí rangan-
na príobháideacha Gaeilge a thab-
hairt dom agus ó shin thosaigh mé
arís. Ina dhiaidh sin thosaigh mé ar
ranganna in Áras Chrónáin i gCluain
Dolcáin,” a deir Bernard.  
Ba í an Ghaeilge an t-aon ábhar
scoile inar theip ar Bernard ar scoil,
ach deir sé nach raibh sé amhrasach
faoi ranganna a thógáil arís uaidh an
múinteoir céanna a rinne iarracht
Gaeilge a mhúineadh dó ar scoil.  “Ní
raibh an locht ar an múinteoir in aon
chor.  Ba í an Ghaeilge an chéad rang
a bhí againn ar scoil agus bhí mise
gnóthach ag traenáil ag an am.
Bhíodh mé ag traenáil roimh dhul ar
scoil agus ní raibh mé ábalta d’aon
rud sa chéad rang tar éis na
traenála.” 
Is iarsheaimpín dornálaíochta Eor-
pach agus domhanda é Bernard i
gcatagóir an choileachmheáchain
throim (super bantamweight) agus é
mar dhuine de na dornálaithe is
clúití agus is rathúla de chuid na

hÉireann.  “Bhí mise go hiomlán
tógtha suas leis an dornálaíocht
nuair a bhí mé óg agus bhí mo
mhuintir chomh maith, so ní raibh
aon chaint ar an nGaeilge sa teach,” a
deir sé.  Ní ionann cúrsaí Gaeilge
anois dá chlann féin agus a bhí do
Bernard agus é ag fás aníos i gCluain
Dolcáin.  Tá a bheirt pháistí ag
freastal ar naíonra agus a iníon,
Caoimhe, chun tosú i nGaelscoil
Naomh Pádraig go luath ina dhiaidh
sin.  Deir Bernard, “Tagann siad
abhaile ón naíonra agus bíonn siad
ag canadh amhrán, agus dánta beaga
Gaeilge acu.  
Bíonn muid ag spraoi cluichí le
chéile agus mé ag iarraidh iad a
spreagadh le focail agus abairtí
éagsúla Gaeilge a úsáid.  Mar sham-
pla, má táim chun na madraí a thab-
hairt ar shiúlóid déarfaidh mé i
nGaeilge é.  Tá siad ró-óg fós chun

cabhrú le Gaeilge Dhaidí ach
b’fhéidir, nuair atá siad níos sine, go
mbeidh muid in ann cabhrú le chéile
tríd obair bhaile agus mar sin de.
Táim ag iarraidh a bheith in ann
cumarsáid a dhéanamh le mo chuid
páistí trí Ghaeilge.”  
Mar thuismitheoir páistí óga atá ar tí
dul tríd an chóras oideachais, an
aontaíonn Bernard le cur chuige an
pháirtí is mó sa rialtas, Fine Gael, i
leith na Gaeilge agus a moladh gur
cheart an teanga a bheith roghnach
don Ardteistiméireacht? Dar le
Bernard, “Ba cheart do dhaoine éirí
suas agus a gcearta náisiúnta Gaeilge
a labhairt a éileamh.  
Ní féidir liom a thuiscint in aon chor
cén fáth go bhfuil siad ag iarraidh é
seo a dhéanamh.  B’fhéidir gur
cheart dúinn ‘revamp’ a dhéanamh
ar an churaclam ach gan an teanga a
bheith éigeantach ní dhéanann sé
ciall ar bith.  Níl aon áit eile ar
domhan a dhéanfadh siad an rud
céanna, ní thuigim Fine Gael agus a
laghad tírghrá atá acu.  Is cuid de
bheith i d’Éireannach í an Ghaeilge
agus a bheith in ann í a labhairt, is

cuid den tírghrá é d’Éirinn.” 
B’iontach soiléir an grá agus an meas
atá ag Bernard ar an teanga agus tú
ag labhairt leis agus ní nach ionadh
gur iarradh air a bheith mar
Ambasadóir do Sheachtain na
Gaeilge.  “Chuaigh Seachtain na
Gaeilge i dteagmháil liom agus d’iarr

siad orm agus níor smaoineamh mé
air an dara huair, d’aontaigh mé.  
Má bhaineann tú sult as rud éigin ní
smaoiníonn tú air mar obair ná aon
cheo mar sin.” Mar sin an bhfuil
mórán oibre i gceist mar ambasadóir
do Sheachtain na Gaeilge?  “Tá roin-
nt ócáidí poiblí déanta agam chomh
maith le roinnt imeachtaí do na
meáin chumarsáide cheana féin
agus le linn na coicíse beidh mé ag
dul ar cuairt chuig roinnt scoileanna
sa cheantar agus roinnt áiteanna
eile,” a deir Bernard.  
Taobh amuigh dá chúramaí mar
ambasadóir is fear iontach gnóthach
é Bernard ina shaol pearsanta.  Foil-
síodh a bheathaisnéis anuraidh,
Bernard Dunne: The Ecstasy and the
Agony agus deir sé gur choinnigh sé
seo agus na hócáidí meáin chu-
marsáide iontach gnóthach é.  Níl sé
bainteach leis an saol dornálaíochta
faoi láthair ach ní chiallaíonn sé sin
nach mbeidh sé le feiceáil ar thaobh
an fháinne dornálaíochta sa tod-
hchaí.  “Faoi láthair tá sé go deas an
t-am a bheith agam le caitheamh le
mo chlann, rud nach raibh agam le
tamall.  Ach ó thaobh an
dornálaíocht b’fhéidir sa todhchaí go
mbeidh baint éigin agam leis, ba
mhaith liom rud éigin a thabhairt ar
ais don spórt a thug an oiread dom,”
a deir Bernard. 

Ba í an Ghaeilge an t-aon ábhar
scoile inar theip ar Bernard ar
scoil, ach deir sé nach raibh sé
amhrasach faoi ranganna a
thógáil arís uaidh an múinteoir
céanna a rinne iarracht
Gaeilge a mhúineadh dó ar
scoil.  “Ní raibh an locht ar an
múinteoir in aon chor.  Ba í an
Ghaeilge an chéad rang a bhí
againn ar scoil agus bhí mise
gnóthach ag traenáil ag an am.
Bhíodh mé ag traenáil roimh
dhul ar scoil agus ní raibh mé
ábalta d’aon rud sa chéad rang
tar éis na traenála.” 

Labhraíonn Treasa
Bhreathnach le duine
d’ambasadóirí Sheachtain
na Gaeilge, Bernard Dunne

Ceolchoirm Mhór i rith SEACHTAIN NA GAEILGE

Seachtain na Gaeilge: Cad
a cheapann sibh faoi?
Fiosraíonn Meadhbh Ní Eadhra cén tuairim atá ag an bpobal ar SnaG
Niamh Ní Chróinín, 
Mac Léinn céad bhliana i
gColáiste na Tríonóide

An rud is ansa liom faoi Sheach-
tain na Gaeilge (nó coicís na
Gaeilge a thugaim féin air!) ná go
mbíonn chuile dhuine ag céil-
iúradh na teanga agus iad

bródúil as í a labhairt. Maidir liom féin, beidh
mé ag obair ar Raidió Rí-Rá, leis na craoltaí beo
ar FM. Mar aon leis seo, táim ag tnúth go mór
leis an gceolchoirm ‘Ceol’ a bheidh ar siúl i
Sráid an Bhiocáire ar an 16 Márta. Cé go
mbíonn sé deacair de ghnáth, daoine nach
bhfuil Gaeilge ar a dtoil acu a mhealladh chun
imeachtaí, i mbliana tá an chosúlacht ann go
bhfuil rud éigin ann do chách! Go háirithe,
agus mé sa choláiste anois, tá sé soiléir go
bhfuil suim á léiriú ag na mic léinn sna
himeachtaí go léir a bheidh ar bun.

Eilís Ni Bhriain, 
ó Ghaeilgeoirí Cois-Laoi,
Contae Chorcaí

“Anois teacht an Earraigh beidh an lá ag dul
chun síneadh

Agus tar éis féile Bríde, ardóidh mé mo
sheol...”

Cuireann smaointe sna línte sin
áthas croí orm an t-am seo den
bhliain agus dár ndóigh déanaim
comparáid eatarthu agus fion-
nuarú ár dteanga náisiúnta mar

tosaímid ag ullmhú anois freisin le haghaidh
cheiliúradh na Gaeilge gach aon bhliain.
Cloisimid fógraí teilifíse agus raidió ag scai-
peadh eolais faoi ócáidí Gaelacha atá eagraithe
ag na grúpaí éagsúla ar fud na tíre, bíonn
cinnlínte irise agus nuachtáin ag tabhairt
aitheantais don bhféile iontach seo, Seachtain
nó Mí na Gaeilge a leanann ar aghaidh ón 5
Márta go Lá ‘le Pádraig. Tá níos mó tábhachta
ag dul le canúint agus cultúr na hÉireann ós
rud é go bhfuilimid aitheanta ar Chlár na hEor-
pa agus is léir go bhfuil Comóradh na Gaeilge
seo i mí an Mhárta, ag dul ó neart go neart thar
na blianta. Cuireann sé ionadh orm go
ndéanann gnáth-dhaoine i measc an phobail
sár-iarrachtaí deonacha chun Gaeilge a
choimeád ar snámh níos láidre ina gceantair
éagsúla agus féach ar liosta na n-imeachtaí atá
eagraithe ó áit go háit le linn na seachtaine
speisialta seo. Tá Oíche Ghaelach i dteach táb-
hairne Fhear Maí Dé Sathairn seo agus
léitheoireacht sa leabharlann áitiúil cúpla lá
freisin. Déanann Óstán Clarion i gCorcaigh
éacht ollmhór ag tabhairt seomra saor in aisce
do "Ghaeilgeoiri Cois-Laoi" le haghaidh 'Tráth
na gCeist' (16ú) agus bailíonn an grúpa san
Óstán i gciorcal gach coicís ar an Luan - beidh
Ciorcal SnaG ceolmhar againn ann ar an Luan
seo chugainn.

Molaim iarracht Eoin Uí Fhearghaíl ó Spec-
savers Chorcaí, atá ag tairiscint scrúdú súl saor
d'éinne a dhéanann coinne trí Ghaeilge i rith
Sheachtain na Gaeilge (Fón Eoin 021/4272055).
Sin roinnt de na hócáidí atá ar siúl ach bheadh
an liosta ró-fhada le Clár Chorcaí iomlán a lua,
bail ó Dhia ar na foirne uile atá dílis agus dío-
graiseach don Ghaeilge gan stad. Is maith an
instealladh spioraid é Féile na Gaeilge mar
bailíonn sé comhluadar i dteannta a chéile
agus aidhm amháin acu - Gaeilge labhartha

agus liteartha a cheiliúradh. Molaim an fhoire-
ann san Ard-Oifig a chuireann a leithéid ar siúl,
in ainneoin cúlú eacnamaíochta agus gan-
ntanas maoinithe, ach léiríonn sé dúil an
phobail i gcaomhnú na teanga náisiúnta nuair
a shíneann siad lámh chúnta chuig an bhfoire-
ann seo ag eagrú cúrsaí ar fud na tíre.
Caithimid obair ar scáth a chéile chun Gaeilge
a chaomhnú agus a chur chun cinn, mar a
deireann an seanfhocal críonna...

An tseoid dho-fhála, is í is áille.

Senan Mac Aoidh, 
Mac Léinn in Ollscoil na
hÉireann, Gaillimh

Is dócha gurb é an rud is fearr faoi
Sheachtain na Gaeilge ná go dtugann
daoine i gcoitinne níos mó airde ar an
teanga lena linn. Tá sé go hiontach an
dóigh a n-úsáideann achan duine cá

bith cé mhéad Gaeilge atá acu. Sílim fosta go
bhfuil dearcadh níos dearfaí i leith na teanga
ag cuid mhór agus seans maith go bhfuil baint
aige sin le feachtais ar nós Sheachtain na
Gaeilge. Sílim go bhfuil suim ag daoine i
Seachtain na Gaeilge ach d'fhéadfaí b'fhéidir
poiblíocht níos fearr a dhéanamh faoi imeach-

taí, agus daoine ón phobal a mhealladh
isteach. É sin ráite, ní chaithim mórán ama ar
chor ar bith ag éisteacht le formhór na meán
cumarsáide, mar sin chan saineolaí ar bith
mise! Is maith an rud imeachtaí ceoil agus
féilte agus drámaí agus mar sin de, sílim go
bhfuil tuilleadh acu sin de dhíth ar SnaG. Dá
mbeadh stór mór airgid agamsa fá choinne
SnaG reachtálfainn féile mhór náisiúnta. Bhí
RITH na bliana seo chuaigh thart ar dóigh ar
fad, is imeachtaí mar sin a ligeann d'achan
duine bheith páirteach iontu an todhchaí atá
ag SnaG i mo bharúilse.

COMHSHAOL

An mbeidh na portaigh 
ag lasadh arís i mbliana?
Treasa Bhreathnach 

TÁ srianta i bhfeidhm anois
ón gcéad lá den mhí seo go
dtí an 31 Lúnasa ar dhó fásra
ar thalamh
neamhshaothraithe (uncul-

tivated) nó i bhfálú (hedges) timpeall na
tíre. Ba é anuraidh an bhliain ba
mheasa ar thaifead do thinte coillte
agus portaigh le hos cionn 2,000
heicteár de choillte go hiomlán scrios-
ta.  Scriosadh os cionn 780 heicteár de
thalamh na heagraíochta ‘Coillte’ de
bharr 547 tine a tosaíodh orthu, ar
chostas de thimpeall €3.5 milliún. 

Sheol na Gardaí feachtas poiblíochta
an mhí seo caite agus iad ag iarraidh
dainséir an chineáil dó seo, a chur in iúl
don phobal, an dainséar do dhaoine
agus dá réadmhaoin.  

Faoin Acht um Fhiadhúlra 1976 níl
cead ag aon duine fásra a dhó taobh
istigh de mhíle ó choill, nó talamh eile
le srianta orthu faoin Acht.  Má theast-
aíonn uait fásra a dhó caithfear dul i
dteagmháil leis na Gardaí i scríbhinn ní
ba dheireanaí ná 7 lá roimh an lá dóite. 

Is i gContae na Gaillimhe a dódh an
méid is mó talún de chuid ‘Coillte’ anu-
raidh le 394 heicteár dóite, i Maigh Eo
dódh 77 heicteár agus ansin sa tríú háit
bhí Contae Liatroma le 28 heicteár. Deir
cathaoirleach Feirmeoirí Aontaithe na
hÉireann (IFA), Pat Hennessy, “Cé go
bhfuil roinnt díolúine i gceist d’oib-
riúchán a dhéantar i rith an chúrsa nor-
málta talmhaíochta agus foraoiseachta,
tá muid ag iarraidh ar fheirmeoirí a
bheith níos airdeallaí ná riamh.  Ba é
2010 an bhliain ba mheasa do thinte
coillte...B’fhiú caillteanas ollmhór na
tinte seo d’fheirmeoirí, a lán acu gan
árachas coille.  Bhí cailliúint i gceist ar
luach an adhmaid, ach chomh maith
leis sin tá costas an-ard ar choill a
athchur gan deontas, costas atá i bhfad
níos airde tar éis tine”  

Cé go dtosaítear roinnt de na tinte
seo trí thimpiste bhí roinnt acu tosaithe
d’aon ghnó agus deir Ard-Cheannfort
na nGardaí, “Tuigeann muid gurb é an
bealach is fearr chun laghdú a
dhéanamh ar líon na dtinte in 2011 ná

chun iarraidh ar chabhair ón bpobal.
Má fheiceann tú aon ghníomhaíocht a
bhfuil tú amhrasach faoi, téigh i
dteagmháil leis na Gardaí nó na seirb-
hísí éigeandála.  

Tá muid ag iarraidh ar daoine
smaoineamh ar a gcomharsana agus
réadmhaoin a gcomharsan nuair a
chaithfidh siad ábhar a dhó.”  Mura
gcuirtear na Gardaí ar an eolas má tá sé
i gceist agat fásra a dhó is í an fhíneáil ar
féidir a ghearradh ort don chéad choir
ná €634.87 nó suas go 3 mhí sa
phríosún.  Don dara coir tá fíneáil de
suas go €1,269.74 i gceist nó suas go dtí
6 mhí sa phríosún agus don tríú coir tá
fíneáil suas go €1,904.61 nó suas go bli-
ain sa phríosún i gceist.  

Tosaíonn na srianta dó níos deire-
anaí sa bhliain sa Tuaisceart. Faoin
‘Game Law Amendment Act 1951’ níl
cead aiteann nó fraoch a dhó idir an 15
Aibreán agus an 31 Lúnasa.  I dTuais-
ceart Éireann anuraidh d’fhreastal
foirne dóiteáin ar 5330 tine a tosaíodh
d’aon ghnó, agus ar ndóigh ní thugtar
na tinte a tosaíodh trí thimpiste san
áireamh leis an bhfigiúr seo. Cé nach
bhfuil an costas iomlán bainteach leis
na tinte seo ar fáil, deirtear gur cait-
headh os cionn €35 milliún le cúig
bliana anuas le dul i ngleic le tinte den
chineál seo. 

Dónn roinnt feirmeoirí an fásra ar a
gcuid talún chun an áit a ghlanadh
chun go mbeadh dóthain féaraigh do
na caoirigh agus chun go bhfásfaidh
fásra nua. Ní hiad na feirmeoirí amháin
a thosaíonn na tinte ach tá roinnt

daoine ag tabhairt a gcuid bruscair
chun áit éigin sa choill lena dhó. 

Níl daoine áirithe ag iarraidh na táillí
bruscair a dhíol agus déanann siad
neamhaird ar an dlí chun na táillí a
sheachaint.  Meastar go raibh costas de
€7 milliún ar na tinte uile a tosaíodh
anuraidh ar fud na tíre ach ní hé an
praghas ard ó thaobh airgeadais
amháin is cúis imní na dtinte seo ach
bíonn costas ard don ghnáthdhuine
agus don cheantar chomh maith. Crei-
dtear go bhfuair cúigear duine bás de
bharr na dtinte le roinnt blianta anuas,
ina measc roinnt feirmeoirí a fuarthas
sáinnithe sna tinte a thosaigh siad féin. 

Fágadh roinnt ceantair áille agus iad
dubh dóite le rianta na dtinte ar feadh
na bliana. Bíonn costas ard á ghearradh
ar fhiadhúlra an cheantair agus na héin.
Dar le ‘Coillte’, “tógann sé go hiondúil
dhá nó trí bliana sula meallfar na hain-
mhithe ar ais dá ngnáthóg tar éis tine
choille.” Dar le Birdwatch Ireland, ba é
2010 an bhliain is déine d’éin na tíre
agus an tionchar a bhí orthu de bharr
na dtinte.  Ba iad na caislíní cloch
(stonechats) agus smólaigh cheoil
(song thrush) a raibh an tionchar is mó
orthu.  

Tá sé soiléir, mar sin go mbíonn tion-
char ollmhór ag na tinte seo ar ghnéithe
difriúla den saol. Mar sin má fheiceann
sibh aon duine ag tosú tine taobh
amuigh den séasúr dlíthiúil, iarrann na
Gardaí oraibh dul i dteagmháil leo chun
a chinntiú nach mbeidh na radhairc
chéanna thubaisteacha á bhfeiceáil
againn arís i mbliana. 

TEICNEOLAÍOCHT & GNÓ

Ceangail Gnó déanta idir
Microsoft agus Nokia
Na scéalta is deireanaí ó shaol na teicneolaíochta lenár gcomhfhreagraí, Diarmuid Ó Muirgheasa

Tá Nokia ina chomhlacht
fóin is mó ar domhan le
fada an lá, ó thaobh an
méid aonad a dhíolann siad
ar aon chaoi. 

In áiteanna áirithe, go mór mór san
Afraic, is téarmaí comhchiallacha iad
‘fón’ agus ‘Nokia’. Is cuma an stádas
atá acu anois áfach, tá siad ag titim siar
go dona i gcoinne an iPhone agus na
bhfón ‘Android’ ó Google, agus aon-
taíonn tráchtairí uile an mhargaidh go
raibh rud éigin mór ag teastáil uathu
leis an titim seo a mhoilliú nó a
stopadh.

Ag an am céanna tá Microsoft, a bhí
mar fhathach ollmhór le Windows
Mobile sular scrios an iPhone agus
Google an margadh orthu, ag
streachailt le cúinne éigin den mhar-
gadh sin a ghlacadh ar ais dá dtáirge
nua, Windows Phone 7. Tá cúpla mil-
liún aonad díolta acu, ach i gcom-
paráid le Apple agus Google tá an-
chuid fós le déanamh.

Déanann sé ciall, mar sin, agus níor
chóir go mbeadh iontas orainn faoi,
gur tháinig Microsoft agus Nokia le
chéile cúpla seachtain ó shin agus
shínigh conradh comhoibrithe. 

Ciallaíonn sé seo go bhfeicfear Win-
dows Phone 7 ar beagnach gach fón
cliste a eisíonn Nokia as seo amach. 

Do Microsoft is dea-nuacht é seo
mar go rachaidh siad thar oíche óna
bheith go dona taobh thiar den
iomaíocht suas chomh fada le
huimhir a dó sa mhargadh, taobh thiar
de Google ach os comhair Apple agus
RIM (Blackberry). 

Do thomhaltóirí is dea-nuacht é
chomh maith; le tamall anuas ní raibh
iarrachtaí ó Nokia sách maith le
seasamh i gcoinne leithéidí an iPhone
agus fóin Android ó HTC agus Sam-
sung. 

Bhí láidreachtaí áirithe ag an Nokia
N8, a eisíodh le déanaí, ach go háirithe
an ceamara do-chreidte 12 mheigiph-
icteilín a bhí aige, ach ar an iomlán bhí
an fón lag i gcomparáid leis an
iomaíocht. I gcás Microsoft, feicfidh
siadsan an buntáiste níos mó  ná na
custaiméirí, ach fós féin beidh níos mó
rogha ann don ghnáth-thomhaltóir
nuair a shroicheann an chéad fhón
comh-dheartha na siopaí ag deireadh
na bliana seo nó tús na bliana seo
chugainn.

I scéal gaolmhar, tá Google ag cur
níos mó béime ná riamh ar ríomhairí
táibléid, agus tá an leagan nua de
Android díreach eisithe acu ar an
Motorola “Xoom”, táibléad atá ullamh

le dul srón le srón leis an iPad. 
Focal tapa maidir le Android: muna

bhfuil cloiste agat faoi, córas oib-
riúcháin atá ann d’fhóin agus
ríomhairí táibléid, díreach mar atá

Windows ar do PC. Eisíodh Android
1.0 i Meán Fómhair na bliana 2008. Ó
shin tá sé eagrán éagsúil de eisithe ag
lucht Google. Fadhb ollmhór atá ann
do Google agus iad in iomaíocht le
Apple ná gur féidir le Apple an-chuid
airde a dhíriú ar chuile eisiúint den
iPhone, mar níl ach an t-aon fhón
amháin i gceist. Do Google tá iliomad
gléasanna éagsúla ann ó dhéantóirí
éagsúla, agus mar sin díríonn siad
isteach ar dhéantóir agus gléas ar leith
do chuile eagrán de Android. 

Do Android 2.1 (cód-ainm “Eclair”)
chaitheadar an-chuid ama le HTC ag
foirfiú an “Nexus One” (a shroich mar-
gaí áirithe mar an HTC Desire). Do
Android 2.2 agus 2.3 (cód-ainmneacha
“FroYo” (sin “Frozen Yogurt”) agus
“Gingerbread”), d’oibríodar le Sam-
sung ar an “Galaxy S” agus “Nexus S”. 

Le Android 3.0 (cód-ainm “Henoy-
comb” – an bhfeiceann tú téama ag
teacht chun cinn anseo?) ba é an
Motorola Xoom thuasluaite a fuair

buntáiste airde fhoireann Google,
agus tá na céadta léirmheas tagtha
chugainn le cúpla lá anuas.

An áit is mó a bhfuil moltaí tuillte ag
an Xoom ná maidir le luas. Tá dhá
chór ag an láraonad próiseála, agus an
dá chór úd níos tapúla ina n-aonar ná
mar atá an t-aon chór amháin ar an
iPad. I dtagarmharc luais amháin
d’éirigh leis an Xoom leathanach a
lódáil ar a bhrabhsálaí i 0.6 soicind, áit
ar ghlac an iPad os cionn seacht
soicind! Sin difríocht mhór is cuma
cén tslí a mbreathnaíonn tú air.

Gan labhairt go mion ar an Xoom
(déanfaimid é sin amach anseo) is leor

a rá go bhfuil sé iontach, iontach
iomaíoch leis an iPad. Ní haon rud
beag é seo ach oiread. Nuair a eisíodh
an “G1”, an chéad fhón le Android air,
bhí an gáire ó Apple le cloisteáil go
soiléir; ní raibh an G1 fiú beagnach
iomaíoch leis an iPhone a bhí ar fáil ag
an am, agus ba léir é sin do chách.
Ghlac sé ar a laghad sé mhí eile, nó
b’fhéidir níos mó ná sin, go dtí  go
raibh fón ag Google a bhí i bhfois-
ceacht scread asail den iPhone. Cé go
raibh táibléidí ag rith ar Android
roimhe seo is é “Gingerbread” an
chéad leagan de Android atá dírithe ar
tháibléidí, agus is rud iontach mór é
go bhfuileadar chomh láidir láithreach
bonn.  Feicfear an Xoom in Éirinn
laistigh de cúpla mí, agus níos mó tái-
bléid “Gingerbread” go luath ina dhi-
aidh sin. 

In áiteanna áirithe, go
mór-mhór san Aifric, is
téarmaí comhchiallacha
iad ‘fón’ agus ‘Nokia’.
Cuma an stádas atá acu
anois áfach, tá siad ag titim
siar go dona i gcoinne an
iPhone agus fóin
“Android” ó Google, agus
aontaíonn tráchtairí uile
an mhargaidh go raibh rud
éigin mór ag taisteáil
uathu leis an titim seo a
mhoilliú nó a stopadh.

FOLÚNTAIS

An bhfuil
folúntas

agat?

Tóg fógra le
Gaelscéal, 

lascaine le fáil ar
leathanach 
folúntais.

Déan teagmháil
le Patricia ag

086–0234251 nó
fograi

@gaelsceal.ie

Treoraí/Oifigeach Eolais
(Poist sealadach)

Tá Oifig na nOibreacha Poiblí ag earcú
Treoraí/Oifigeach Eolais. 

Tugtar do d’aire go thairgfear foistaíocht shealadach
do na hiarrthóirí a néiríonn leo do bhun an chomórtais
seo.

Ba cheart go mbeadh

• taithí san obair cheanna,

• scilleanna cumarsáide maithe,

• gealtanas don phost,

• agus tuiscint ar ár n-Oidreacht ag an Iarratasóir.

IARRATAIS:

Ba chóir d’iarrthóirí a n-iarratas a dhéanamh ón
suíomh gréasáin www.publicjobs.ie. (Beidh do sheoladh
ríomhphoist agus d’uimhir PPS ag teastáil).

Is féidir go ndéanfar gearrliosta I gcomhair de bhun an
eolais a chuirtear ar fáil ar an bhfoirim iarratais.

Beidh an áis iarratais ar líne ar fáil ó Dé
Deardaoin 24 Feabhradh 2011 go dtí meanoiche
Dé Deardoin 03 Márta 2011. 

Ní ghlacfar le hiarratais dhéanacha.

Is féidir na téarmaí agus na coinníollacha a bhaineann
leis an gceapachán seo a fheiceáil ar an suíomh
gréasáin again www.opw.ie www.heritageireland.ie,
and www.publicjobs.ie.

DÍCHÁILEOIDH CANBHASÁIL GO HUATHOIBRÍOCH.

Is fustóir comhdheiseanna é an Oifig na nOibreacha Poiblí.



NUACHT Litríochta
Le Meadhbh Ní Eadhra

BEATHA

‘Call mother a lonely field’
Liam Carson, Hag’s Head , €12

Léirmheas le Proinsias
Mac a’ Bhaird

Mar sceipteach a
tháinig mé chuig an
leabhar seo. Ní fear
mór cuimhní cinn
mé. Is annamh a léim

iad agus is fíorannamh a cheannaím
iad. Seans go dtugann sé léiriú éigin
orm féin ach is dócha go raibh dúil
níos mó agam ariamh san fhicsean
ná mar a bhí agam san fhírinne! 

Rud beag in amhras faoin genre a
bhí mé. An dtiocfadh linn brath i
ndáiríre ar an chuntas a thug duine
ar a shaol féin? Chonacthas domhsa
riamh anall gur úsáideadh an genre
mar chineál d’uirlis bholscaireachta,
cleas a bheadh ag polaiteoirí nó ceil-
iúráin na linne le híomhá s’acu a
chinntiú, a chruthú nó a shábháil.

Seans go ndéanann sé difear nuair
is ealaíontóir, dálta Carson, atá i
mbun pinn. Éiríonn leis an ealaíon-
tóir íomhánna a chruthú a éascaíonn
insint an scéil, éiríonn leis teanga a
fhorbairt a shnaidhmíonn daoine,
eachtraí agus áiteanna le chéile,
éiríonn leis atmaisféar a chruthú atá
ficseanúil ar bhealach aisteach, rud a

ligeann d’fhírinne a scéil teacht fríd.
Nuair is ealaíontóir a bhíonn i mbun
oibre ní cás linn níos mó an cruin-
neas cuntais, ní bhíonn muid buar-
tha faoin oibiachtúlacht ná an
chothroime inste. Is le mothúcháin a
bhíonn muid ag plé agus mar a
dhéanann ealaín mhaith ar bith,
nochtar radharcanna beaga den
fhírinne dúinn. Sa mhéid sin, éiríonn
go hiontach le Liam Carson agus
thug sé cúis domh féin múinín a
bheith agam an athuair i genre na

gcuimhní cinn.
Léigh mise call mother a lonely

field roimh an Nollaig agus ba mhór
an pléisiúr domh é nuair a iarradh
orm ar na mallaibh cúpla focal a
scríobh ina thaobh. Thapaigh mé an
deis le dúthracht an scéal a thar-
raingt chugam arís. Seoid bheag atá
ann, gan ach 128 leathanach ann ach
an oiread sin idir an dá chlúdach.
Suite den chuid is mó i mBéal
Feirste, insíonn Carson scéal a thui-
smitheoirí agus déanann sé ceil-

iúradh ar an fhís uaillmhianach a bhí
acu clann a thógáil trí Ghaeilge sa
chathair sin nuair nach raibh aon
duine eile á dhéanamh. Tagann
pearsantachtaí na dtuismitheoirí
chun cinn go mór sa leabhar, moth-
aíonn muid bá leo agus iad ag dul i
ngleic leis an tsaol agus le cúrsaí
oidhreachta. 

Ní Gaeilgeoir sa chiall oileánach a
bhí in athair Liam ach teangeolaí a
raibh dearcadh idirnáisiúnta aige. Le
cois na suime a bhí aige sa Ghaeilge,
fear mór Esperanto a bhí ann. Ba
chumarsáidí é, duine ar ghnách leis
teagmháil a bheith aige le cúiseoirí
thar lear is sa bhaile, bhíodh
caidreamh agus cairdeas aige le
haontachtaithe áitiúla, ba dhuine
bródúil cathrach é a bhí chomh com-
pordach céanna i measc phobal na
Gaeltachta. 

Bhí Mary, a bhean agus crann taca
an teaghlaigh, chomh tógtha céanna
leis an Ghaeilge ach nuair a rinneadh
polaitiú ar an teanga sna 1970í
chúlaigh sí rud beag uaithi mar
theanga. Thaitin an ghné sin den
leabhar liom. Ní pictiúr aontaobhach
idéalaíoch a fhaigheann muid den
teaghlach ‘Gaelach’ seo. Bhí a gcuid
fadhbanna agus deacrachtaí féin acu
leis an turgnamh teanga a bhí ar bun
acu agus ní cheileann Carson an

streachailt sin orainn. Scrúdaítear an
caidreamh a bhí ag tuismitheoirí
agus páistí leis an teanga, leis an
chathair agus lena chéile. Tais-
céalaíocht neamh-mhaoithneach atá
déanta ag an údar ar chúrsaí
féiniúlachta agus ar na haislingí
dochloíte a mheallann ach fós a
choinníonn i gcarcair muid. 

Is spéisiúil an úsáid a bhaineann
Carson as léaráidí, grianghraif,
cartúin, leathanaigh dialainne,
litreacha agus tuairsicí nuachtáin
fríd an leabhar. Cuireann siad go mór
leis an sult a bhaineann an léitheoir
as mar shaothar. 

Ní le haghaidh tacaíocht a thab-
hairt do phointe éigin atá á
dhéanamh ag an údár atá siad, ní
tráchtas staire é seo. Rud éigin sa
bhreis is ea iad, bónas beag dúinn a
chuidíonn linn aithne níos iomláine
a chur ar na carachtair, a éascaíonn
an bealach dúinn teacht isteach ina
saol agus tamall airnéil a dhéanamh
leo.

Tráchtaireacht íogair agus scríbh-
neoireacht ghalánta den scoth atá ar
fáil sa leabhrán seo, leabhar ba chóir
d'éinne ar chás leo an Ghaeilge, stair
shóisialta na tíre, an grá clainne,
agus coincheap na hoidhreachta, a
léamh agus a athléamh. Mholfainn
go mór é a cheannach is a mhuirniú!

‘D’imigh sin agus tháinig seo’
Séamus Mac Seáin, Coiscéim, €13

Léirmheas le Ciarán
Dunbar

Cheannaigh mé an leabhar
seo díreach roimh an Nol-
laig, thosaigh mé á léamh
láithreach agus ní raibh
mé in ann é a chur síos. 

Fiú agus mé gnóthach go leor, bhí
sé léite agam taobh istigh de thrí lá –
tá sé chomh maith sin.

Dírbheatháisnéis ar shaol agus
saothar Shéamuis Mhic Sheáin,
gníomhaire teanga a bhí lárnach i
mbunú Ghaeltacht Bhóthar Seoighe

i measc chuid mhór rudaí eile, atá
ann. Is dírbheathaisnéis é go cinnte
ach tá i bhfad níos mó i gceist de bhrí
go bhfuil saol Shéamuis Mhic Sheáin
fite fuaite le stair na Gaeilge i mBéal
Feirste.  Scéal fhear amháin atá ann
ach tá i bhfad níos mó doimhneachta
ann chomh maith.

Tá go leor staire eile ar fáil sa leab-
har, stair shóisialta agus pholaitiúla
mar shampla nach bhfuil aon bhaint
nó mórán de bhaint acu le cúrsaí
Gaeilge. 

Caithfidh mé a rá, fágadh le neart
ceisteanna mé, tugadh leideanna
anseo is ansiúd maidir le heachtraí
agus le daoine áirithe agus bheadh
an-fhonn orm dul níos faide sa scéal,

fuair mé blaiseadh agus ba bhreá
liom rudaí éagsúla a thuigbheáil níos
fearr. Níl a fhios agam an dtabhar-
fainn locht air sin ach tá súil agam go
scríobhfaidh Séamus Mac Seáin
leabhar nó dhó eile!

Tá an leabhar seo scríofa go maith
agus tá bua na scéalaíochta ag Séa-
mus Mac Seáin go cinnte.

Lámhleabhar réabhlóide atá ann
sa leabhar seo dáiríre agus tá súil
agam go léifear é go forleathan, tá
ciall, fuinneamh, tiomáint agus
dóchas ann. 

Mar fhocal scoir, is leabhar den
scoith é seo, tá sé suimiúil, meall-
tach agus cumhachtach.  Is leabhar
tábhachtach é agus is léamh riach-

tanach é.  Dá leanfadh muid mar
Ghaeil sampla Mhic Sheáin, bheadh
an Ghaeilge slán. Ní féidir liom
moladh níos fearr a thabhairt dó is
dócha. 

Ar bhealach, agus ní chreidim go
bhfuil mé chun an moladh seo a
leanas a chur chun cinn ach sílim go
gcaithfidh mé – caithfear an leabhar
a chur ar fáil i dteangacha eile, ní
amháin i dteangacha mionlaithe
agus mar sin – ach i mBéarla go
háirithe.  Bheadh sé iontach dá
mbeadh sé ar fáil do mhuintir Iarthar
Bhéal Feirste agus do Mhuintir na
hÉireann ar fad. 

Bheadh níos mó Gaeilge á labhairt
in Éirinn dá mbeadh. 



Comórtas!
Tá ceithre pictiúrleabhar álainn nua ón Gúm le

buachan ag léitheoirí Ghaelscéal. Ní gá ach an
cheist seo a fhreagairt:

Cén áit a bhfuil féile leabhar mór ar siúl in Éirinn
faoi láthair?

Seol freagraí, le d’ainm agus seoladh, 
chuig meadhbh.nieadhra@gaelsceal.ie

‘Aileach’
Jackie Mac Donncha, 
Cló Iar-Chonnachta 2010, €8 

Léirmheas le Mícheál
Ó Ruairc           

Tá níos mó leabhar Gaeilge
á bhfoilsiú anois ná
riamh. De réir mar atá líon
na leabhar ag méadú tá
líon na léitheoirí ag

laghdú.  Paradacsa fuar fíorasach a
chuireann imní ar mhórán.  Ar
ndóigh, tá an rud céanna fíor i
dteangacha eile freisin. Is deacair
dul san iomaíocht le Dia na Nuathe-
icneolaíochta.  

Pé ar bith nóibhille ó Jackie Mac
Donncha ó Chill Chiaráin i gConama-
ra. File agus gearrscéalaí é agus
d’fhoilsigh CIC cnuasach filíochta dá
chuid, Gaineamh Séidte, sa bhliain
2003. Thugas cóip den nóibhille seo
do chara liom d’fhonn tuairim eile a
aimsiú. 

Bhí an duine áirithe seo chomh
tógtha leis gur léigh sé faoi dhó é
agus gur shil sé uisce a chinn chomh
maith. 

Tá an nóibhille suite i gConamara
agus is í Bríd an príomhcharachtar,
an t-aon charachtar le dealramh atá
sa scéal. Buailimid léi ar dtús sa bhli-
ain 1932 in aois a hocht mbliana déag
di. Tá sí ag iompar agus is geall le
diabhal as ifreann í i súile na

heaglaise Caitlicí agus i súile an
phobail bhig ina maireann sí féin. 

Tugann an sagart cuairt ar a
máthair agus meon níos tíoránaí aige
ná mar a bheadh ag oifigeach de
chuid an Gestapo seacht mbliana ar
aghaidh. Is beag tacaíocht a
fhaigheann sí óna tuistí ach iad ag
cúbadh siar uaithi de shíor. 

Marbh a rugadh an leanbh agus
cosa Bhríd nite dá réir. Ar a laghad
sheachain sí uafás an Magdaline
Laundry agus thóg an bád bán go
Meiriceá, áit a raibh uncail le teacht
chun fóirithinte uirthi, rud a dhein
sé go drogallach, fuarchúiseach. Is
léir go raibh an meon céanna ag
Gael-Mheiriceánaigh is a bhí ag a
muintir thiar in Oileán na Naomh is
na nOllamh.

Ach an oiread le hÉirinn, ba bheag
a bhí i ndán di thall ansin ach an mí-
ádh. Ach choinnigh sí uirthi agus
d’fhill ar a fóidín dúchais agus í ag
teannadh le 95. Níl an tragóid a
bhain di agus an phian a lean í glanta
as a haigne fós aici. Agus í ag fogh-
laim an bháis tá ualach a coinsiasa
Chaitlicigh á iompar aici go geata na
reilige. 

Teastaíonn uaithi fianaise a fháil
nár caitheadh a marbhghin isteach
san fharraige seachtó is a seacht
mbliana tar éis a breithe mí-ámharaí.
Teastaíonn uaithi fianaise a fháil gur
cuireadh a linbhín san úir ar a
laghad.

Beireann an leabhar seo greim
sceadamáin ort ón gcéad leathanach
agus is deacair é a leagan anuas ina
dhiaidh sin. Tá stíl iontach scríbh-
neoireachta ag an údar agus an
Ghaeilge go huile is go hiomlán ar a
thoil aige. 

Léiríonn sé ionracas agus cear-
daíocht oilte agus é i mbun pinn. Is
scéal fíorthochtach, fíorchor-
raitheach atá anseo a théann i bhfei-
dhm ar na mothúcháin. Osclaítear
canna péisteanna agus nochtaítear
an taobh dorcha, gránna de shaol na
tíre agus de shaol na heaglaise
Caitlicí ach go háirithe. 

Níl saoi gan locht agus níl an nóib-
hille seo gan lochtanna. Brúitear an
iomad isteach (i gcás na tréimhse i
Meiriceá brúitear 76 bliain isteach i
13 leathanach, rud a mhúsclódh éad
Houdini!). 

Deirtear linn nach bhfuil
macasamhail Bhríd ann in aois 95
ach an tseanbhean sa scannán Titan-
ic, rud a chuir cuthach feirge orm
mar nár thaitin an scannán úd riamh
liom! 

Agus tagann The Bridges of Madi-
son County chun cuimhne,
leabhar/scannán a thaitin liom, dála
an scéil.

Ghoil mo chara uisce a chinn agus
is deacair deoir a mhealladh uaidh,
de ghnáth. Ní fhéadfainnse féin é a
leagan anuas ón gcéad leathanach.
Tá laigí ann ach nach cuma. 

Féile Leabhar
Bhaile Átha
Cliath
Meadhbh Ní Eadhra

Tá Féile Leabhar Bhaile
Átha Cliath faoi lán seoil
anois agus tá go leor
imeachtaí fós ar siúl.
Leanfaidh an fhéile ar
aghaidh go dtí an Domh-
nach. Inniu ag a trí a
chlog, seolfar bailiúchán
gearrscéalta nua le Orna Ní
Choileáin i Halla na
Cathrach i mBaile Átha
Cliath. 

Tromach Tramach an
teideal atá ar an leabhar.
Beidh an léiritheoir cáiliúil
de chuid RTÉ, Cathal
Poirtéir, ag cur agallaimh
ar bheirt scríbhneoirí de
chuid Cois Life mar chuid
d'Fhéile Leabhar Bhaile
Átha Cliath amárach ag a
trí a chlog. Beidh sé ar siúl
i Seomra na Comhairle,
Halla na Cathrach, BÁC 2.

Is iad Éilís Ní Dhuibhne
agus Alex Hijmans a bhei-
dh á gcur faoi agallamh.
Chomh maith leis sin, léi-
fidh Proinsias Mac A’B-
haird agus Caitríona Ní
Chléirchín ar an brpíomh-
stáitse i Halla na Cathrach
Dé Domhnaigh ag a haon a
chlog. Cuirfear deireadh
leis an bhféile ag a cúig a
chlog tráthnóna Dé Domh-
naigh, nuair a léifidh
Eoghan Mac Giolla Bhríde,
Orna Ní Choileáin agus
Anna Heussaff. Tá cead
isteach saor in aisce chuig
na himeachtaí seo go léir.
Tá clár iomlán na féile ar
fáil ag www.dublinbook-
festival.com agus is féidir
an nuacht is déanaí a fháil
ó
www.facebook.com/Dubli
nBookFestival nó ar twit-
ter.com/DublinBookFest.

TEILIFÍS agus RAIDIÓ
Le Treasa Bhreathnach

Éist le: 
RTÉ Raidió  na Gaeltachta: ‘Oilithreachtaí’ :
Is iad Gabriel Rosenstock, Manchán Magan
agus Desmond Fennell roinnt de na haíon-
na a bheidh le cloisteáil ar an chéad chlár
den tsraith nua Cásca seo.  Is ar an eis-
péireas daonna d’oilithreacht atá an tsraith
ag díriú.  Dé Céadaoin @ 10.15rn 
ICRfm (Raidió Pobail Inis Eoghain) :
Thall agus Abhus’ Is as Gaoth Dobhair ó
dhúchas é Jimmy McBride a chuireann an
clár seo i láthair ach é ina chónaí in Inis
Eoghan ó 1960. Is clár dátheangach atá i
gceist le ceol traidisiúnta, filíocht, scéalta
áitiúla.  Dé Domhnaigh @ 7in.
Galway Bay Fm: ‘Do Ghuth’ : Clár seach-
tainiúil curtha i láthair ag Eibhlín Uí
Bhairéid le hagallaimh, scéalta, comórtais
agus dialann imeachtaí agus ceol. Dé Máirt
@ 8in

Féach ar:
RTÉ 1: ‘Living the Wildlife’
Tá Colin Stafford-Johnson
ar ais arís lena cheathrú
sraith ag caitheamh súile
ar fhiadhúlra na tíre.  Sa
chéad chlár den tsraith
breathnaíonn sé
ar nead cruidíní
(kingfishers) atá
i mBaile Átha
Cliath.  Dé Máirt
@ 7in
BBC TÉ: ‘The
Burning of Bom-
bay Street’
Tugann an t-
iriseoir
Lawrence
Pitkethly cuairt
ar an suíomh a chuir tús
lena ghairm mar
thuairisceoir teilifíse, sráid
Bombay.  Ar an 15 Lúnasa
1969 dhóigh grúpa Aon-
tachtaithe  sráid Bombay

agus ina diaidh thóg grúpa
Gaeilgeoirí an tsráid arís
treoraithe ag Seán Mac
Goill.  De Luan @ 10.35in
TV3: ‘Spartacus: Gods of
the Arena’ Fógraíonn

athair Batiatus ilchomór-
tas chun a chinntiú cé hiad
na fir is fearr chun a stábla
a chur le chéile. Tá Crixus
ag iarraidh a fhiúntas a
chruthú.  Dé Luain @ 10in

Féile Scannánaíochta
an Daingin
CUIRFEAR tús go luath le Féile
Scannán an Daingin a bheidh á
reáchtáil ón 17 go dtí an 20
Márta. Mar chuid d’fhéile na
bliana seo taispeánfar scannán
a insíonn scéal Maurice Gal-
way, eagarthóir féile a
chruthaigh féile scannán chun
ómós a thabhairt do scan-
nánóirí – is é sin Féile Scannán
an Daingin.  Is é Geoff Wonfor a
stiúraigh scannán dar teideal
‘We’ll Always Have Dingle’,
fear a bhuaigh gradam Gram-
my agus a tháinig trasna ar an
bhféile féin in 2009 agus le
cabhair ó Eugene O’ Connor
chuir sé tús lena choincheap a
aistriú go scannán. 
Is i nGaeilge atá an script agus
déanann sé athchruthú ar rad-
hairc ó ‘Casablanca’, ‘Godfa-
ther’ agus ‘Cinema Paradiso’
agus eile. I measc na n-imeach-
taí eile a bheidh ar bun le linn
deireadh seachtaine na féile

beidh an comórtas ‘Físín’ ar
siúl.  Is comórtas é seo a bhfuil
duais de €5,000 ag baint leis.
Mar chuid den fhéile rogh-
naíodh 5 iarratas le pitseáil a
dhéanamh orthu do lucht

féachana beo agus do na
moltóirí. Is gearrscannán trí
mheán na Gaeilge atá á lorg acu
agus an comórtas oscailte
d’aon aoisghrúpa agus d’aon
duine a bhfuil suim acu sa

scannánaíocht agus sa
Ghaeilge.  Chun tuilleadh
eolais a fháil faoin bhféile scan-
nánaíochta féin agus do
thicéad a chur in áirithe téigh
chuig dinglefilmfestival.com

Féile Scríbhneoirí Scáileáin in Cheltenham
TÁ ‘Northern Ireland Screen’
ag cuardach scríbhneoirí chun
foireann scríbhneoirí a chur le
chéile chun dul chuig ‘Féile
Scríbhneoirí Scaileáin’ na
bliana seo in Cheltenham. 
Reáchtálfar an fhéile ón 1 go dtí
an 3 Iúil agus is é Niall Leonard
an príomhscríbhneoir

d’fhoireann Thuaisceart Éire-
ann.  
Ní scríbhneoirí gan taithí atá á
lorg acu, caithfidh na scríbh-
neoirí príomhscannán amháin
a bheith léirithe acu agus
caithfidh coimisiún amháin a
bheith faighte ag scríbhneoirí
teilifíse.Do scríbhneoirí

cruthaitheacha (drámaí,
úrscéalta nó filíocht) caithfidh
siad, ar a laghad, roinnt dá
gcuid oibre a bheidh foilsithe
roimh ré nó creidiúint do
stáitse .  
Ní hamháin sin ach tá critéir
eile i gceist agus áiteanna an-
teoranta.  

Is é an spriocdháta iontrála an
18 Aibreán agus chun clár na
féile a fheiceáil, téigh chuig
screenwritersfestival.com.  Is
féidir eolas a fháil faoina bhei-
th mar chuid d’fhoireann
Thuaisceart Éireann ag
www.northernireland-
screen.co.uk. 

IS é an 25 Márta an spriocdhá-
ta don scéim d’anamúlacht
ghearr ‘Frameworks’ de chuid
Bord Scannán na hÉireann.
Tríd an scéim ‘Frameworks’ is
féidir le hanamúlaí a chuid
oibre úire a úsáid chun
gearrscannán a dhéanamh.  
Tá fás agus borradh tagtha ar
an earnáil anamúlachta in
Éirinn le roinnt mhaith blianta
anuas agus meas idirnáisiúnta
ar scannáin éagsúla
anamúlachta na hÉireann atá
le fáil ar an margadh. ‘Granny
O’Grimm’s Sleeping Beauty’
agus ‘The Rooster, The Croco-
dile and the Night Sky’ a ainm-
níodh le haghaidh gradaim
éagsúla, roinnt de na scannáin
atá ag baint cáile idirnáisiúnta
amach. 

Is féidir scannán a dhéanamh i
nGaeilge nó i mBéarla ach
táthar ag cur iallaigh ar
dhaoine scannáin Ghaeilge a
fhorbairt. 

Ní féidir leis an scannán a
bheidh níos faide ná 6
nóiméad ar fhad agus is é an t-
uasbhuiséad a cheadaítear ná
€50,000.  
Níl an scéim seo dírithe orthu
siúd gan taithí, táthar ag iar-
raidh go bhforbrófar
stiúrthóirí agus léiritheoirí a
bhfuil roinnt taithí acu agus níl
an scéim oscailte dóibh siúd
atá fós ag freastal ar choláiste. 
Déanfar maoiniú ar suas le 6
thogra éagsúla faoin scéim.
Más mian libh tuilleadh eolais
a fháil faoin scéim, téigí chuig
irishfilmboard.ie

Scéim Fís & Fuaim Údarás
Craolacháin na hÉireann
FÓGRAÍODH an tseachtain seo caite go
bhfuil Údarás Craolacháin na hÉireann
(BAI) chun maoiniú de €7 milliún a
dhéanamh ar chláir éagsúla faoina scéim
Fís & Fuaim.  As an gciste tugadh
maoiniú do 5 thogra Gaeilge agus 12
thogra dhátheangacha le luach de thim-
peall €2.82 milliún. Fuair Údarás Crao-
lacháin na hÉireann 96 iarratas agus
bhain 45 iarratas amach an beart.  
As an 45 iarratas ar éirigh leo thit 10 acu
faoin teideal, ‘Faisnéis agus sochaí ár
linne’, 13 faoi ‘Faisnéis agus Stair agus
Oidhreacht’,  agus ocht gcinn faoi ‘Fais-
néis agus Ealaíona agus Cultúr’. Is iad
roinnt de na cláir úra ar féidir linn a bhei-
th ag súil leo do TG4 ná; ’72 Uair Chin-

niúnach don Éirí Amach’, ‘Árainn Mhór’,
agus ‘An Crises 2/ Crises Eile’ agus fuair
RTÉ 1 maoiniú do chlár Gaeilge dar teide-
al, ‘Ar an Oileán’. Deir príomhfhei-
dhmeannach an BAI, Michael O’Keeffe
tar éis gur fógraíodh an ciste, “Is méid
suntasach airgid é seo a bheidh ar fáil
d’earnáil na craoltóireachta leis an gcuid
is mó de á chur ar fáil do léiritheoirí
neamhspleácha.  Tá an BAI muiníneach
go mbeidh toradh de chraolacháin d’ard-
chaighdeán ar an leithdháileadh den
mhaoiniú seo a bhainfidh lucht féachana
Éireannach sult astu.”  Is féidir teacht ar
an liosta iomlán de thograí a bheidh
maoiniú á dhéanamh orthu ag an
suíomh idirlín, www.bai.ie.

Frameworks



Treasa Bhreathnach 

Is í Muireann Nic Amhlaoibh a
bhain amach an gradam
‘Amhránaí TG4’ do Ghradam
Ceoil TG4 2011.  Cén tábhacht a
shíleann sí a bhaineann lena

bheith aitheanta mar amhránaí ag a
leithéid de ghradam?  “Is onóir ana-
mhór é an Gradam seo a fháil, agus
táim fíor-bhuíoch as. Cé gur tháinig
sé aniar aduaidh orm, tá sé go
hálainn aitheantas a fháil agus a
bheith i gcomhluadar na bhfaigh-
teoirí eile d'Amhrán na Bliana,
laochra liom is ea ana-chuid acu!” 

Tá an Ghaeilge aici ó dhúchas agus
dúchas na hamhránaíochta le clois-
teáil ina cuid ceoil, agus meascán
d’amhránaithe dúchasacha tar éis
dul i bhfeidhm uirthi, ó ar fud na tíre
agus óna ceantar baile Corca Dhuib-
hne.  Is sa bhfuil atá an ceol ag
Muireann agus a hathair ina che-
oltóir chomh maith agus ba mhinic a
bhí Muireann leis ag seisiúin áirithe
agus í ina cailín óg. Chuaigh amhrá-
naithe sean-nóis na háite i bhfeidhm
uirthi chomh maith, go háirithe Áine
Uí Laoithe, Eilín Ní Chearna agus
teaghlach Uí Bheaglaíoch.

Ní ag canadh go ceolbhinn amháin
a bhíonn sí ach ag múineadh amhrá-
naíochta do dhaltaí an cheoil,
chomh maith.  Ní éasca a bhíonn sé
in amanna teacht ar ranganna
amhránaíochta sean-nóis sna
Gaeltachtaí, an measann sí go bhfuil
sé in am do theagascóirí amhrá-
naíocht sean-nóis teacht le chéile
agus ionaid áirithe a bhunú, mar atá
déanta ag ealaíontóirí na Gaeltachta?
“Dar liomsa, bíonn sé níos éifeachtaí
amhránaíocht ar an sean-nós a
fhoghlaim má bhíonn sé mór-thim-
peall ort go nádúrtha mar go dtéann
sé isteach i do chluas i nganfhios
duit féin, ach is féidir le ranganna a
bheith ana-chabhrach chomh maith,
go mór-mhór in áiteanna nach
gcloistear an sean-nós go minic. Is
dóigh liom go bhfuil sé de dhualgas
orainn go léir an méid atá fogh-
lamtha againn a chur ar aghaidh go
dtí na hamhránaithe óga atá ag
teacht aníos, mar a cuireadh ar
aghaidh chugamsa agus a chuirtear
fós.” Ach, an gcaithfeá a bheith
tógtha leis an gceol nó an bhfuil sé
dodhéanta amhránaíocht ar an sean-
nós a fhoghlaim as an nua?  “Ní aon-
taím leis sin go hiomlán [nach féidir
an sean-nós a fhoghlaim], ach is
dóigh liom go bhfuil breis oibre i
gceist muna dtógtar leis an gceol tú,
go mór-mhór má bhíonn an Ghao-

lainn le foghlaim chomh maith agat.
In airde air sin, níl aon dabht ach go
bhfuil sé níos fusa do leanaí an stíl
amhránaíochta a fhoghlam gan
mórán dua agus go mbíonn sé níos
deacra do dhaoine fásta.”

Ní hé an amhránaíocht sean-nóis
amháin atá ar a cumas ag Muireann,
ná baol air.  Ina saol gairmiúil mar
amhránaí tá seal caite aici le Siamsa
Tíre, agus roinnt albam aonarach
seolta aici chomh maith mar ‘Réalt
na Maidine/Morning Star’.  An t-
albam is deireanaí atá seolta aici ná
‘Dual’, comhshaothar Gaeilge/
Gáidhlige le Julie Fowlis, Éamonn
Doorley agus Ross Martin a thugann

léargas ar an ngaol cultúrtha agus
ceolmhar idir na teangacha sin.  Is
ball í den ghrúpa Danú chomh maith
agus taobh amuigh dá ról mar
amhránaí leo, seinneann sí an fhead-
óg mhór agus an fheadóg stáin
chomh maith. Mar sin an síleann sí
go bhfuil sé sláintiúil d’amhránaí go
mbeadh meascán d’amhránaíocht
chomhaimseartha agus Bhéarla agus
an sean-nós ag amhránaí?  An bhfuil
an baol ann go mbeidh laigeachtaí
acu i ngach stíl agus nach mbeidh
máistreacht acu ar stíl amháin?
“Bhuel, sin an saol atá inniu againn,
ní dóigh liom go bhfuil a leithéid de
rud anois ann agus amhránaí sean-
nóis d'aois réasúnta óg, nach bhfuil
amhrán de shórt éigint eile ar a dtoil
acu, pé acu an Folk nó Country and
Western é. Is dóigh liom gur féidir
fanacht dílis don dtraidisiún agus
triail a bhaint as rudaí eile chomh
maith. Is mar sin a bhíonn ana-chuid
d'amhránaithe Chorca Dhuibhne
agus ní dóigh liom go dtruallaíonn sé
a gcuid sean-nóis. Céad bliain ó shin
ní raibh le clos ach an sean-nós agus
toisc san ní raibh an oiread san tion-
chair eile ag dul isteach ar an gceol,
ach bíonn an saol ag athrú i gcónaí
agus ní féidir linn ach ár ndícheall a
dhéanamh, agus meas a bheith
againn ar ár ndúchas. B'fhearr liom
go mbeadh sé beo, sláintiúil sa saol
comhaimseartha seo ná ina iarsma i
músaem.”

Is léir gur amhránaí agus ceoltóir í
a bhíonn go crua i mbun na hoibre
agus tograí aonair éagsúla, chomh
maith le tograí le Danú, idir lámha
aici.  Cén sórt pleananna atá aici don
todhchaí? “Tá súil agam leanúint ar
aghaidh le Danú agus le mo chuid
tionscnaimh eile. Is maith liom an
éagsúlacht atá agam fé láthair, bíonn

leadránachas ag baint leis an rud
céanna a sheimint oíche i ndiaidh
oíche. Beidh mé ag imeacht go dtí
Albain an mhí seo chugainn chun a

bheith páirteach sa chlár Transat-
lantic Sessions agus tá sceitimíní
orm fé sin agus, gan dabht, beidh an
oíche mhór againn ag tús mhí
Aibreáin i Loch Garman dos na
Gradaim Ceoil, táim ag súil leis,
beidh ana-oíche cheoil againn.”  Leis
an méid sin oibre agus taistil ar bun
aici, cén chaoi a ndéileálann sí leis
an strus agus brú uile a bhaineann le
saol an cheoltóra? “Uaireanta bím
ana-chruógach ar fad agus is féidir
leis a bheith beagáinín iomarcach,
agus uaireanta eile bíonn rudaí
ciúin. Sin mar a bhíonn nuair a
bhíonn tú féin-fhostaithe! Táim ag
fáil níos fearr ag pleanáil agus ag
eagrú m’fhéilire ach caithfidh tú an
obair a thógaint nuair a bhíonn sí
ann! Nuair nach mbím ar cam-
chuairt, is breá liom a bheith aige
baile i gCiarraí. Ní bhíonn suim dá
laghad agam imeacht ar laethanta
saoire thar lear, bíonn go leor taistil á
dhéanamh agam!”

Chun tuilleadh eolais a fháil faoi
Mhuireann Nic Amhlaoidh féin nó
na ceolchoirmeacha a bheidh ar bun
aici, téigh chuig an suíomh idirlín
www.muireann.ie

Amhránaí TG4 2011 – 
Muireann Nic Amhlaoibh

“Ní aontaím leis sin go
hiomlán [nach féidir an
sean-nós a fhoghlaim],
ach is dóigh liom go bhfuil
breis oibre i gceist muna
dtógtar leis an gceol tú, go
mór-mhór má bhíonn an
Ghaolainn le foghlaim
chomh maith agat. In airde
air sin, níl aon dabht ach
go bhfuil sé níos fusa do
leanaí an stíl amhrá-
naíochta a fhoghlam gan
mórán dua agus go
mbíonn sé níos deacra do
dhaoine fásta.”

OIDEACHAS

Spriocdháta TEG - 11 Márta!
B2 02/04/2011
B1 16/04/2011
A2 07/05/2011
A1 21/05/2011

Is féidir na foirmeacha iarratais a líonadh agus táillí na scrúduithe
a íoc ar líne anois ag www.teg.ie

NB: Tuilleadh eolais ag www.teg.ie nó ó Róisín ag 01-7086417

Cás dlí á thógáil ag Coláiste Feirste
in aghaidh na Roinne Oideachais

Ar lean ó leathanach a haon

Tá idirdhealú á dhéanamh ar dhal-
taí Choláiste Feirste. Rinneadh
athbhreithniú breithiúnach ar ár
gcás ag deireadh mhí Eanáir agus
thángadar ar an gcinneadh go raibh
cás láidir go leor againn le dul ar
aghaidh leis. Tá cruthú againn go
bhfuil idirdhealú ar bun ag an Roinn.
Tá a fhios againn go bhfuil busanna
leathlán acu agus tá a fhios againn
fosta go bhfuil siad ag briseadh a
gcuid rialacha féin in áiteanna. Tá
siad sásta eisceachtaí a dhéanamh

do scoileanna eile ach ní dúinne.”
Creideann Coláiste Feirste, dá

gcuirfí soláthar iompar scoile ar fáil,
go n-éascódh sé fás agus forbairt
earnáil an Ghaeloideachais. 

“Mar sin de, agus de bharr iad a
bheith ag diúltú iompar scoile cuí a
sholáthar, tá ag teip ar an Roinn i
ndualgas s’aici faoi alt 89 d’Ord
Oideachais Thuaisceart Éireann
1998 chun forbairt an
Ghaeloideachais a éascú,” ar siad.

Tá níos mó ná fiche bus tiom-
naithe ann do na trí iarbhunscoil
chomhtháite i mBéal Feirste ó

cheantair thuaithe, ach níl ceann ar
bith ag Coláiste Feirste. Tá níos mó
ná deich mbus tiomnaithe ann do
roinnt scoileanna gramadaí aonair i
mBéal Feirste, mar shampla Rath-
more. Ritheann roinnt de na busan-
na tiomnaithe seo ó cheantair atá
níos lú ná cúig mhíle ón scoil a
bhfuil an bus á chur ar fáil di. Níl bus
tiomnaithe ag Coláiste Feirste ar
chor ar bith. Caithfidh dalta atá ag
iarraidh freastal ar iar-bhunscoil lán-
Ghaeilge taisteal ar an mheán sé nó
seacht n-oiread agus atá i gceist ag
daltaí in aon earnáil eile ach is í

earnáil an Ghaeloideachais an t-aon
earnáil nach bhfuil tacaíocht iompar
scoile ar fáil di chun an taisteal a
éascú. 

Deir an Roinn Oideachais go
gcaithfidh 85 dalta bheith ann sula
gcuirtear bus tiomnaithe ar fáil. Tá
busanna tiomnaithe ag Methody
agus Victoria le níos lú ná an méid
seo orthu. Tá bus amháin ann le trí
dhalta a fhaigheann an bus óna n-áit
tosaithe i nDún Pádraig, an áit dar
cuireadh an bus ar fáil sa chéad dul
síos. 

Caitheann roinnt daltaí de chuid

Choláiste Feirste cúig huaire an
chloig ag taisteal gach lá chun
Gaeloideachas a fháil agus níl siad
ábalta a bheith istigh ar scoil in am
ar an chóras iompair phoiblí, rud a
chiallaíonn go mbíonn siad ar scoil
ag 9.20rn ar a luaithe. 

Nuair a cuireadh ceist ar an Roinn
Oideachais aon dalta sa Tuaisceart a
aithint a raibh taisteal níos faide nó
cás inchurtha i gceist leo, ní raibh
siad ábalta. Beidh an cás cúirte seo
ag tarlú ar an 13 agus 14 Aibreán
2011.

Meánscoil na Trócaire, Trá Lí, a bhuaigh Craobh Réigiúnach Mumhan de chomórtas
díospóireachta shóisear Ghael Linn. Ó chlé: An tSr. Siobhán Ní Churtáin, Kelly Ní Bhrosnacháin,
Laura Ní Chearúil, Cáit de Bhríde, Caitlín Ní Dhubhda ( múinteoir ) agus Gerry Motherway ( ion-
adaí Gael Linn )

Tuairisc chigireach-
ta dhian foilsithe ar
Bhunscoil an Iúir
Na cigirí chun filleadh ar an scoil i mí
an Mhárta nó Mí Aibreáin

Meadhbh Ní Eadhra

EISÍODH tuairisc chigireachta
le déanaí a mhaíonn go bhfuil
lochtanna móra ag baint le
Bunscoil an Iúir, Gaelscoil atá
lonnaithe i gContae an Dúin.
Rinneadh an chigireacht atá i
gceist ar Bhunscoil an Iúir i Mí
Dheireadh Fómhair 2011.

Sa tuairisc, fuarthas go
raibh caighdeán ró-íseal ag na
daltaí i gcúrsaí litearthachta
agus foghlama i measc rudaí
eile agus go raibh gá le feab-
has láithreach ar chúrsaí sa
scoil. “I mbeagnach gach
réimse den scoil seo ar a rin-
neadh iniúchadh, tá an
caighdeán oideachais
míshásúil,” a deirtear sa

tuairisc. Freastalaíonn 120
dalta ar an scoil seo, atá lon-
naithe ar an Iúr i gContae an
Dúin. Tuigtear go bhfuil roin-
nt tuismitheoirí i ndiaidh a
bpáistí a tharraingt amach as
an scoil le tamall anuas agus
admhaíonn Príomhoide na
Scoile, Maria Caraher, go
bhfuil “forbairt le déanamh
chun cinneadh na tuairisce a
chur i bhfeidhm.” 

Cé go raibh an tuairisc chi-
gireachta diúltach agus crua
go leor ar Bhunscoil an Iúir,
d’aithin na cigirí cuid mhór
pointí dearfacha, siad sin go
bhfuil cúram Tréadach na
bPáiste go han-mhaith, go
bhfuil éiteas iontach dearfach
sa scoil, go bhfuil caidreamh
idir na múinteoirí agus na
páistí go han-mhaith, go dtug-
tar gach seans do na tuistí lab-
hairt leis na múinteoirí, i
measc rudaí eile.

Deir Príomhoide na scoile
go bhfuil muinín ag Bord na

nGobhnóirí agus aici féin in
éifeacht agus in ábaltacht na
múinteoirí i mBunscoil an
Iúir.   “Is daoine cumasacha,
díograiseacha iad le seantaithí
acu ar a ngnó,” ar sí. 

“Mothaíonn Bord na nGob-
hnóirí nach léiríonn an
tuairisc go hiomlán caighdeán
na scoile ach aithnímid go
bhfuil forbairt le déanamh
chun cinneadh na tuairisce a
chur i bhfeidhm.  Fuarthas go
raibh achar forbartha chun
fócas a dhéanamh orthu agus
tá pleananna gníomhacha
déanta ag an scoil agus seolta
chuig ETI cheana féin.

Tá muid ag dúil le cuairt eile
i mí an Márta nó Mí Aibreáin
agus tá muid muiníneach go
bhfeicfidh na cigirí an dul
chun cinn iontach atá déanta
ag an scoil go dtí seo.”

Beidh le feiceáil conas a n-
éireoidh le bunscoil an Iúir
nuair a fhillfidh na cigirí ar an
scoil. 

NODANNA
TRASNA
1 Uisce ag sruthú agus ag leanúint cúrsa (7)
8 Mí-thaitneamhach, nach bhfuil álainn (6)
9 Clúdaímid ár gcoirp leo seo (5)
10 Amhrán na Nollag (5)
12 Uimhir irise nó nuachtán (6)
16 Clocha curtha in airde le chéile mar uaigh (4)
17 Bog go feargach nó go garbh ó thaobh go taobh (5)
19 Abair amhrán (3)
21 Ceangail le chéile le snáthaid agus snáth (5)
22 An teach uachtarach san Oireachtas (6)
24 Casadh, déan cluiche le focail mar shampla (8)
28 Paidir, roimh bhia mar shampla (4)
29 Rí na nÉan (5)
30 Concorde, 747, Cessna srl (7)
31 Aicme (3)

SÍOS
2 Focal nó scéal nach bhfuil fíor (5)
3 I bhfad ón urlár (3)
4 Réimír a thaispeánann an ciall 'páiste' (3)
5 Deireadh a chur le rud: daonra i gceantar a ghlanadh 

amach, mar shampla (4)
6 Miotal a mheallann miotal eile (9)
7 An tír seo (4)
8 'Doras' do pháirc, gort srl (5)
11 Traein chathrach i mBaile Átha Cliath (4)
13 Téann (30 trasna) tríd seo (3)
14 Bia nach bhfuil ullmhaithe fós (3)
15 Tá míle acu i gCiliméadar (6)
18 Tais nó uisce a bhaint as (6)
20 Tréimhse,  tionól ceoil i dteach tábhairne mar shampla (7)
21 An chuid de bhláth nó planda a théann síos sa talamh (6)
23 Scamaill (6)
24 Caith bia (3)
25 Gleann domhain sna sléibhte (4)
26 An foinse teasa i do thinteán féin (4)
27 Damáiste, cur as riocht (4)

Crosfhocal  04.03.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
chuig: 
Crosfhocal, Gaelscéal, An Chuasnóg,  
An Spidéal, Co na Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
25.02.2011
Buaiteoir na Seachtaine seo: 
Libhlín Bean Uí Chatháin,
30 Elmcastle Walk, Cill na Manach
Baile Átha Cliath 24.

Indreabhán, Conamara, Co. na Gaillimhe. Tel. +353-91-593307
www.cic.ie

Bíodh Eolas agat ar do Chearta: Pá íosta
Ceist: Tuillim an pá íosta. Ón 1 Feabhra i leith, laghdaíodh an pá íosta ó €8.65 go
€7.65. An gciallaíonn sé seo go laghdófar mo phá do mhí Feabhra de €1 san uair? 

Freagra
BRAITHEANN sé ar do chon-
radh fostaíochta. Fiú mura
bhfuil conradh scríofa fos-
taíochta iomlán agat, faoi na
hAchtanna um Théarmaí
Fostaíochta (Faisnéis) 1994
agus 2001, ba chóir go
mbeadh ráiteas scríofa agat ar
théarmaí fostaíochta agus ba
chóir do ráta pá nó an chaoi a
ndéantar do phá a áireamh a
bheith ann. 

Má luann do chonradh nó
do théarmaí fostaíochta go
bhfuil tú á híoc de réir an
"ráta pá íosta san uair
náisiúnta san am" is féidir do

phá a laghdú gan do
chomhaontú. D'fhéadfadh do
chonradh clásal a áireamh
freisin a deir gur féidir do phá
a laghdú (i gcomhréir le rátaí
pá íosta nó ar chúiseanna
eile).  Mar sin féin, má luann
do chonradh go sonrach go n-
íoctar €8.65 san uair duit, ní
féidir le d'fhostóir é seo a
laghdú gan do chomhaontú.
Tá sé seo de bharr nach mór
athrú ar bith ar théarmaí agus
ar choinníollacha do chuid
fostaíochta a chomhaontú
idir d'fhostóir agus tú féin. Tá
an riachtanas seo,  chun an
fostóir agus an fostaí a thoiliú
le hathruithe i dtéarmaí an

chonartha, mar chuid de dhlí
conartha. 

D'fhéadfadh d'fhostóir a
insint duit gurb é an t-aon
rogha eile atá ann, seachas do
phá a laghdú, ná uaireanta
laghdaithe nó iomarcaíocht a
thairiscint duit. Má tharlaíonn
sé seo, ba cheart duit tuilleadh
eolais agus comhairle a fháil
maidir le do roghanna.  Is
féidir leat tuilleadh eolais a
fháil ar na hathruithe ar an
bpá íosta ón Údarás Náisiúnta
um Chearta Fostaíochta (Íos-
ghlao 1890 80 80 90 nó
employmentrights.ie). 

Is féidir leat teagmháil a
dhéanamh freisin le Líne

Chabhrach FairWage de chuid
Comhar Ceardchumann na
hÉireann ag 0818 300 900 le
haghaidh faisnéise agus
comhairle. 

Tá tuilleadh eolais le fáil ón
Ionad Faisnéise do Shaorá-
naigh thíos. Chuir Ionad Fais-
néise do Shaoránaigh ‘Bíodh
Eolas agat ar do Chearta’ le
chéile.  Cuireann an tIonad
seo seirbhís shaor in aisce
agus faoi rún ar fáil don
phobal. Tá faisnéis le fáil
freisin ar líne ag citizensinfor-
mation.ie agus ón tSeirbhís
Teileafóin um Fhaisnéis do
Shaoránaigh, Íosghlao 1890
777 121.

Tuilleadh eolais

Clár Ní Bhuachalla, Oifigeach Gaeilge, 

Bord na Gaeilge UCD, L508, 

Foirgneamh na Leabharlainne, An Coláiste Ollscoile,

Baile Átha Cliath, Belfield, Baile Átha Cliath 4

Scoláireachtaí ar fáil do 24 mac léinn don bhliain 2011-2012

Comórtas oscailte do mhic léinn as gach cúrsa de chuid na hOllscoile

Foirm iarratais ar fáil ar: www.ucd.ie/bnag

29 Aibreán an dáta deiridh d'iarratais

Guthán: 01-716-7387   

Ríomhphost: oifigeach.gaeilge@ucd.ie

Idirlíon: www.ucd.ie/bnag

Bronnfar scoláireachtaí ar fiú 40% den chíos iad, ar iarrthóirí a bhfuil 

ríspéis acu i gcur chun cinn na teanga agus a chruthaíonn cumas 

láidir gníomhaíochta 

www.ucd.ie/bnag

Scéim Chónaithe Ghaeilge 
Bhord na Gaeilge UCD 2011/2012

‘Teach na Gaeilge UCD’

Ionad Cónaithe Gaeilge ar Champas Belfield

Scéimeanna
Oideachais an
Fhorais
Diarmaid Ó Fátharta

TÁ spriocdhátaí do
scéimeanna oideachais
Fhoras na Gaeilge ag
druidim linn, agus ba cheart
d’éinne a bhfuil spéis acu
cur isteach orthu é sin a
dhéanamh chomh luath
agus is féidir. Is é an 11 Márta
an spriocdháta chun cur
isteach ar Scéim na gCampaí
Samhradh agus is é an 20
Aibreán an spriocdháta do
Scéim na nImeachtaí Óige.
Tá maoiniú suas le €5000 le
fáil sna scéimeanna seo. Tá
polasaí dátheangach ag an
gComhairle agus tá sé táb-
hachtach go ndéantar an
teanga a chur chun cinn
agus a chothú i gceantar na
Comhairle. Tá na
foirmeacha iarratais agus
critéir le fáil ag an suíomh
www.gaeilge.ie/sceimean-
na. 

An bhfuil
fógra agat?

Tóg fógra le Gaelscéal,
lascaine le fáil ar

leathanach folúntais.
Déan teagmháil le

Patricia ag
086–0234251 nó

fograi@gaelsceal.ie



próiseas deilte adhmaid -  Wood turning process
An Nua-Shéalainn – New Zealand
Comhlánú – fufill
dair phortaigh- bog oak
fuinseog – ash
feá – beech
pluma- plum

Gluais

1. Déan cur síos ar ghnó na beirte deartháireacha
as Gaeltacht Dhún na nGall?
2.Cá bhfuil táirgí Rónán agus Conor Mc Garvey le
díol go dtí seo ?
3.Cén saghas adhmaid a úsáideann na buachaillí
chun na pinn a dhéanamh?. 

Ceisteanna

www.gaelsceal.ie

1.Déan cur síos ar an tionscnamh nua ceoil do dhaoine óga i
Luimneach.
2.Déan cur síos ar Choiste Gairmoideachais Chathair
Luimnigh

Ceisteanna

Scéalta na 
Réaltaí,  
Cúltaca agus 
Ár Scéal Féin

Gnó Pinn bheirt
deartháireacha sa
Ghaeltacht

Deartháireacha Ronan, 14,  ar chlé agus Conor Mc Garvey, 10, le feiceáil anseo ina gceardlann i Loch an Iúir, Contae Dhún
na nGall, áit a mbíonn a bpinn lámhdhéanta á dtáirgeadh acu. Is é an suíomh idirlín atá acu ná www.donegalpens.com

Tá a ngnó féin ag beirt deartháireacha óga sa
Ghaeltacht, i Loch an Iúir in Iarthar Chontae
Dhún na nGall. Gnó pinn déanta sa phróiseas
deilte adhmaid atá i gceist le ‘Donegal Pens’
bunaithe ag na deartháireacha Rónán agus

Conor McGarvey atá ceithre bliana déag d’aois agus deich
mbliana d’aois. 
Is iad na baill is óige den ‘Irish Woodturning Guild’ ó 2009.  
“Chonaic muid fear ina bhun ag 'Craft fair' i gContae Aon-
troma i Meán Fómhair 2009 ... Lig sé dúinn inneall s’aige a
úsáid agus peann a dhéanamh agus is mar sin a thosaigh
sé. Bíonn muid ag cruinniú míosúil North West Wood-
turners anseo sa chontae agus tá muid mar bhaill den
'Irish Woodturners Guild'.” a deir Rónan Mc Garvey i leith
cén dóigh ar chuir siad suim sa cheird. 
Go dtí seo, tá táirgí Rónán agus Conor Mc Garvey cean-
naithe ag daoine i SAM, sa Nua-Shéalainn, san Eoraip, sa
Bhreatain agus ar fud na hÉireann. 
“Freastalaíonn muid ar scoileanna ar an Chlochán Liath
agus i Loch an Iúir agus úsáideann muid ár dtráthnónta (i
ndiaidh obair bhaile) agus an deireadh seachtaine chun
orduithe pinn a chomhlánú. Úsáideann muid éagsúlacht
adhmaid ar nós dair phortaigh, fuinseoige, iúir, feá, pluma
agus go leor eile.” a deir Rónán agus Conor. Tá suíomh
idirlín dátheangach ag na deartháireacha, áit a mbíonn na
pinn lámhdhéanta seo á ndíol acu.
www.donegalpens.com 

Tionscnamh nua
ceoil do dhaoine
óga i Luimneach

Chuir coiste a bhfuil
suim acu in infreas-
truchtúr oideachais
ceoil i Luimneach a
fhorbairt agus a fhe-

abhsú, réamhchéimeanna Chlár
Náisiúnta na hÉireann um
Oideachas Ceoil i láthair ag cru-
inniú poiblí sa chathair coicís ó
shin. Bhí an cruinniú seo ar siúl
sa ‘Strand Hotel’ ar an 16
Feabhra. 
Is é ‘Music Generation’ an t-
ainm ar an chlár náisiúnta ceoil
seo. 
Tá an clár seo maoinithe ag an
mbanna ceoil U2 agus ag Cistí na
hÉireann. Is í an aidhm atá acu
ná go mbeidh fáil ag páistí agus
ag daoine óga ar oideachas ceoil
ina gceantair féin.  
Tabharfaidh an clár maoiniú
agus tacaíocht do chomh-
pháirtíochtaí áitiúla oideachais
ceoil ar fud na tíre agus is é
Coiste Gairmoideachais
Chathair Luimnigh atá ag súil
dul i mbun comhpháirtíochta
leo i gContae Luimnigh. 
Dar le Coiste Gairmoideachais
Chathair Luimnigh, táthar ag
súil go mbeidh an Chomh-
pháirtíocht Oideachais Ceoil seo
in ann iarratas don togra a
réiteach do chéad  bhabhta
maoinithe an chláir i mbliana.
Is é ionad de chuid Choiste Gair-
moideachais Chathair
Luimnigh; Ceolscoil Luimnigh,
an soláthraí oideachais agus tea-
gaisc ceoil is mó i Lár-Oirthear
na tíre faoi láthair, le beagnach
1500 dalta ar an rolla agus tá
Príomhoide Cheolscoil
Luimnigh ag tnúth go mór le
céard a bheidh an clár seo in ann
a thairiscint don chathair. 
"Trí Chomhpháirtíocht
Oideachais Ceoil a bhunú i
Luimneach, d’fhéadfadh

maoiniú an-riachtanach a bhei-
th curtha ar fáil sa chaoi is go
mbeidh rochtain ag daoine óga
ar an cheol i mbealach nua agus
nuálach.”  a deir David O’Con-
nell, Príomhoide Cheolscoil
Luimnigh.  
Ar thaobh eile na tíre, tá
cuireadh tugtha don phobal ag
Coiste Gairmoideachais Chill
Mhantáin agus Oifig Ealaíon
Chomhairle Chill Mhantáin
teacht chuig cruinniú eolais
maidir le hullmhúcháin d’iar-
ratas ó Chontae Chill Mhantáin
do ‘Music Generation’ le
haghaidh an chláir chéanna.
Beidh an cruinniú seo ar siúl ar
an 16 Márta in Ionad Acmhainní
na Brocaí, An Láithreach, Con-
tae Chill Mhantáin ag a 8.00i.n.
Tá daoine in ann clárú ar ríomh-
phost don chruinniú ag an seo-
ladh seo a leanas: wao@wick-
lowcoco.ie Tuilleadh eolais
faoin gclár ‘Music Generation’ ar
an suíomh seo.
http://www.musicgeneration.ie
/

Maoinithe – Funded
Comhpháirtíocht - 
Partnership
Babhta – Round
Nuálach – Innovative

Gluais



Scéalta na Réalta

I gcomhair le Gael Linn  
An bhfuil suim agat san iriseoireacht? Táimid ag lorg scéalta
nuachta ó do cheantar. Is féidir iad a chur chugainn mar alt
nuachta, podchraoladh nó físeán. Roghnóidh muid an chuid is
fearr le foilsiú sa nuachtán agus le cur ar ár suíomh gréasáin
gach seachtain. Buafaidh an ceann is fearr duais gach seachtain

agus beidh na buaiteoirí seach-
tainiúla san áireamh le haghaidh
duais mhór a bhuachan ag deireadh
na scoilbhliana, scoláireacht do
cheann do Choláistí Samhraidh Gael

Linn. D’fhéadfá scéal a bhunú ar rud éigin atá ag tarlú i do scoil, i
do cheantar, sna clubanna nó cumainn go háitiúil. B’fhéidir go
bhfuil nuacht shuimiúil agat faoi imeacht nó ócáid atá ar siúl nó
duine a bhfuil rud faoi leith bainte amach, nó ar siúl acu. Cibé
ceann acu é, teastaíonn bhur gcuid scéalta uainn! Ní mór ailt
nuachta a bheith idir 200-300 focal agus físeáin nó podchraoltaí
a bheith idir 3-7 nóiméad.

Seol iarratas chuig: caroline.nichualain@gaelsceal.ie 
agus cur ‘Comórtas Nuacht na nÓg ‘ mar cheann teideal air. Is féidir iarratais a chur

sa phost chomh maith chuig:
‘Comórtas Nuacht na nÓg’, Gaelscéal, Baile Ard, An Spidéal, Co, na Gaillimhe.

Comórtas Nuacht na nÓg d’Iriseoirí óga an todhchaí

Tá dea-scéala againn daoibh a chairde -
tá Mumford & Sons ag filleadh ar Éirinn
an samhradh seo! D'fhógair an banna go
bhfuil siad chun 4 cheolchoirm a
chasadh in Éirinn i 2011 agus ní fada gur
ghá dá lucht leanúna fanacht len'iad a
fheiceáil. Beidh na leaids i gCorcaigh ar
an 14 Márta, i nGaillimh an oíche dar
gcionn, i Luimneach ar an 16 Márta agus
i mBaile Átha Cliath an oíche i ndiaidh
Lá Fhéile Phádraig. Cuirfidh siad tús leis
an gcamchuairt Éireannach sna sála ar
na seónna ar fad s'acu in Albain a dhíol
amach, agus deirtear go mbeidh
amhráin nua a gcasadh acu ag na
gigeanna seo. Tá súil acu tús a chur le
halbam nua i mbliana tar éis rath an
albaim Sigh No More a d'eisigh siad
anuraidh. Woohoo!

Cé go bhfuil ráfla cloiste againn anseo i
bPopNuacht go bhfuil No Doubt ar ais
ag ceol sa stiúideo le déanaí, deir
príomhamhránaí an ghrúpa Gwen Ste-
fani go mbeidh tamall le fanacht go fóill
go dtí go mbíonn albam úr á eisiúint
acu. Is cosúil go mbíonn próiseas
fadálach aisteach ag an mbanna agus
iad ag cumadh ceoil nua. Agus beidh
moill níos mó ar an gcumadóireacht
anois toisc gur rugadh linbh nua le baill
an bhanna le déanaí freisin! É sin ráite,
measann Gwen go bhfuil dul chun cinn
déanta acu ó bhí 2008 ann, agus tá
taifead déanta acu ar 10 n-amhrán
cheana féin. Tá gach cosúlacht ann go
mbíonn séú albam an bhanna ar fáil
dúinn roimh dheireadh na bliana - agus
ní féidir linn fanacht!

Éist leis an bpopnuacht seo mar audio
MP3 nó íoschóipeáil é ag www.rrr.ie/pop-

nuacht-25-feabhra-2011

Tá sé cloiste againn anseo i
bPopNuacht go bhfuil ár
mbuachaill Éireannach imithe i
gcion go mór ar cheann de na
réaltaí popcheoil agus R'n'B ar
an bhfód faoi láthair! Bhuail
Rihanna leis an aisteoir Colin
Farrell ar chlár Graham Norton
mí na Nollag seo caite agus
mhalartaigh siad uimhreacha
gutháin i ndiaidh an chláir. Agus
más fíor do na ráflaí, is léir ó na
teachtaireachtaí a chur Rihanna
chuig Colin go bhfuil an-dúil aici
ann! Bhris Rihanna agus an t-
imreoir daorchluiche Matt
Kemp suas le déanaí, agus níl
Colin ag siúl amach le héinne
ach oiread - an bhfuil lánúin nua
i ndán do Hollywood go luath?!
Beidh le feiceáil!

Is í Kelly Osbourne
aghaidh úr bhailiúchán
éadaí Madonna agus ní
féidir léi é a chreidiúint
go fóill! Tagann Kelly sna
sála ar Taylor Momsen -
de cháil an chláir faisean-
ta Gossip Girl - mar
mhainicín an bhail-
iúcháin Material Girl i
mbliana. Tá gliondar
uirthi a bheith ag obair le
Madonna agus a hiníon
Lourdes ar an togra seo,
agus beidh deis aici
ionchur a bheith aici i
ndearadh na n-éadaí nua
de réir cosúlachta. Bhuail
Lourdes le Kelly ag ceol-
choirm i Londain anu-
raidh de réir dealraimh,
agus dúirt an dearthóir óg gur thaitin stíl
éagsúil Kelly go mór léi ón chéad lá. Tá
Kelly ag súil go mór le dul i mbun oibre le

clann ríoga an phopcheoil agus táimidne
ag súil go mór leis na héadaí nua a fhe-
iceáil!

Hi agus fáilte go PopNuacht na seachtaine
ar Raidió Rí-Rá, liomsa Síne Nic an Ailí!



CAITHFEAR aire a thabhairt
do na hainmhithe chomh
maith leis na daoine. Tá muid
ag iarraidh go bhfeicfidh an
chéad ghlúin eile na hainm-
nithe atá ann anois. Ar fud an
domhain tá ainmhithe i
mbaol de bharr an dochair atá
daoine a dhéanamh don tim-
peallacht ina maireann na
hainmhithe. D’fhéadfadh go
dtiocfadh an lá nach mbeidh
na hainmnithe seo a leanas le
feiceáil ach in iarsmalann
agus in uisceadán. Is seo a
leanas cuid de na hainmnithe
atá i mbaol : 

Ollphanda
Tá an ollphanda ina chonaí

i gceantair shléibhe sa tSín.
De bharr feirmeoireachta
agus dífhoraisithe tá an t-oll-
phanda díbeartha amach as
an talamh íseal inar mhair sé
uair amháin. Tá go leor ag fáil
bháis leis an ocras mar nach
bhfuil aon bhia le hithe acu
níos mó.

Turtar Farraige
Tá an turtar farraige i

mbaol do bharr iascach
tráchtála. Tá éileamh ar a
bhfeoil, uibheacha,
craiceann agus a mblaosc
ildaite. Tá daonra an turtair
farraige tite do bharr a
ghnáthóg bheatha agus
mhaireachtála a bheith
scriosta agus de bharr truail-
liú a bheith déanta ar fhar-
raigí an domhain. 

Béar Bán
Tugann dath bán an bhéir

bháin duaithníocht don bheár
nuair atá sé ag fiach. Is é an
beár bán an beár is mó as na
béir.  Tá líon na mbéar tite go
mór do bharr an iomarca féich
a rinneadh orthu. Tá siad faoi
bhagairt faoi láthair de bharr
taiscéalaíocht ola sna réigiúin
Artacha. 

Eilifint na hAfraice
Tá cónaí ar eilifint na

hAfraice i sabhána agus i gcoil-
learnach oscailte.  Tá eilifint na
hAfraice faoi bhagairt de bharr
fhiach a starrfhiacala eabhair
agus a caillteanas gnáthóige de
bharr talmhaíochta

Cúltaca Ceannlínte Nuacht na nÓg Tá Nuacht na nÓg le fáil i 
bhfoirm podchraoladh gur féidir úsáid ó thaobh 
cluastuisceana de nó do dhaoine le riachtanais speisialta.
Íoslódáil é ag www.gaelsceal.ie/oideachas

OSSP Ainmhithe i mbaol

OSPS Athruithe
fisiceacha i
mbuachaillí i rith
caithreachais
• Méadú in airde agus meáchan
• Faigheann matáin níos láidre
• Faigheann téad ghutha níos tiubhe agus níos 

faide - faigheann glór buachaillí níos doimhne.
• Forbraíonn an corp níos mó cealla fola dearg. 
• Faigheann faireoige allas agus ola níos 

ghníomhaí agus athraíonn boladh corp.
• Is féidir go mbeidh aicne aige.
• Tosaíonn an t-orgán atáirgthe fireann ag obair.

Forbairt cíoch
• Méadú in airde agus meáchan
• Faigheann corróga agus coim níos leithne
• Tosaíonn míostrú
• Bíonn athruithe i mothúcháin
• Faigheann an t-orgán atáirgthe níos aibí

Gluais
Matáin – muscles
Aicne - Acne
An t-orgán atáirgthe fireann - Male reproductive organs
míostrú – menstruation

ainmhithe i mbaol – 
animals in danger
iarsmalann – museum
uisceadán - aquarium
ollphanda – Giant panda
dífhoraisiú - deforestation
Turtar Farraige – Sea turtle
Gnáthóg - habitat
iascach tráchtála – 
commercial fishing
beár bán - polar bear
duaithníocht - commercial
eilifint na hAfraice - African
Elephant
starrfhiacla eabhar - Ivory
tusks

Gluais

OSSP Athruithe fisiceacha i
gcailíní i rith caithreachais



Fíbín: "pléasc lúcháire
agus sonais" 
In 2003 a bunaíodh Fíbín, compántas óg, úr
agus loinneach amharclannaíochta Gaeilge,
lonnaithe i gConamara, dírithe ar sholáthar
drámaíocht ardchaighdeáin i nGaeilge do
pháistí, do dhaoine óga agus dóibh siúd a
bhfuil an croí óg iontu. Le cumasc nuálach drá-
maíochta agus puipéadóireachta ar an aon
ardán, cruthaíonn siad stíl ardfheiceálach
léirithe a sháraíonn gach teorainn teanga. Le
léirithe Fíbín, bíonn teacht ag cách ar an tean-
ga Ghaeilge!!  Baineann Fíbín leas as tallan-
nacha dúchais na Gaeltachta, na haisteoirí, na
puipéadóirí, na dearthóirí agus na scriptscríb-
hneoirí is fearr, agus iad ag cruthú a gco-
incheapa úir dhraíochtúil san amharclann. 

Is é “An Triail” an 17ú léiriú de chuid Fíbín ó
bunaíodh an comhlacht agus tá na drámaí feic-
the ag os coinn 200,000 duine. Ní amháin go

mbíonn Fíbín ag taisteal timpeall na hÉireann
ach bhí siad in Albain agus sa Bhreatain Bheag
agus beidh siad ag dul go dtí Malawi, Páras
agus an Bheilg i mbliana.

Taobh amuigh de bheith ag déanamh drá-
maí in amharclanna, bíonn Fíbín páirteach in
go leor féilte. Ina measc, tá Galway Arts Festi-
val, Babaró, Electric Picnic agus fiú, leis na
Sawdoctors,  an O2 in the Park, áit a raibh
160,000 míle duine ag féachaint orthu!

Tá An Triail lonnaithe sa 
bhliain 1964.  Seo a leanas, tá
roinnt comparáidí idir an saol i
1964 agus an 21ú haois:
• Ráta torthúlachta: 4.01 in 1964 i
gcomparáid le 2.07 in 2008.                                                                 
• Líon na mbreitheanna taobh amuigh
den phósadh: <10% in 1964 i gcomparáid le
>30% in 2010.
• As na mná a bhí ag obair in 1964 bhí
níos lú ná 10% pósta, i gcomparáid le níos mó
ná 60% sa lá atá inniu ann. Má bhí tú ag obair
don stát sna seascaidí  bhí ort éirí as do phost
má phós tú.
• De bharr imirce bhí dhá oiread fear
faoin tuath i gcorparáid le mná in  Éirinn in
1964
• Sa bhliain 1990, gearradh pionós
£500 ar an Virgin Megastore, Baile Átha Cliath
toisc gur dhíol siad coiscíní.   
• Sa bhliain 1999, chaith rialtas na
hÉireann £500,000 ar fheachtas margaíochta
coiscíní.

Cúltaca Ceannlínte Nuacht na nÓg Tá Nuacht na nÓg le fáil i 
bhfoirm podchraoladh gur féidir úsáid ó thaobh 
cluastuisceana de nó do dhaoine le riachtanais speisialta.
Íoslódáil é ag www.gaelsceal.ie/oideachas

Bígí ag breathnú ar Ros na Rún na seachtaine seo
chugainn chun na ceisteanna seo leanas a fhrea-
gairt Dé Máirt i Ros na Rún is cosúil go bhfuil idir
bhriseadh croí agus ghrá timpeall an bhaile! 

• Cén fáth nach bhfuil Mack sásta le Máire? 

• Cá raibh Dara imithe ar feadh ceithre lá agus
céard a bhí ar siúl aige  fad agus a 
bhí sé imithe? 

• Céard a bhuaigh Caomhán ar an idirlíon?

• Tá rún Frances amuigh, céard atá ann?

• Is cosúil nach bhfuil Berni sásta faoi rud 
éigin sa siopa, céard é féin agus cén fáth a 
bhfuil sé ag cur as di?

• Cén cheist a chuir Dara ar Tina?

• Déardaoin, tá rudaí ag dul in olcas do 
Chóilín bocht!

• Tagann na Gardaí chuig doras John Joe, 
céard atá mícheart?

• Faigheann Lee cabhair  ó dhuine i Ros na 
Rún, cé a thugann cúnamh di agus cén fáth?

• Tagann Katy ar cuairt chuig Cóilín, céard 
atá uaithi? 

• Níl Micheál ró sásta le Séamus agus David, 
cén fáth?

Fibín ar ais le
"An Triail”

Comhghairdeas le  Ciarán Mac Suibhne,
Coláiste Mhaigh Éne, Bun Dobhráin, Co.
Dhún na nGall a bhuaigh an gléas garchab-
hair Safetymate. Go raibh míle maith agaibh
gach duine a chuir isteach ar an chomórtas.

Ruby Walsh ar ais sa diallait  (Picture credit: Brian Lawless / SPORTSFILE)

Ruby ar ais sa Diallait
Gráinne McElwain

BEIDH Ruby Walsh le feiceáil
ar ais sa diallait inniu i New-
bury i Sasana den chéad uair ó
bhris sé a chos ar rás-chúrsa
Down Royal i mí na Samhna.
Bhí sé ag  marcaíocht in Éirinn
an tseachtain seo caite ar
Mikael D’Haguenet, capall atá
á thraenáil ag Willie Mullins
ach níor éirigh leis an rás a
bhuachan. Is ar Cheltenham
anois a bheas na marcaigh
agus na traenálaithe ar fad ag
díriú agus an fhéile mhór ag
tosnú i gceann coicíse. Tá
Ruby in ainm is a bheith ag
marcaíocht ar Niche Market
amárach sa Greatwood Gold
Cup i Newbury agus seans go
mbeidh an capall seo ag rith
in Aintree an mhí seo
chugainn. Tá an Cheltenham
Gold Cup buaite ag Ruby faoi
dhó in 2007 agus 2009 ar
Kauto Star leis an traenálaí
Paul Nicholls agus seans go
mbeidh sé air arís i mbliana.
Chaith Ruby an tseachtain ag
marcaíocht ar Big Bucks, Mas-
ter Minded agus Kauto Star ag
stáblaí Paul Nicholls.  Bí cin-
nte go mbeidh sé ag mar-
caíocht ar go leor capall atá ag
Willie Mullins agus Paul
Nicholls i Cheltenham.

Ruagairí na 
Seamróige ábalta
buachaint arís
Gráinne McElwain

IS iad Seaimpíní na Sraithe ó anu-
raidh Ruagairí na Seamróige rogha
na n-údar chun an tSraith Airtricity
a bhuachan arís i mbliana le Boyle-
sports ag tabhairt 10/11 orthu.
Bhuaigh na Hoops an tSraith anu-
raidh den chéad uair le 16 bliain. Is
iad Ruagairí Shligigh atá sa dara
háit ag 5/2 agus Dún Dealgan ag 9/1.
Beidh Ruagairí na Seamróige sa
bhaile in aghaidh Dhún Dealgan
anocht chun tús a chur leis an
tSraith. Gan dabht, is é Gary Twigg
duine de na príomhimreoirí atá
acu.  D’aimsigh sé fiche cúl anu-
raidh agus ba é an scórálaí is fearr
sa tSraith anuraidh é. Beidh na
Hoops ag súil go mbeidh sé chomh
maith arís i mbliana. 

Tá roinnt imreoirí nua faighte
acu, ina measc imreoir lár páirce
Ronan Finn a d’imir le Fine Gall

Spórtúil agus le hÉirinn f-21.
Shínigh Ruagairí na Seamróige an
cúl báire Ryan Thompson, ó
Iamáice ó dhúchas ach a bhí ag
imirt sna Stáit Aontaithe le tamall,
agus an cosantóir Conor McCorma-
ck a chaith tamall ag imirt le Triesti-
na, foireann ó Serie B san Iodáil. Tá
painéal láidir ag Michael O’Neill
anois agus ní amháin go bhfuil sé ag
iarraidh an tSraith a bhuachan den
dara huair as a chéile ach tá sé ag
díriú isteach ar an Eoraip chomh
maith.

Bhuaigh Ruagairí Shligigh Corn
an FAI anuraidh agus beidh siad
iomaíoch le linn na Sraithe. Ní raibh
an deis chéanna ag Sligeach
imreoirí nua a mhealladh go
hiarthar na tíre ach tá imreoirí ar
nós Jason McGuinness, Aaron
Greene agus Brendan Clarke leis an
chlub anois. Filleann Raffaele Cre-
taro ar ais go dtí a sheanchlub tar

éis bliana le Bohs chomh maith le
hAlan Kirby ó Fhine Gall Spórtúil.
Caithfidh Sligeach dul go dtí an
Brandywell anocht chun imirt in
aghaidh Dhoire.

Cé gur thosaigh Dún Dealgan go
maith sa tSraith anuraidh, tháinig
deireadh leis i mí Aibreáin agus
chríochnaigh siad sa séú háit ar
chlár na bpointí. Shínigh na Lily-
whites conradh le Mark Quigley a
d’imir le Bohemians anuraidh agus
tá gach duine ag súil lena
chomhimirt sna tosaithe le Jason
Byrne an séasúr seo.  Shínigh Dún
Dealgan Colin Hawkins ó Fhine Gall
Spórtúil, fear a imríonn sa chosaint,
tá Shane Guthrie ar iasacht ó St.
Pats agus Keith Ward agus Greg
Bolger ó UCD. Tá meascán deas de
thaithí agus óige san fhoireann seo
agus beidh Ian Foster ag súil go
gcríochnóidh siad in áit níos fearr ar
an tábla i mbliana.

Tréithe an Dá 
Fhoireann le
Nochtadh
Gráinne McElwain

FAOI dheireadh, agus ceithre
seachtaine níos moille ná mar a cea-
padh, beidh Cluiche Ceannais
Chorn Mhic Cionnaith, urraithe ag
Barrett Sports Lighting, idir Tír
Eoghain agus Doire ar siúl san oíche
amárach faoi shoilse in Ard
Mhacha. Ghlac 12 foireann páirt sa
chomórtas seo, naoi gcontae i
gCúige Uladh agus trí choláiste:
QUB, UUJ agus St. Mary’s. Bhuaigh
Tír Eoghain a dtrí chluiche i ngrúpa
A in aghaidh sheaimpíní na bliana
seo caite Dún na nGall, Fear Man-
ach agus UUJ agus tháinig Doire
amach chun cinn i ngrúpa B in
aghaidh an Chabháin,
Mhuineacháin agus QUB. Fuair
Doire an lámh in uachtar ar Aon-
troim (2-14 in aghaidh 0-14) sa
chéad chluiche leathcheannais
agus bhí bua maith ag Tír Eoghain
ar an Chabhán ( 2-11 in aghaidh 0-
14) sa dara cluiche leathcheannais.

Thosaigh Doire go maith sa
tsraith le buanna maithe in aghaidh
Thír Eoghain agus Chill Dara ach an
tseachtain seo caite rinne Laois slad
orthu i bPáirc na gCeilteach, ag
buachaint an chluiche le 14 cúilín.
Ní bheidh James agus Charlie Kielt,
Niall Holly, Caolan O’Boyle ná
Emmet McGuckian ar fáil do Dhoire
amárach mar go raibh siad ag imirt
lena gcoláistí níos luaithe sa
chomórtas. Fuair Doire an lámh in
uachtar ar Thír Eoghain le cúilín
amháin i mbabhta a haon den
tSraith ach bhí bua maith ag Tír
Eoghain in aghaidh Shligigh an
deireadh seachtaine seo caite. Cé go
bhfuil an dá fhoireann seo ag fei-
dhmiú i roinn a dó i mbliana, beidh
sé an-deacair ardú céime a bhaint
amach. Ní bheidh Tír Eoghain sásta
cailliúint in aghaidh Dhoire den
dara huair as a chéile ach léireoidh
an cluiche seo carachtar Dhoire
agus iad ag iarraidh a dhul ar ais ar
an bhóthar ceart arís. 

Súil ar an Rugbaí
Gráinne McElwain

An tSraith Magners
Aoine 4ú Márta 
Cúige Chonnacht v Benetton 
Treviso
Sportsground @ 7.00in
Bhí an-díomá ar Eric Elwood tar

éis gur chaill a fhoireann 33-18 in
aghaidh na hOspreys sa Liberty Sta-
dium an tseachtain seo caite. Cé gur
thosaigh Cúige Chonnacht go maith
le Ian Keatley ag fáil an chéad chic
éirice, bhí na hOspreys ró-láidir
dóibh. Is sa deichiú háit atá Con-
nachta anois ar chlár na bpointí le 26
pointe. Tá na trí chluiche dheire-
anacha buaite ag Connachta sa
Sportsground agus seo deis dóibh
bua eile a chur leis sin in aghaidh
Treviso anocht. Ba é an bua in
aghaidh Chúige Mumhan (19-18)
cúpla seachtain ó shin san Iodáil, an
cluiche deireanach a bhuaigh Trevi-
so agus níl ach cluiche amháin buaite
acu as baile, b’shin in aghaidh Aironi
(16-15) ar Oíche Chinn Bhliana. Chaill
Treviso go dona in aghaidh Chúige
Laighean (30-5) an tseachtain seo
caite ach beidh an dá fhoireann ag
súil leis an bhua a fháil anocht ach tá
an buntáiste ag Cúige Chonnacht sa
bhaile.

Bua: Cúige Chonnacht

Cúige Uladh v Aironi
Ravenhill @ 7.05in
Nuair a fheictear na statisticí idir

an dá fhoireann seo, is léir go mba
chóir nach mbeadh ach buaiteoir
amháin anocht agus sin Ulaidh. Is sa
séú háit ar chlár na bpointí atá Cúige
Uladh ar 43 pointe i gcomparáid le
Aironi atá ar íochtar an tábla le cúig
phointe. Fuair Aironi na pointí sin ós
na cluichí a chaill siad le níos lú ná
seacht bpointe in aghaidh Benetton
Treviso faoi dhó, Dún Éideann,
Cúige Laighean agus Cúige Uladh.
Bhuaigh Cúige Uladh 22-15 nuair a
chas an dá fhoireann seo in aghaidh
a chéile i mbabhta a trí den tSraith
san Iodáil. 

Tá foireann iomlán beagnach ag
Ulaidh. Beidh Paddy Wallace, Tom
Court agus Simon Danielli ar ais ó
dhualgaisí idirnáisiúnta ach ní bhei-
dh Rory Best ar fáil mar go bhfuil sé
fós i gcampa na hÉireann. D’imir
Cúige Uladh go maith an tseachtain
seo caite le bua maith in aghaidh
Cardiff Blues (32-13) agus fuair siad
pointe bónais ann le ceithre úd. Tá
ceithre chluiche as seacht gcinn le
himirt ag Cúige Uladh sa bhaile agus
iad ag lorg áite i gceann de na babh-
taí leathcheannais. Ní dóigh liom go
ndéanfaidh siad aon bhotún anseo
anocht.

Bua: Cúige Uladh.

Cúige Laighean v Scarlets
RDS @ 7.35in
Beo ar TG4
Seo cluiche an deireadh seachtaine

le Cúige Laighean sa tríú háit ar chlár
na bpointí agus na Scarletts sna sála
orthu, aon phointe amháin taobh
thiar. Níl cluiche caillte ag Cúige
Laighean san RDS ó chaill siad
Cluiche Ceannais na Sraithe Magners
in aghaidh na hOspreys i mí Bealtaine
anuraidh. Ní bheidh aon imreoir den
fhoireann idirnáisiúnta a thosaigh in
aghaidh na hAlban an deireadh
seachtaine seo caite ar fáil ach tá
seans an-mhaith go mbeidh Jonathan
Sexton, Leo Cullen, Fergus McFad-
den agus Nathan Hines ar fáil. Bhí bua
maith ag Cúige Laighean ar Treviso

(30-5) an deireadh seachtaine seo
caite agus d’imir Stan Wright a chéad
chluiche iomlán tar éis gortú a bhí ag
cur as dó ar feadh cúig mhí, cé go
bhfuil imní faoi Stephen Keogh le
gortú rúitín.  Fuair na Sacrlets an
lámh in uachtar ar Dhún Éideann an
deireadh seachtaine seo caite (11-3).
Chríochnaigh an cluiche idir Cúige
Laighean agus na Scarlets ar comh-
scór nuair a chas siad lena chéile in
Parc y Scarlets i mí na Nollag agus ní
dóigh liom go mbeidh mórán idir na
foirne anocht. Buntáiste beag ag na
Laighnigh sa bhaile.

Bua: Cúige Laighean

Dé Sathairn
Cúige Mumhan v Dragons

Musgrave Park @ 7.30in
Beo ar RTÉ & S4C
Tá Cúige Mumhan cúig phointe

chun cinn ar na hOspreys ar chlár na
bpointí le 58 pointe acu agus ó chaill
siad in aghaidh Treviso coicís ó shin,
tá feabhas tagtha orthu. Bhí bua
maith acu in aghaidh Dhún Éideann
agus ansin in aghaidh Aironi as baile
(20-10) an tseachtain seo caite. Dea-
scéal do Chúige Mumhan chomh
maith ná go mbeidh an frapa ón Afra-
ic Theas a bhuaigh Craobh Rugbaí an
Domhan, BJ Botha, ag imirt le Cúige
Mumhan an bhliain seo chugainn.
Beidh sé ag fágáil Chúige Uladh ag
deireadh an tséasúir seo tar éis trí bli-
aina a chaitheamh leo ó thuaidh agus
conradh dhá bhliain atá i gceist aige le

Cúige Mumhan.
Cé gur chríochnaigh na Dragons ar

comhscór leis na Warriors an tseach-
tain seo caite, bhuaigh siad ceithre
chluiche as a chéile roimhe sin.
Feicfear Toby Faletau a imríonn ar
chúl an phaca ar ais ar an fhoireann
tar éis dó a bheith gortaithe le cúig
chluiche anois. Níl Toby ach fiche bli-
ain d’aois agus bhí air tarraingt amach
as painéal na Breataine Bige don Sé
Náisiún mar gheall ar an ghortú coise
seo. Tá imní faoi ghortuithe do Jason
Tovey, Matthew Jones agus Tony
Riley. Is foireann an-chumasach iad
na Dragons ach tá sé an-deacair Cúige
Mumhan a bhualadh sa bhaile, fiú
más i Musgrave é.

Bua: Cúige Mumhan  

Ian Keatley, Cúige
Chonnacht 
(Pic: Aindréas Lynch
/ SPORTSFILE)

Paddy Wallace, Cúige
Uladh (Pict: Steve
Pope / SPORTSFILE)

Tá na Cait lán-dáirire faoin 
tsraith - mar is gnách!
John Allen 

Tá saoire ag na foirne
peile i sraith Allianz
an deireadh seach-
taine seo. Tá roinn a
haon agus a dó an-

chothrom ó thaobh chaighdeán
na bhfoirne atá ag imirt iontu. 

Sa phríomh-roinn is iad Baile
Átha Cliath atá ar barr agus an
chuma orthu go dtí seo go
ndéanfaidh siad éacht mór i
mbliana. Bímid ag súil leo gach
bliain ach i mbliana b’fhéidir go
bhfuil níos mó ná dóchas i
gceist. Féachann siad compor-
dach agus lán de mhuinín go dtí
seo. Chomh maith leis sin, i
mbliana tá siad ag scóráil cúl,
ocht gcinn faighte acu sna trí
chluiche sraithe . Bhí na páipéir
lán de mholadh don chluiche a
bhí acu i gcoinne Chiarraí an
Satharn seo caite. Tá fhios agam
go bhfuil sé luath ach seachain
na Dubs i mbliana.

Níl faic idir na chéad chúig
fhoireann eile agus cé nach
bhfuil ach trí chluiche imeartha
tá an chuma ar an scéal go mbei-
dh an Ghaillimh faoi bhrú nuair
a thiocfaidh aimsir an
dícháilithe. Tá cúpla cluiche
fíordhian amach rompu.

Bhí bua an-luachmhar ag
foireann James Horan i gcoinne
na nGaillimheach  an Domh-
nach seo caite ach níos fearr ná
sin tá comharthaí ann go bhfuil
sé ag cur foireann maith go leor
le chéile. Feicfimid.

Tá an tsraith iomána cothrom
go leor freisin ach faraor, fiú
amháin ag an bpointe seo, beidh
sé deacair ar Loch Garman
fanacht sa phríomh-roinn muna
dtagann athrú iomlán ar an
form atá léirithe acu go dtí seo. 

É sin ráite, d’imríodar i bhfad
níos fearr sa dara cluiche sraithe
i gcoinne Phort Láirge ach chail-
leadar agus ciallaíonn san nach
bhfuil aon phointí sraithe buaite
acu fós.

An Domhnach seo tá siad as
baile i gcoinne Chill Chainnigh.
An gá dom aon rud eile a rá?

Ag caint faoi na Cait, léirigh
siad sa chéad dá chluiche go
bhfuil siad, mar is gnách, lán-
dáiríre faoin tsraith .

Agus cé go bhfuil beagnach
leath den fhoireann is fearr fós

in easnamh, tá na himreoirí atá
istigh ina n-áit ag leagan síos
comharthaí go bhfuil siad maith
go leor don chéad chúigear
déag. Mar sin is cosúil go mbei-
dh fadhb dheas ag Brian Cody
agus a chomh-roghnóirí nuair a
shuífidh siad síos níos déanaí sa
bhliain chun an fhoireann
chraoibhe a phiocadh.

Tá Richie Hogan, Colin Fen-
nelly agus John Mulhall ag imirt
go han-mhaith agus na
seanfhondúirí ag taispeáint go
bhfuil siad fós maith go leor .

Is beag nár loit an drochaimsir
an cluiche idir iad féin agus Cor-
caigh coicís ó shin. Bhí sé an-
deacair ar na himreoirí ach bhí
caighdeán ard sa dá leath. Bhí sé
thar a bheith suimiúil gur imir
an dá fhoireann i bhfad níos
fearr i gcoinne na gaoithe .

Tabharfaidh taispeántas an
dara leath sa chluiche sin a lán
muiníne do Chorcaigh. 

Bhíodar go hainnis sa chéad
leath, iad ocht gcúilín chun
deiridh, gan aon scór faighte
acu ón imirt agus cabhair an
ghála acu.

Ach le cúpla athrú agus i
bhfad níos mó spioraid san
imirt, diaidh ar ndiaidh thar-
raingíodar iad féin ar ais
cothrom gan ach cúpla nóiméad
fágtha agus, cé nár bhuadar,
caithfidh go bhfuil siad sásta go
leor leis an dtaispeántas sa dara
tréimhse sin.

An Domhnach seo tugann
siad aghaidh ar Ghaillimh sa
bhaile. Tá foireann John McIn-
tyre ag treabhadh leo go deas
agus ag foghlaim i ngach cluiche
ach an sprioc is mó ba cheart a
bheith acu ná bheith ullamh do
lár an tsamhraidh. 

Is deas an chraobh shraithe a
bhuachaint ach tá sé i bhfad
níos deise bheith ag taisteal thar
Sionainn siar ar an chéad Luan
de Dheireadh Fómhair agus
corn Liam Mhic Cárthaigh mar
chuid den chomhluadar.

Tabharfaidh cluiche an
Domhnaigh comhartha don
bheirt bhainisteoir conas tá ag a
bhfoireann i láthair na huaire .

Beidh coimhlint an-suimiúil
ar siúl i Staid Semple an Satharn
beag seo nuair a thagann na

Déise ar cuairt. Tá sé thar a bhei-
th tábhachtach go mbuann an
fhoireann bhaile an cluiche seo .
Tá Declan Ryan agus Tommy
Dunne ag sracadh leis an
domhan iomána go dtí seo agus
a bhfoireann gan aon phointí
sraithe fós.

Ar an taobh eile de tá foireann
Davy Fitz ar thrí phointe agus
iad fós ag imirt gan a lán den
chéad chúigear déag . Measaim
go bhfuil sé sásta go leor go dtí
seo. Ach ar an Satharn beidh
eolas níos cruinne ag an dá
bhainisteoir.

Caithfidh go bhfuil Anthony
Daly an-sásta le dul chun cinn
iománaithe na Dubs ó thosach
na bliana. Bhuadar Corn an
Bhreathnaigh an Domhnach seo
caite agus tá trí phointe sraithe
acu. 

Téann siad go dtí an Tulach
Mhór an deireadh seachtaine
seo, áit a gcuirfidh Uíbh Fhailí
ceisteanna crua orthu ach is
dóigh, le Conall Keaney ar ard-
form arís, go mbeidh an bua
acu.

Beir Bua. 

Ag caint faoi na Cait, léirigh
siad sa chéad dá chluiche go
bhfuil siad, mar is gnách, lán-
dáiríre faoin tsraith .Agus cé
go bhfuil beagnach leath den
fhoireann is fearr fós in eas-
namh, tá na himreoirí atá
istigh ina n-áit ag leagan síos
comharthaí go bhfuil siad
maith go leor don chéad
chúigear déag. Mar sin is
cosúil go mbeidh fadhb
dheas ag Brian Cody agus a
chomh-roghnóirí nuair a
shuífidh siad síos níos déanaí
sa bhliain chun an fhoireann
chraoibhe a phiocadh.

John Mulhall, Cill Chainnigh, ag éalú uaidh Jerry O'Connor agus Niall McCarthy, Corcaigh, i mbabhta a 2 den tSraith Allianz i bPáirc Uí Nualláin le déanaí
(PIC. STEPHEN MCCARTHY / SPORTSFILE)  

Ré Nua do Chill Dara
agus Noelle Earley
Domhnach 6ú Márta, Peil na mBan - Sraith Bord Gáis Energy, Babhta 4, 
Cill Dara v Muineachán, Baile Uí Cheallaigh @ 2.00in

Gráinne McElwain

Bhí sé deacair anuraidh,
bhí sé ar intinn agam
bliain a thógáil saor ón
pheil agus a dhul ag
taisteal ach níor tharla

sé mar sin,” a deir Noelle Earley,
iar-All Star agus peileadóir le Cill
Dara. Bhásaigh athair Noelle, laoch
peile Ros Comáin Dermot Earley, i
mí Meithimh na bliana anuraidh
tar éis tinnis a bhí ag dul dó ó mhí
na Samhna 2009.

“Shocraigh mé gan dul ag tais-
teal agus níos mó ama a
chaitheamh le Daid ach d’fhan mé
ag imirt peile agus camógaíochta le
mo chlub na Sáirséalaigh i gCill
Dara. Chuaigh mé go dtí na cluichí
craoibhe idirchontae ar fad a bhí ag
Cill Dara agus cé go raibh na cailíní
ag iarraidh orm teacht ar ais,
mhothaigh mé go mbeadh mé níos
fearr as gan é sin a dhéanamh agus
thug na cailíní an-tacaíocht dom.”

Tháinig imreoirí Chill Dara ar ais
le chéile i mí na Samhna chun
beagán traenála a dhéanamh. “Tá
an traenáil ag dul go maith agus
feicim feabhas mór millteach
tagtha ar an fhoireann. Sílim go
bhfuil muid níos aclaí agus tá taic-
ticí níos fearr againn.” 

Tá Stacey Cannon agus Kate
Leahy ar ais ag imirt leis an fhoire-
ann i mbliana agus tá imreoirí óga
ar nós Catherine O’ Malley ó Chair-
bre, Lily Ray sa chúl ó na
Sáirséalaigh agus Síofra Daly as
Confaí nach raibh ar an fhoireann
nuair a bhí Noelle ag imirt in 2009
ach atá ag déanamh an-difear
dóibh.

“D’éirigh linn ardú céime a fháil
ó roinn a dó go roinn a haon agus is
é an sprioc mhór atá againn i
mbliana ná an stadás sin i roinn a
haon a choinneáil. Tá trí chluiche
imeartha againn go dtí seo agus tá
muid sásta leis an dul chun cinn
atá déanta againn. Fuair muid an
lámh in uachtar ar Laois sa chéad
chluiche sraithe (4-10 v 1-10) agus
cé nár bhuaigh muid in aghaidh
Chorcaí (0-15 v 4-11) ní raibh
mórán idir na foirne go dtí an deich
mbomaite dheireanacha nuair a

fuair siad dhá chúl chinniúnacha.
Chríochnaigh an cluiche le Gail-
limh ar comhscór (2-7 v 0-13) ach
beidh cluiche crua againn in
aghaidh Mhuineacháin ar an
Domhnach,” a deir Noelle.

Níl aon chluiche caillte ag
Muineachán go dtí seo sa tSraith,
tá bua maith in aghaidh Chorcaí
san áireamh agus tá cuma an-láidir
orthu i mbliana. 

“Tá Muineachán ag imirt thar
barr i mbliana agus seo scrúdú géar
dúinn ach tá muid sa bhaile agus tá
súil agam go ndéanfaidh sé sin
difear. Táim féin ag súil go mór leis
an chluiche,” a deir Noelle.

Tháinig deireadh le Cill Dara sa
chraobh in aghaidh Laoise anu-
raidh nuair a bhí bua compordach

ag Laois orthu. “Ní dheachaigh
rudaí go maith dúinn le cúpla bli-
ain anuas agus tuigim é nuair a
deireann daoine go gcuireann an
ócáid mhór isteach orainn. Níl a
fhios againn i ndáiríre cad é is cúis
leis, in amanna bíonn an t-ádh leat
ach is féidir le heaspa taithí an-
difear a dhéanamh chomh maith.
Tá sé iontach dúinn anois a bheith
ag imirt i roinn a haon in aghaidh
na bhfoirne móra chun an taithí
sin a fháil.”

“Thug Paul Kelly (Bainisteoir
Chill Dara) go DCU muid tar éis na
Nollag le haghaidh lá traenála agus
phléigh muid an fhadhb síceo-
laíochta a bhí againn anuraidh.
Beidh Paul ag caint faoi seo arís
amach anseo ach bhí muid ag imirt

ag grád na sóisear chomh fada sin,
go dtagann drochnósanna isteach i
d’imirt agus tógann sé tamall fáil
réidh leo. Caithfidh tú foghlaim
agus tá muid i mbliana.”

“Tá Peil na mBan tar éis feabhsú
go mór le deich mbliana anuas
agus ó thosaigh mise tá an
caighdeán i bhfad níos fearr anois.
Tá muid cosúil le foireann na
bhfear agus bíonn an traenáil ar
nós an treanáil d’fhoireann
phroifisiúnta. Bhí sé iontach gur
ghnóthaigh Baile Átha Cliath
Craobh na hÉireann anuraidh agus
go raibh Tír Eoghain ann chomh
maith mar tugann sé sin misneach
do gach foireann eile go mbeidh
siad in ann foirne ar nós Chorcaí a
bhualadh. É sin ráite níl deireadh

Chorcaí feicthe againn go fóill.”
“Is aoibhinn liom an pheil agus

an cairdeas a bhíonn idir na him-
reoirí ó d’fhoireann féin agus na
himreoirí ó fhoirne eile. 

Tá cúpla buaicphointe mór peile
a sheasann amach domsa ar nós
nuair a bhuaigh muid Craobh
Shóisir na hÉireann le Cill Dara in
2004 agus arís nuair a bhuaigh
muid Craobh Idirmheánach
Laighean le mo chlub Na
Sáirséalaigh. 

Bhí an Gradam All Star in 2009 a
bhuaigh mé iontach mar d’fhreast-
ail mo dhaid agus mo mham ar an
ócáid sin liom agus ba é sin an
ócáid dheireanach phoiblí a raibh
m’athair i láthair ann. Fanfaidh na
cuimhní sin go deo liom.”

Noelle Earley, Cill Dara. (Pic: Oliver McVeigh / SPORTSFILE)



SPÓRT
www.gaelsceal.ie

04.03.2011•Déan teagmháil linn ag sport@gaelsceal.ie 

Comóradh Céad Bliain ar
Chomórtas Mhic Shigiúir 

Gráinne McElwain

Feicfear an comórtas
peile is mó sa tír idir
coláistí agus insti-
tiúidí tríú leibhéal
an deireadh seach-

taine seo nuair a bheas Comór-
tas Mhic Shigiúir nó an Corn
Sigerson á reáchtáil ag an
gColáiste Ollscoile Baile Átha
Cliath. 

I mbliana déanfar comóradh
speisialta ar an chomórtas mar
gur in 1911 a imríodh den chéad
uair é i UCD, céad bliain ó shin.
Ainm an Dr. George Sigerson
atá ar an chorn, fear a rugadh i
dTír Eoghain in 1836. 

Ba dhochtúir a bhí ann ach
bhí aithne mhaith air mar
gheall ar a chuid scríbh-
neoireachta, iriseoireachta
agus filíochta. Ceapadh é mar
Ollamh le Bitheolaíocht in UCD
agus bhain sé pá bliana de féin
in 1911 le go bhféadfaí corn a
cheannach agus comórtas
peile idir na hollscoileanna a
eagrú den chéad uair. 

Ollscoileanna amháin a
ceadaíodh sa chomórtas go dtí
1933, b’shin iad UCD, UCC agus
UCG. Ligeadh Ollscoil na Ban-
ríona, Béal Feirste isteach sa
chomórtas in 1933 ach de réir
mar a bhí an tír ag athrú,
tháinig athrú ar an chomórtas
chomh maith agus chuir insti-
tiúidí eile isteach air.  

In 1997 bhuaigh Institiúid
Teicneolaíochta an comórtas
den chéad uair nuair a fuair IT
Thrá Lí an lámh in uachtar ar
Ollscoil Mhic Shiúrdáin sa
chluiche ceannais. Cé nach
bhfuil an comórtas seo buaite
ag UCD le 16 bliain, tá siad i
bhfad chun cinn ar na coláistí
eile agus é buaite acu 32 uair
agus ba bhreá leo ceann eile a
chur leis, go h-áirid i mbliana.

“Is ócáid fhíor shóisialta é an
deireadh seachtaine seo nuair
a bhíonn deis ag lucht
tacaíochta CLG ó gach cearn
den tír na himreoirí is fearr a
fheiceáil” a deir Alan O’Mara,
Oifigeach Caidrimh Phoiblí,
Comhairle Ard Oideachais,
CLG.

“Seo mo chéad bhliain ag
obair mar Oifigeach Caidrimh
Phoiblí agus cé go bhfuil go leor
oibre le déanamh agam,
cuireadh tús leis an obair seo
cúpla bliain ó shin chun an
ócáid stairiúil seo a cheil-
iúradh.  Ar an Chéadaoin,
nochtadh leac i gcuimhne ar
George Sigerson ar Shráid an
Chláir i mBaile Átha Cliath, áit
ina mbíodh sé ina chónaí agus
seoladh leabhar faoi atá scríofa
ag Ken McGilloway dár teideal
George Sigerson: Poet, Patriot,
Scientist and Scholar. Oíche Dé
Sathairn tar éis an chluiche,
beidh oíche mhór ann nuair a
bhronnfar gradaim ar fhoire-
ann an chéid ag dinnéar
speisialta. Ainmníodh an
fhoireann seo cúpla seachtain
ó shin agus beidh na himreoirí
seo ag freastal ar an oíche
mhór,” a deir Alan.

Tá seisear ar an fhoireann a
roghnaíodh a d’imir le UCD:
John O’Keeffe (Ciarraí) 1970-
1975, Seán Flanagan (Maigh
Eo) 1944-1946, PJ Duke (An
Cabhán) 1945-1950, Pádraig
Carney (Maigh Eo) 1945-1950,
Jim McDonnell (An Cabhán)
1950-1954 agus Jackie Walsh
(Ciarraí) 1971-1975. Níl ach
ceathrar ainmnithe a d’imir sna
nóchaidí, sin iad Séamus
Moynihan (Ciarraí agus
UCC/ITT) 1994-1998, Seán
Marty Lockhart (Doire agus
UUJ) 1996-2000, Peter Cana-
van (Tír Eoghain agus St.
Mary’s) 1990-1994 agus Mau-

rice Fitzgerald (Ciarraí agus
UCC) 1987-1990. Tagann na
himreoirí eile as Ollscoil na
Gaillimhe:  Jimmy McGaugh-
ran (Ros Comáin agus UCG)
1936-40, Martin Newell (Gail-
limh agus UCG) 1960-64, beirt
as Ollscoil Chorcaí: Brendan
Lynch (Ciarraí agus UCC) 1968-
72, Jim Brosnan (Ciarraí agus

UCC)1950-53 agus duine
amháin as Ollscoil na Banríona,
Sean O'Neill (An Dún) 1958-65.

Mar is gnách gach bliain,
beidh cluichí den scoth le
feiceáil. 

Den chéad uair ó 2003, beidh
na cluichí ceathrú ceannais,
leathcheannais agus an cluiche
ceannais ar siúl trí lá as a chéile

ag tosú inné leis na babhtaí
ceathrú ceannais. Coinnigh súil
amach do DCU a bhuaigh an
comórtas anuraidh agus atá fíor
láidir arís i mbliana le Michael
Murphy ó Dhún na nGall agus
Kevin Nolan agus Bryan Cullen
ó Baile Átha Cliath i measc an
phainéil mhóir láidir atá acu.
Ach is é an rud is fearr faoin

gcomórtas seo ná nach mbíonn
a fhios ag éinne cé a thiocfas
amach chun cinn.  Bíonn sé an-
deacair áit a bhaint amach sna
babhtaí deireanacha, ach tá
deis ag gach foireann anois
agus beidh an-choimhlint
eatarthu. Má tá tú timpeall ar
UCD, is fiú dul isteach chun
féachaint orthu. 

Dé Sathairn, Cluiche
Ceannais Chorn Mhic
Shigiúir, Beo ar TG4 @
2.15in

Paddy Andrews ó DCU ag
imirt i gCorn Mhic Shigiúir
anuraidh. An féidir le DCU
é a bhaint arís i mbliana? 
(PIC : PAT MURPHY / SPORTSFILE)


